
ATVINNULÍF FRAMTÍÐARINNAR  - ÍSLAND MEÐAL TÍU BESTU 
 
INNGANGUR 
 
Verslunarráð Íslands fjallar á Viðskiptaþingi árið 2000 um atvinnulíf 
framtíðarinnar með það að markmiði að Ísland geti alltaf staðið meðal 
þeirra tíu þjóða í heiminum sem bjóða upp á best lífskjör.  Þetta er 
metnaðarfullt markmið og kallar á mikla skoðun á því hvernig atvinnulíf 
þjóðarinnar starfar og hvernig starfsskilyrðum því eru búin. 
 
Ætli Ísland að standa meðal tíu fremstu þýðir það að atvinnulífið allt 
verður að vera svo vel rekið að fyrirtækin standist almennt samanburð 
við fyrirtæki þeirra þjóða sem eru líka í þessum hópi sem búa við best 
lífskjör.  Kröfur til stjórnenda fyrirtækja verða að vera miklar, ekki síður en 
kröfur til starfsfólks þeirra.  Fagmennska, metnaður og athafnasemi 
verða að vera í fyrirrúmi.  Allir þeir sem koma að rekstri í íslenskum 
fyrirtækjum verða að spyrja sig þeirrar spurningar hvort fyrirtækið sem 
þeir stjórna eða starfa hjá sé svo vel rekið að það sé samkeppnisfært í 
samfélagi sem ætlar sér að standa meðal tíu fremstu í heiminum.  
Þessari spurningu verður heldur ekki svarað einu sinni með jáyrði, heldur 
er það viðvarandi viðfangsefni að halda samkeppnishæfni í rekstri í 
fremstu röð. 
 
Íslensk stjórnvöld bera líka mikla ábyrgð.  Leikreglur og stjórnsýsla verða 
að standast samanburð við það sem best gerist.  Íslenskt atvinnulíf 
verður að njóta nútímalegrar löggjafar þannig að hin lagalega umgjörð 
íslensks atvinnulíf stuðli að samkeppnishæfi þess.  Starfshættir 
íslenskrar stjórnsýslu verða að vera í fremstu röð.  Fyrirtækin eiga að 
geta fengið faglega umfjöllun og úrlausn sinna mála og nýta þarf til fulls 
þann sveigjaleika í stjórnsýslu og aðlögun leikreglna að þörfum 
atvinnulífsins sem lítið hagkerfi eins og Ísland hefur umfram mörg stærri 
lönd. 
 
Í skýrslu þessari eru þrír meginkaflar.  Fjallað er um alþjóðlega 
samkeppni og  samskipti, um leikreglur viðskiptalífsins og um ríkisrekstur 
og atvinnulífið.  Allt eru þetta mál sem með einum eða öðrum hætti 
mynda þann grunn sem íslenskt atvinnulíf starfar á og haga verður 
þannig að íslenskt atvinnulíf geti staðið í fremstu röð.  Að gerð 
skýrslunnar hefa margir komið sem starfa bæði innan eða utan 
Verslunarráðsins.  Eru þeim öllum færðar þakkir fyrir óeigingjarnt framlag 
sitt til skýrslunnar og málefnastarfs Verslunarráðsins. 
 
1. ALÞJÓÐLEG SAMKEPPNI OG SAMSKIPTI 
 
Íslensk fyrirtæki eiga í auknum mæli í samstarfi og samkeppni við 
fyrirtæki í öðrum löndum. Aðgangur erlendra fyrirtækja að hinum íslenska 
markaði er opinn, að undanskildum sjávarútvegi og orkugeira. Á sama 
hátt fjölgar stöðugt þeim íslensku fyrirtækjum sem reyna fyrir sér á hinum 
alþjóðlega markaði. Til að standa jafnfætis í þessari samkeppni er 
nauðsynlegt að atvinnulífinu á Íslandi séu búin a.m.k. jafngóð 
starfsskilyrði og gerist í samkeppnislöndunum. 
 
Stöðug nýsköpun í atvinnulífinu er sá drifkraftur sem verður að vera til 
staðar hjá þeim þjóðum sem ætla sér að ná árangri litið til framtíðar. Í 

skýrslunni er bent á ýmis atriði sem nauðsynlegt er að bæta á Íslandi til 
að nýsköpunarstarfsemi fái þrifist sem best. Þar má nefna aðgang að 
fjármagni, skattareglur, minnkun opinbera geirans og aukna áherslu á 
framboð og gæði menntunar. Þá er grundvallaratriði að jafnt hið opinbera 
sem fyrirtækin sjálf leggi meiri áherslu á alla rannsóknar- og 
þróunarstarfsemi en hingað til hefur verið gert. 
 
Ljóst er samkeppnishæf fyrirtæki verða ekki byggð upp nema stöðugleiki 
ríki í efnahagslífinu. Brýnt er að stjórnvöld beiti þeim hagstjónartækjum 
sem þau hafa yfir að ráða til að skapa slíkan stöðugleika. Í því sambandi 
mun væntanlega í náinni framtíð þurfa að taka til sérstakrar skoðunar 
hvort nauðsynlegt verði fyrir Ísland að tengjast hinum nýja gjaldmiðli, 
evrunni, og þá með hvaða hætti það verði best gert. 
 
Íslensk fyrirtæki hafa verið að gera góða hluti á undanförnum árum og 
engin ástæða til að ætla annað en að sú þróun haldi áfram ef þeim er 
skapað hagstætt umhverfi til að starfa í. Þó má benda á eitt svið þar sem 
við höfum staðið að baki flestum samkeppnislöndunum og þarf að setja 
aukinn kraft í, þ.e. markaðssetning og sala á þeirri vöru og þjónustu sem 
við erum að skapa. Þar má t.d. benda á Dani sem hafa um árabil skapað 
sér meiri verðmæti af sölu sjávarfangs en Íslendingar, þrátt fyrir að 
heildarveiði þeirra jafnist ekki á við okkar. 
 
Erlendar fjárfestingar verða sífellt mikilvægari þáttur í hagvexti einstakra 
ríkja og samkeppnin um að laða til sín erlent fjármagn eykst stöðugt. Auk 
fjármagnsins færa erlendir fjárfestar iðulega mikla þekkingu og tækni til 
þess lands sem fjárfest er í. Erlendar fjárfestingar á Íslandi eru ennþá 
mun minni en í samkeppnislöndunum og hafa fyrst og fremst tengst 
stóriðju. Í skýrslunni kemur fram að skort hefur á skilning stjórnvalda á 
mikilvægi slíkra fjárfestinga í atvinnulífinu almennt. Gagnsæi og skýrleiki 
í stjórnsýslu og stjórnarháttum er eitt þeirra lykilatriða sem fjárfestar horfa 
til. Rannsóknir benda til að þjóð sem færist upp um eitt sæti á slíkum 
samanburðarlista (transparency list) megi gera ráð fyrir 40% aukningu á 
erlendri fjárfestingu. Því er ljóst að mikið er í húfi og nauðsyn á 
hugarfarsbreytingu hjá stjórnvöldum í afstöðu til erlendra fjárfestinga. Í 
því efni er mikilvægt að starfsskilyrðin í atvinnulífinu séu sem hagstæðust 
og að mótuð verði skýr markmið um kynningu á Íslandi sem 
fjárfestingarkosti. Ljóst er að þar má sækja mikla þekkingu til fjölmargra 
aðila á markaðnum sem hafa áunnið sér reynslu í þessum efnum. Einnig 
er rétt að horfa til annarra ríkja eins og Írlands, Liechtenstein og 
Danmerkur sem náð hafa góðum árangri í að laða til sín erlent fjármagn 
eða í tengslum við þjónustu við slíka fjárfesta varðandi fjárfestingar í 
öðrum löndum. 
 
Gildi EES-samningsins fyrir atvinnulífið verður seint metið að fullu. Á 
síðustu árum hafa hins vegar ýmsir atburðir orðið þess valdandi að vægi 
EFTA-ríkjanna innan EES-samstarfsins hefur farið minnkandi. 
Samningsstaðan er því ekki söm og fyrr. Í ljósi þess hljóta stjórnvöld að 
þurfa að taka til athugunar hvort Ísland verði betur sett með beinni aðild 
að ESB. Í skoðanakönnun sem birt er með skýrslunni kemur fram að 
mikill meiri hluti fulltrúa þeirra fyrirtækja sem hringt var til eru hlynntir því 
að gengið verði til slíkra samningaviðræðna. Athyglisvert er að hlutfallið 
hefur haldist nánast óbreytt frá sambærilegri könnun sem framkvæmd 
var fyrir Viðskiptaþingið 1999. Að öðrum kosti er nauðsynlegt að skoða 

aðra leiki í stöðunni, sérstaklega ef EES-samningurinn hættir að virka 
eins vel og hingað til fyrir atvinnulífið. Þar má benda á tvíhliða viðræður 
við ESB eða jafnvel aðild að NAFTA. 
 
Mikið vatn hefur runnið til sjávar frá því að GATT-samningurinn kom til 
framkvæmda 1947. Þrátt fyrir að markmiðið hafi verið að fækka 
sérsamningum þjóða hefur reyndin orðið þveröfug, þ.e. 
fríverslunarsamningum hefur fjölgað mikið á síðustu áratugum. Þótt deilt 
hafi verið um ávinninginn af þeim endurnýjaða samningi sem náðist með 
GATT 1994 í Úrugvæ má ekki líta fram hjá því að í kjölfar hans fóru 
íslenskir neytendur, þó í litlum mæli sé, að hafa möguleika á að kaupa 
erlendar landbúnaðarafurðir í verslunum. Ráðgert er að innan skamms 
hefjist ný samningalota þar sem reynt verður að ganga enn lengra í frelsi 
í heimsviðskiptum, ekki síst á landbúnaðarsviðinu. Í þeim efnum virðist 
þó vandinn hér á landi fyrst og fremst vera heimatilbúinn og tímabært að 
hagsmunaaðilar sameinist um að þrýsta á breytingar í átt til meira frelsis 
og aukinnar hagræðingar. Enginn vafi er á að slíkar breytingar munu 
koma bændum, ekki síður en kaupmönnum og neytendum, til góða.  
 
Hvað varðar þjónustuviðskipti stendur Ísland framarlega, ekki síst í 
tengslum við hátækni. Nota ber þann meðbyr og búa þannig um hnútana 
hvað allt starfsumhverfi og leikreglur varðar að við getum orðið leiðandi á 
þeim sviðum atvinnulífs framtíðarinnar. 
 
Starfshópur um alþjóðlega samkeppni og samskipti - kjarni: 
Agnar Hansson   Háskólinn í Reykjavík 
Andri Teitsson    Þróunarfélag Íslands hf. 
Árni Harðarson   Deloitte & Touche hf. 
Baldvin Björn Haraldsson  IMA hf. 
Davíð Scheving Thorsteinsson Verslunarráð Íslands 
Helga Tatjana Zharov   Íslensk erfðagreining ehf. 
Páll Ásgrímsson   Landssíminn hf. 
Tryggvi Jónsson   Baugur hf. 
Þórólfur Árnason   Tal hf. 
 
Aðrir sem mættu á fund starfshópsins: 
Ari Skúlason    Alþýðusamband Íslands 
Bergþór Konráðsson   Sindra-Stál hf. 
Gylfi Rútsson    Tal hf. 
Harald Aspelund   Utanríkisráðuneyti 
Ingvar Garðarsson   Latibær ehf. 
Jón Ásgeir Jóhannesson  Baugur hf. 
Kári Stefánsson   Íslensk erfðagreining ehf. 
Kristín Guðmundsdóttir  Grandi hf. 
Már Guðmundsson   Seðlabanki Íslands 
Nikulás Hannigan   Utanríkisráðuneyti 
Pétur Einarsson   Fjárfestingarbanki atvinnulífsins hf. 
Sigfús Ingimundarson   Hof ehf. 
Stefán Jón Friðriksson  ICEPRO-nefnd um rafræn viðskipti 
Stefán Haukur Jóhannesson  Utanríkisráðuneyti 
Sverrir Sverrisson   Ráðgjöf og efnahagsspár hf. 
Þorbjörn Stefánsson   Íslensk útivist hf. 
Þorsteinn Þorsteinsson  Búnaðarbanki Íslands hf. 
Þórður Friðjónsson   Þjóðhagsstofustjóri 

Umsjón með starfi hópsins og samantekt skýrslu: Guðjón Rúnarsson, 
aðstoðarframkvæmdastjóri Verslunarráðs Íslands 
 
2. LEIKREGLUR VIÐSKIPTALÍFSINS 
 
Í þeim hluta skýrslunnar sem fjallar um leikreglur viðskiptalífsins er fyrst 
fjallað um íslenska hlutabréfamarkaðinn.  Hlutabréfamarkaður er einn af 
lykilmörkuðum í hagkerfi sem vill standa meðal þeirra fremstu í heiminum 
og því er nauðsynlegt að hann sé nægilega virkur, trúverðugur og 
aðlaðandi.   
 
Rafræn skráning verðbréfa er að komast af stað en eftir er að útkljá 
nokkur mál sem snúa að hlutabréfum.  Ná þarf víðtækri samstöðu um 
starfshætti Verðbréfaskráningar Íslands hf. sem annast þessa þjónustu 
því að rafræn skráning hlutabréfa á að geta lækkað mjög kostnað og 
aukið öryggi í hlutabréfaviðskiptum. 
 
Setja þarf skýrari markmið með eftirliti með verðbréfaviðskiptum og bæta 
tilkynningar um viðskipti innherja.  Verðbréfafyrirtæki þurfa að styrkja 
ímynd sína vegna mismunandi starfsemi og mismunandi hagsmuna 
viðskiptavina.  Setja þarf reglur um upplýsingaskyldu vegna skýldrar 
eignar (beneficial ownership).  Skráð félög ættu að senda þrjú 
milliuppgjör frá sér árlega og halda opna fundi um þau og skráð félög 
ættu að styrkja upplýsingagjöf um áætlanir og framtíðarhorfur. 
 
Fjármálaeftirlitið þarf að geta tryggt eftirlitsskyldum aðilum fullan trúnað í 
starfsemi sinni og í eftirlitsstarfseminni þarf að byggja upp traust á því að 
eftirlitsskyldir aðilar tryggi sjálfstæði gagnstæðra hagsmuna.  Koma þarf 
upp “gæslustjórum” innan verðbréfafyrirtækja og sérstakri siðanefnd á 
vegum aðila markaðarins.  Gera þarf ráðstafanir til þess að auka 
þekkingu á markaðnum. 
 
Aðkoma stofnanafjárfesta að stjórn skráðra félaga verður að byggjast á 
fagmennsku og framtíðarhagsmunum hluthafa.  Íslenski 
verðbréfamarkaðurinn þarf að komast inn í samtengd viðskiptakerfi 
erlendis.  Á íslenska markaðnum hefur verið að byggjast upp mikil 
þjónustugeta við skráð félög sem eru mjög lítil í alþjóðlegum samanburði 
og hlutfallslega mörg fyrirtæki hér á landi eru skráð á markaði. Í þessu 
eiga að geta falist tækifæri.  Náist að skapa nægilegan trúverðugleika og 
auka hagkvæmni á að reyna að flytja þekkinguna út og útvíkka 
markaðinn til lítilla og meðalstórra fyrirtækja í öðrum löndum. 
 
Uppsöfnun innlends fjármagns hefur skýrt aukningu útlána á Íslandi á 
síðasta áratug en nú er staða útlána lánakerfisins um 200% af VLF.  
Uppbygging lífeyrissjóðanna á hér stærstan þátt og hún mun halda áfram 
af miklum krafti á næstu árum.  Stóraukið framboð af lánsfé í hagkerfinu 
hefur mikil áhrif á fjárfestingar, neyslu og verð á eignum.  Viðfangsefni 
hagstjórnar á næstu árum verður ekki síst að fjalla um áhrif 
framboðshliðarinnar á lánsfjármarkaðnum ekki síður en hafa stjórn á 
eftirspurn.   
 
Íslenskir bankar og sparisjóðir hafa verið að breytast í þekkingarfyrirtæki 
á undanförnum árum en margt er enn ógert á því sviði.  Þekking á því 

hvernig þjóna eigi nýjum fyrirtækjum í atvinnulífinu sem ekki setja 
hefðbundnar tryggingar í fasteignum eða vélum fyrir veðum mun ráða 
miklu um árangur í bankarekstri á næstu árum. 
 
Hin víðtæka verðtrygging fjárskuldbindinga ver íslensku krónuna þegar 
gengisáhætta er mikil.  Staða krónunnar mun þó verða umfjöllunarefni ef 
Evrusvæðið stækkar til Bretlands, Danmerkur og Svíþjóðar.  
 
Í Evrópusambandinu er nú fjallað um eiginfjárkröfur til banka. Tæplega er 
íslensku efnahagslífi í hag að auka kostnaðinn í bankakerfinu með 
almennt stífari eiginfjárkröfum en gerðar eru á Evrópska 
efnahagssvæðinu.  Á næstu árum mun þurfa að taka á ýmsum atriðum 
er varða friðhelgi einkalífs vegna þess að í auknum mæli er krafist að 
allar greiðslur séu rekjanlegar en seðlanotkun vekur aftur á móti 
grunsemdir um ólöglega starfsemi af einhverju tagi. 
 
Reikningsskil íslenskra fyrirtækja eru í mörgum atriðum illa samræmd.  
Lögð er of mikil áhersla á niðurstöðutölu efnahagsreiknings.  Taka þarf á 
atriðum eins og færslu söluhagnaðar, meðferð viðskiptavildar og 
langtímakostnaðar, áhættugreiningu vegna birgða, færslu og mat á 
aflahlutdeildum, sundurliðun og áhættugreiningu vegna erlendra skulda 
og færslu innlendrar verðbréfaeignar eða verðbréfaskuldar.   
 
Í félagalöggjöfinni þarf að skapa möguleika fyrir samvinnufélög og 
sparisjóði til að breytast í hlutafélög.  Setja þarf lagaramma sem opnar 
heimildir fyrir slíkar breytingar án þess að gera þær að skyldu. 
 
Hin mikla samrunaþróun í íslensku atvinnulífi að undanförnu er afleiðing 
aukinnar samkeppni, alþjóðavæðingar og hagræðingar.  Tryggja þarf að 
samkeppni haldist og við samruna þarf að huga að því hvort markaðir 
eru opnir eða ekki, hvort miklar breytingar gangi yfir í viðkomandi 
atvinnugrein og hvernig stefnu fyrirtækin hafa.  Upplýsingatæknin kallar á 
ný viðfangsefni vegna “allt eða ekkert” markaða, aukinna möguleika til 
mismununar og læsinga í viðskiptasamböndum. 
 
Bæta þarf stjórnsýsluþátt samkeppnislaganna og setja inn ákvæði sem 
banna ríkisstyrki.  Bæta þarf umfjöllun um misnotkun á markaðsráðandi 
stöðu í löggjöfinni og setja þarf betri leiðbeiningar um hvenær grípa eigi 
til aðgerða gegn samruna.  Hugsanlega er rétt að setja tiltekin mörk um 
veltu eða fjárfestingar vegna skilgreininga á opnum markaði.  Þá getur 
verið eðlilegt að fyrirtæki eigi rétt á bótum ef þau verða fyrir tjóni af 
ósekju vegna aðgerða samkeppnisyfirvalda. 
 
Tillögur skattahóps Verslunarráðsins eru tíundaðar.  M.a. er gerð grein 
fyrir tillögum um skattalega meðferð samninga um kauprétt starfsmanna 
á hlutabréfum, um meðferð formbreytinga í rekstri fyrirtækja, og tekna af 
vinnu erlendis.  Þá er fjallað stuttlega um hagnýtingu upplýsingatækni 
þar sem lögð er áhersla á ábyrgð stjórnenda fyrirtækja. 
 
Í kjarna hópsins sem fjallaði um leikreglur viðskiptalífsins störfuðu: 
Bjarnfreður Ólafsson  TAXIS sf. 
Bjarni Bjarnason  Olíufélagið hf. 
Jón Snorri Snorrason  Ölgerðin Egill Skallagrímsson ehf. 
Sverrir Sverrisson  Ráðgjöf og efnahagsspár hf. 

Sölvi Sölvason   Íslandsbanki hf.   
Þórður Magnússon  Hf. Eimskipafél. Íslands hf. 
 
Auk þeirra komu um 30 manns á fundi hópsins. 
Vilhjálmur Egilsson framkvæmdastjóri VÍ, sem hafði umsjón með starfinu. 
    
3. RÍKISREKSTUR OG ATVINNULÍFIÐ 
 
Vel getur verið að einhverjum finnist eins og háværar kröfur um minni 
ríkisrekstur eigi ekki heima í skýrslu til Viðskiptaþings Verslunarráðs árið 
2000, svo oft sem þær hafa verið til umræðu á fyrri þingum. Sumum gæti 
þótt sem einkavæðingaráform hafi nægjanlega gengið eftir þar sem nú 
loksins sér fyrir endann á bankarekstri ríkisins. Stór ríkisfyrirtæki hverfa 
líka óðum í hendur einkaðila.  
 
Víst er íslensku hagkerfi mjög mikilvægt að fjármálastofnanir séu lausar 
undan klafa ríkisreksturs. Því má hins vegar ekki gleyma að verkefnin 
eru ennþá ærin hvað varðar afnám ríkisrekstrar í atvinnulífinu. Og þau 
verkefni eru kannski erfiðari viðfangs heldur en einkavæðing nokkurra 
bankastofnana vegna þess að þau útheimta rökstuðning gegn svo 
órökbundnum málflutningi andstæðinga einkavæðingar að erfitt getur 
verið að nálgast verkefnið frá vitrænum sjónarhóli. Sem dæmi má taka 
að það er varla til sá stjórnmálamaður sem efast nú um gildi 
eignarhaldsbreytingar á fjármálastofnunum. Hins vegar eru einhverjar 
óskiljanlegar efasemdir uppi um réttmæti þess að ríkið dragi sig út úr 
snyrtivöruverslun í Keflavík og áfengisverslanarekstri út um allt land svo 
dæmi úr fjölbreyttum fyrirtækjarekstri ríkisins séu tekin.  
 
Auk þess sem þessi rekstur orkar tvímælis siðferðislega er hann afar 
ósanngjarn gagnvart öllu því fólki sem er tilbúið til að sinna þessari 
þjónustu en aðalrök fyrir einkarekstri er einmitt þau að einkaaðilar séu 
betur til þess fallnir að reka fyrirtæki heldur en ríkisvaldið. Og mitt í allri 
umræðu um nýsköpunarstarf og lofgjörð um frumkvöðla er afar erfitt að 
skilja af hverju nýsköpun frumkvöðla fær ekki að njóta sín þegar kemur 
að ákveðnum greinum atvinnulífsins. Öll umræða og hvatning um að 
fjárfesta í menntun hljómar hjákátlega ef hún fær ekki notið sín sem 
skyldi þegar út í atvinnulífið er komið. Og víst er að hugarfar ungs fólks 
er ekki til trafala í frumkvöðlastarfi, því ólíklegt er að það stundi 
framhaldsnám með það að markmiði að fara að starfa hjá hinu opinbera.  
Mesta frumkvöðlastarf og nýsköpun á Íslandi hefur orðið í tæknigeiranum 
og þar er líka mesta framtíðarvonin. Þetta kemur ekki á óvart því þar 
hefur ríkisvaldið lítið látið til sín taka og frumkvöðlar frjálsir í störfum 
sínum. 
 
Atvinnulíf á Íslandi þarf ekki svo mikið á því að halda að ríkið skapi 
einhver tækifæri fyrir frumkvöðla eins og svo oft er talað um á 
hátíðarstundu. Það þarf hins vegar á því að halda að frumkvöðlum sé 
veitt svigrúm til að sinna nýsköpun. Slíkt svigrúm er best fengið með því 
að ríkið láti rekstur fyrirtækja sem mest afskiptalausan. Þannig getur 
atvinnulíf á Íslandi tryggt sér sæti meðal 10 bestu í framtíðinni. 
 
Þeir sem störfuðu að undirbúningi skýrslunnar: 
Hannes Guðmundsson Securitas ehf. 
Hjörtur Nielsen  Ísól ehf. 

Júlíus Jónsson  Hitaveita Suðurnesja 
Kristín Guðmundsdóttir Grandi hf. 
Thomas Möller   Olís hf. 
 
Hópurinn fékk á sinn fund ýmsa gesti. Meðal þeirra voru: 
Árni Sverrisson  St. Jósefsspítala 
Friðrik Sophusson  Landsvirkjun 
Friðrik Þór Friðriksson  Ísl. kvikmyndasamsteypan 
Orri Hauksson   aðstoðarmaður forsætisráðherra 
Óskar Eyjólfsson  Frumherji hf. 
   
Sigríður Ásthildur Andersen, Verslunarráði Íslands, hafði umsjón með 
starfinu.  

I. ALÞJÓÐLEG SAMKEPPNI OG SAMSKIPTI 
 
 
Ef nefna ætti eina þjóð sem var öðrum fremur leiðandi á flestum sviðum 
atvinnulífs heimsins á síðustu öld koma Bandaríkjamenn strax upp í 
hugann. Það efnahagslega veldi sem þeir byggðu upp með kröftugu 
atvinnulífi gerði Bandaríkin jafnframt að stórveldi. Ef leitað er skýringa á 
því hvað það var sem greiddi götu þessarar blönduðu þjóðar hafa 
eftirtalin atriði verið nefnd: 
  
1)  Skynsamleg stjórnarstefna byggð á markvissri peningamálastjórn,  
     lágum sköttum og lágmarks ríkisafskiptum á markaði; 
2)  Virkri samkeppni sem stuðlaði að hagkvæmni í rekstri fyrirtækjanna; 
3)  Frumkvöðlahugsun, þ.e. almennur skilningur á mikilvægi frumkvæðis 
     í atvinnulífi; 
4)  Sterk staða rannsókna- og þróunarstarfsemi; 
5)  Frjálst eignarhald sem stuðlaði að sameiginlegum hagsmunum  
     hluthafa og stjórnenda; 
6)  Öflugur hlutabréfa- og fjármagnsmarkaður; 
7)  Sveigjanlegur vinnumarkaður. 
 
Ljóst er að margt má læra af Bandaríkjamönnum í því hvernig atvinnulíf 
framtíðarinnar verður best byggt upp. Ef atvinnulíf framtíðarinnar á 
Íslandi á að vera í fremstu röð er verðugt verkefni að líta til þeirra atriða 
sem talin eru upp hér að framan og fylgja þeirri uppskrift sem þar er gefin 
að kröftugu atvinnulífi. 
 
1. Nýsköpun og þekkingarþjóðfélagið 
 
1. Rannsóknir og þróun 
 
Saga mannkyns kennir okkur að rannsóknir og þróun eru einn helsti 
hornsteinn framfara. Tæknibreytingar á Íslandi á þeirri öld sem var að 
líða voru slíkar að erfitt er fyrir þá sem stunda viðskipti í dag að skynja 
þann aðstöðumun sem er á fyrirtækjarekstri nú og fyrir einni öld síðan. 
Hætt er við að það hrikti í stoðum flestra nútímafyrirtækja ef ekki nyti 
lengur við bílsins, símans, faxtækisins, hljóðvarps og sjónvarps, svo ekki 
sé minnst á tölvurnar, tölvuhugbúnað, tölupóst og Internetið. Engin 
ástæða er til að ætla að minni breytingar muni eiga sér stað á þessari öld 
og margir halda því reyndar fram að breytingarnar eigi eftir að verða enn 
hraðari næstu áratugina. 
 
Takmörkuð hefð er fyrir rannsóknar- og þróunarvinnu hérlendis. Af 
samanburðarupplýs-ingum frá OECD og öðrum alþjóðastofnunum má sjá 
að framlag hins opinbera til rannsókna á Íslandi er mun lægra en 
almennt þekkist í iðnríkjum heimsins. Það hefur þó vaxið verulega 
undanfarin ár, fór úr 0,8% 1985 í 1,7% 19971. Einnig er að aukast að 
fyrirtækin sjálf standi við bakið á rannsóknar- og þróunarstarfi, ýmist með 

                                                   
1 Einkaleyfi – greinargerð nefndar, bls. 7, júní 1999, iðnaðar- og viskiptaráðuneyti. Ef einungis eru 
tekin útgjöld æðri menntastofnana til rannsókna og þróunar var Ísland hins vegar í 5. sæti meðal OECD 
ríkja 1997. 

því að leggja slíku starfi innan háskóla- eða rannsóknastofnana lið eða 
með eigin starfsemi. Þannig kemur um 60% þess fjármagns sem lagt er í 
rannsókna- og þróunarstarf hérlendis frá opinberum aðilum og um 40% 
frá fyrirtækjum.2 Útgjöld íslenskra fyrirtækja til rannsókna og þróunar sem 
hlutfall af landsframleiðslu var 0,6% á árinu 1997 meðan þetta hlutfall var 
2% í Bandaríkjunum, Japan, Sviss og Finnlandi og 2,7% í Svíþjóð.3 
Hlutfallið helst svipað ef mælt er í framlögum á hvern íbúa. 
 
Þegar kemur að rannsóknum og þróun er nauðsynlegt fyrir stjórnendur 
að horfa lengra fram á veginn og láta ekki skammtímahagsmuni blinda 
sýn. Góður árangur nokkurra íslenskra hátæknifyrirtækja síðastliðinn 
áratug sýnir að þeir peningar skila sér að jafnaði margfalt til baka. Á allra 
síðustu árum höfum við verið að horfa upp á einkafyrirtæki á líftæknisviði 
spretta upp sem byggja tekjur sínar alfarið á því að selja niðurstöður 
þeirra rannsóknarstarfa sem þar eru stunduð. 
 
Það segir sína sögu um stöðu rannsókna- og þróunarstarfsemi hérlendis 
að umsóknir um einkaleyfi á Íslandi nema aðeins um 10% af því sem 
gerist meðal þeirra þjóða sem við berum okkur oftast saman við og ef 
borin eru saman útgefin einkaleyfi er hlutfallið enn lægra eða rúmlega 
3%.4 Þetta er athyglisvert í ljósi þess að hér á landi er hvorki dýrara né 
tafsamara að skrá einkaleyfi en í samkeppnislöndunum. Hins vegar er öll 
aðstoð opinberra aðila við það hvernig skuli bera sig að því að sækja um 
slík leyfi og fá skráningu af mjög skornum skammti. Hagsmunaðilar hafa 
bent á að skýringarinnar sé þó vafalaust ekki síst að leita í því að 
þróunarstig íslensks atvinnulífs sé lágt samanborið við önnur lönd og að 
markaðssókn íslenskra tækniafurða erlendis sé lítil. 
 
Þegar horft er til framangreindra samanburðarupplýsinga er ljóst að ef 
Ísland ætlar ekki að dragast enn frekar aftur úr í uppbyggingu 
samkeppnishæfs atvinnulífs þarf að efla rannsókna- og vísindastarf 
verulega. Í þeim efnum er m.a. mikilvægt að beina sjónum í ríkara mæli 
að aukinni verðmætasköpun með meiri fullvinnslu þess hráefnis sem 
auðlindir landsins gefa af sér, svo sem sjávarfangsins og orkunnar. 
Benda má á að hlutdeild hátæknigreina í framleiðslu landsins var aðeins 
1,3% á Íslandi 1997, samanborið við t.d. 46,5% á Írlandi og framleiðni 
hér á landi hefur einnig verið mun lægri en í samkeppnislöndunum. 
Þannig skapaði hver vinnustund á Íslandi á árinu 1998 t.d. ekki nema 
65% af því sem hún gaf af sér í Lúxemborg og 75% ef við berum okkur 
saman við Frakkland.5 
 
2. Höfum við náð viðunandi árangri í nýsköpun ? 
 
Þegar talað er um nýsköpunarfyrirtæki er átt við þau fyrirtæki sem stunda 
starfsemi sem byggist á nýlegri tækni eða þekkingu. Fyrirtæki í 

                                                   
2 Ibid. 
3 OECD, EAS [MSTI Database] 1998. 
4 Einkaleyfi, greinargerð nefndar, iðnaðar- og viðskiptaráðuneyti, júní 1999 og World Economic Forum 
1999, skýrsla um samanburð á samkeppnishæfni ríkja. 
5 OECD, DSTI (STAN Industrial Database) 1998 og IMD, The World Competitiveness Yearbook 
1999. Til fyrirtækja í hátækniframleiðslu eru flokkuð fyrirtæki í lyfjaframleiðslu, framleiðslu flugvéla, 
skrifstofuvéla, tölva, útvarps- og sjónvarpstækja og annarra tækja sem tengjast upplýsingatækni. 
Hugbúnaðarframleiðsla er ekki felld undir hátækni samkvæmt OECD skilgreiningu, en hlutfallið í flest 
öllum samanburðarlöndunum mundi aukast töluvert ef hún væri tekin með. 

hugbúnaðar- og hátæknigeiranum eru einna skýrustu dæmin um þetta. 
Einnig getur fyrirtæki verið í starfsemi sem byggist á gömlum merg en 
framkvæmir hlutina á annan og þróaðri hátt en tíðkast hefur. Sem dæmi 
má taka fyrirtæki sem kemur inn með nýjungar á sviði vörudreifingar eða  
veitingahúsareksturs. 
 
Nýsköpun sem slík grundvallast oft á því að einstaklingur með 
viðskiptahugmynd fer sjálfur af stað eða fær aðra í lið með sér til að 
hrinda hugmyndinni í framkvæmd. Einnig getur verið um að ræða að 
gamalgróið fyrirtæki feti nýjar slóðir í starfseminni. 
 
Þegar frumkvöðull kemur fram með viðskiptahugmynd þarf margt að fara 
saman til að hægt sé að hrinda henni í framkvæmd. Fyrir það fyrsta þarf   
hugmyndin að vera nægilega góð til að geta gengið upp. Þá er 
nauðsynlegt að afla fjármagns til að stofnsetja fyrirtæki um reksturinn, 
annað hvort með því að fá fjársterka aðila í lið með sér strax í upphafi 
eða að sannfæra lánastofnanir um að veita lán til starfseminnar. 
Stundum getur þurft að skrá einkaleyfi á hugmyndinni til að tryggja að 
aðrir fjársterkari aðilar komi ekki fram á sjónarsviðið á bernskuskeiði 
fyrirtækisins og steli hugmyndinni. Loks er mikilvægt að frumkvöðullinn, 
þ.e. hugmyndasmiðurinn, hafi nægilegan vilja og þolinmæði til að fylgja 
hugmyndinni eftir og sigla hnarrreistur í gegnum þau brot sem gefur á 
bátinn á leiðinni. 
 
Í samantekt sem Verslunarráð stóð fyrir ásamt Nýsköpunarsjóði 
atvinnulífsins og gaf út í september 1999 eru talin upp ýmis atriði sem 
atvinnulífið telur að standi nýsköpunarstarfi fyrirtækja á Íslandi fyrir 
þrifum. Hér á eftir fer yfirlit yfir þau atriði, auk þess sem telja má 
íslenskum fyrirtækjum í hag í þessu efni. 
 
Íslandi í hag: 
 
      *   Sveigjanlegur vinnumarkaður og gott samráð aðila á vinnumarkaði 
      *   Fjöldi fólks í hlutastörfum óvenju hár; 23,2% af heildarfjölda  
           starfandi fólks 1998 samanborið við t.d. 9,7% í Finnlandi6 
      *   Langur vinnutími og minni hömlur á vinnutíma en víða í Evrópu 
      *   Launatengd gjöld víða hærri en á Íslandi 
      *   Leiga á skrifstofu og íbúðarhúsnæði lægri á Íslandi en víðast 
      *   Kostnaður við stofnun fyrirtækis í meðallagi á Íslandi í samanburði  
           við önnur lönd 
      *   Tekur skamman tíma að stofna fyrirtæki á Íslandi 
      *   Notkun tölva, Internetsins og farsíma óvenju mikil á Íslandi  
           samanborið við önnur lönd 
      *   Góð samgöngu- og fjarskiptakerfi 
      *   Opinberar skuldir í all góðu horfi í samanburði við önnur lönd 
      *   Ekki bara "ungu ljónin" sem ráðast í nýsköpun 
 
Íslandi í óhag: 
 
      *   Dýrt og tafsamt að verða sér úti um einkaleyfi á Íslandi  
          samanborið við önnur lönd. Reyndar virðist þetta sjónarmið sem  
          fram kom í samantektinni umdeilanlegt þar sem sumir halda því  

                                                   
6 OECD upplýsingar. 

          fram að kostnaðurinn við stofnun sé ekki óvenjuhár á Íslandi  
          heldur skorti fyrst og fremst á alla aðstoð við  
           fyrirtækin í sambandi við umsóknarferilinn 
      *   Skortur á hagstæðum skattalegum reglum um kaupréttarsamninga  
           fyrirtækja við starfsmenn 
      *   Erfitt að fá fjármagn til að vinna úr hugmyndum. Áhættufjárfestar  
          ekki tilbúnir að koma inn á upphafsstigum 
      *   Skortur á þekkingu innan fjármálastofnana í tengslum við lán til  
           lítilla og meðalstórra nýsköpunarfyrirtækja 
      *   Á árunum 1992-1997 var fjárfesting íslenskra fyrirtækja aðeins  
          8,2% af landsframleiðslu samanborið við t.d. 17,8% í Japan og  
          16,3% í Noregi7 
      *   Hátt orkuverð á Íslandi samkeppnishamlandi 
      *   Framfærslukostnaður á Íslandi, ef frá er skilinn 
          húsnæðiskostnaður, var hvað hæstur í heiminum árið 1998, eða  
          65% hærri en í Bandaríkjunum. Ýmsar skýringar nefndar, svo sem  
          smæð markaðar, sterk opinber ítök og háir óbeinir skattar8 
      *   Skattlagning við sölu fyrirtækis sem hlutfall af söluverðmæti þess  
          var 33,6% á árinu 1998, meðan sama hlutfall var 9,4% í Bretlandi,  
          9,5% í Noregi og 9,9% í Bandaríkjunum9 
      *   Tekjuskattur fyrirtækja á Íslandi er töluvert hærri en almennt gerist  
          í löndunum í kring og eignarskattar þekkjast tæpast annars staðar 
      *   Hár virðisaukaskattur 
      *   Vaxtakostnaður á skammtímalánum hér á landi er óvenjuhár 
      *   Opinberi geirinn of stór sem veldur samkeppnisleysi á stórum  
          sviðum hagkerfisins 
      *   Hlutabréfamarkaðurinn óþroskaður og hlutfallsleg viðskipti á  
          honum aðeins brot af því sem gerist hjá nágrannaríkjunum 
      *   Verðbólga hér á landi meiri en í helstu viðskiptalöndum 
      *   Lagalegar hömlur á fjárfestingum í sjávarútvegi og orkugeira  
          slæmar, smita út frá sér og draga þannig almennt úr áhuga  
          erlendra fjárfesta 
      *   Menntun, sérstaklega í stærðfræði- og tæknigreinum, ekki á  
          nægjanlega háu stigi 
 
Allur heimurinn hefur á síðasta áratug verið að umbreytast yfir í eitt 
þekkingarþjóðfélag, þar sem hin nýja upplýsingatækni hefur brotið niður 
hefðbundin landamæri, bæði landfræðileg en ekki síður hvað varðar 
aðgang einstaklingsins að upplýsingum. Viðskipti eru nú óðfluga að 
færast yfir á Internetið. Nýleg könnun leiddi t.d. í ljós að um fimmtungur 
þeirra sem hafa aðgang að Internetinu hér á landi notuðu það til að 
versla vöru eða þjónustu á síðasta ári og virðist sem þetta hlutfall fari 
hraðvaxandi. Aukið framboð samfara meira öryggi slíkra viðskipta ýtir 
undir það. 
 
Þessi nýja heimsmynd skapar ýmsa möguleika fyrir nýsköpunarstarf 
fyrirtækja. Íslendingar hafa ávallt verið óhræddir við að tileinka sér 
nýjustu tækni og það sýnir sig að hérlend fyrirtæki eru almennt mun betur 
tæknilega búin en sambærileg fyrirtæki erlendis. Brýnt er að stjórnvöld 
skapi þann jarðveg sem nauðsynlegur er til að nýta þetta 

                                                   
7 Ibid. 
8 IMD, The World Competitiveness Yearbook 1999. 
9 UNICE 

samkeppnisforskot sem skyldi, meðal annars með því að tryggja virka 
samkeppni á fjarskiptamarkaði þannig að kostnaður fyrirtækjanna við að 
nýta sér hina nýju tækni sé samkeppnishæfur við það besta sem gerist 
erlendis. Þá er einnig mikilvægt að nægjanlegt framboð sé af menntuðu 
fólki til að vinna við hátæknigreinarnar. Í því sambandi er brýnt að efla 
enn frekar menntun í hinum ýmsu tæknigreinum, en aðsókn nemenda í 
slíkar greinar hefur verið langt frá því að mæta þörfum fyrirtækjanna á 
síðustu árum. Ljóst er að ekki er hægt að sætta sig við að hlutfall 
háskólamenntaðra í atvinnulífinu hér á landi sé miklu lægra en í öðrum 
iðnríkjum.10 Aukin einkavæðing menntunar á háskólastigi ætti að breyta 
miklu í þessum efnum því góð laun laða að hæfa kennara, sem eru 
forsenda þess að íslenskar menntastofnanir geti boðið upp á 
samkeppnishæft nám við það sem þekkist erlendis. 
 
3. Samstarfsverkefni (Joint Ventures) 
 
Hlutfall samstarfsverkefna (Joint Ventures) hérlendis þar sem tvö eða 
fleiri fyrirtæki samnýta krafta sína í tengslum við tiltekið verk eða verkefni 
er enn mun lægra hér á landi en í samkeppnislöndunum. Helst hafa 
íslensk verktakafyrirtæki farið út í slík verkefni með erlendum aðilum í 
tengslum við tilboð í stórframkvæmdir í mannvirkjagerð. Einn af 
mikilvægari þáttum slíks samstarfs er að jafnaði sú tækniþekking og 
reynsla sem hið erlenda fyrirtæki flytur með sér til landsins. Þannig lærðu 
Íslendingar að bora jarðgöng, svo dæmi sé tekið. Það er fagnaðarefni að 
dæmi um slíkt samstarf eru farin að sjást á fleiri sviðum. Þannig má 
nefna að stór íslensk verslanakeðja hefur á undanförnum árum unnið 
visst brautryðjendastarf á sviði vörudreifingar, sem aftur hefur leitt til þess 
að einn stærsti íþróttavöruframleiðandi í heimi hefur leitað til fyrirtækisins 
um samstarf um þróunarverkefni varðandi dreifingu á íþróttavörum 
sínum. Algengt er bæði í Evrópu og Bandaríkjunum að minni fyrirtæki 
stofni til slíks samstarfs um ákveðna þætti í rekstri hvert annars. Ljóst er 
að miklir möguleikar eru fyrir hendi á þessu sviði hérlendis og þá jafnt 
innbyrðis meðal innlendra fyrirtækja sem í samstarfi við erlend fyrirtæki. 
 
4. Fjármagn til nýsköpunar 
 
Enn skortir töluvert á að frumkvöðlar á Íslandi hafi viðunandi aðgang að 
fjármagni til að hrinda hugmyndum sínum í framkvæmd. Sérstaklega á 
þetta við um það sem oft er nefnt fyrsta stigs fjármagn (start up capital). 
Bandaríkjamenn hafa verið leiðandi á þessu sviði og hefur vöxtur og 
viðgangur hátæknifyrirtæka þar undirstrikað mikilvægi slíks 
starfsumhverfis. Þar hafa fjárfestar, bæði  einstaklingar og fyrirtæki, og 
lánastofnanir verið tilbúin að taka þá áhættu sem fylgir því að leggja fé til 
nýsköpunar, jafnvel þótt alls óvíst sé hvort og þá hvenær þær hugmyndir 
sem liggja að baki skili tekjum.  
 
Allt fram á síðastliðið ár var lítill skilningur á fjárfestingum af þessum toga 
í Evrópu. Opnari fjármagnsmarkaðir hafa hins vegar leitt til þess að 
þessir sömu bandarísku aðilar eru farnir að horfa austur yfir Atlantshafið 
og fjárfesta í evrópskum nýsköpunarfyrirtækjum. Sú þróun virðist um leið 
hafa opnað augu evrópskra fjárfesta og lánastofnana, sem hafa fylgt í 
kjölfarið. 

                                                   
10 Tölfræðihandbók um menntun og menningu, menntamálaráðuneytið 1996. 

Lega landsins og lítið hagkerfi gera það að verkum að fátítt er að erlendir 
fjárfestar horfi til Íslands í leit sinni að fjárfestingartækifærum. Innlendir 
lánveitendur og áhættufjárfestar, jafnvel þeir sem sérstaklega hafa 
skilgreint sig á nýsköpunarsviðinu, hafa til þessa nánast eingöngu verið 
tilbúnir að leggja fram fjármagn í fyrirtæki sem búin eru að slíta 
barnsskónum og farin að eða um það bil að fara að sýna fram á 
tekjustreymi. Sú þróun sem fyrr er getið hlýtur að opna augu þessara 
aðila fyrir þeim möguleikum sem felast í því að koma að fyrirtækjunum 
fyrr á þroskaferlinu með tilliti til ávöxtunarmöguleika. Mikilvægt er að 
innleiða þetta hugfar á íslenska markaðnum hið fyrsta. 
 
2. Aðlögunarhæfni íslensks atvinnulífs að hagsveiflum og 
    breytingum 
 
1. Hagstjórnarþátturinn 
 
Íslensk stjórnvöld hafa ekki staðið sig sem skyldi í gegnum tíðina við að 
nýta sér hagstjórnartækin til að tryggja stöðugt efnahagslíf. Eftir 
samfelldan hagvöxt í landinu sl. 4-5 ár er margt sem bendir til þess nú að 
góðærið heyri brátt sögunni til ef ekki verður gripið í taumana með 
viðeigandi aðgerðum. Hættueinkennin birtast í mikilli þenslu, vaxandi 
verðbólgu og stórauknum viðskiptahalla í milliríkjaviðskiptum. Erlendar 
skuldir Íslands í hlutfalli af landsframleiðslu eru í dag með því hæsta sem 
gerist meðal ríkja Vestur Evrópu. Í ársskýrslu OECD 1999 um 
efnahagsmál á Íslandi kemur fram að eftirspurnin í landinu sé farin fram 
úr framleiðslugetu hagkerfisins. Bent er á mikilvægi þess að tryggja 
aðhald í ríkisfjármálum og peningamálum til lengri tíma litið. 
Skýrsluhöfundar benda jafnframt á að stjórnvöld á Íslandi ættu að íhuga 
alvarlega þann möguleika að nota verðbólgumarkmið sem viðmið 
peningastefnu og leyfa aukinn sveigjanleika í gengisskráningu.  
 
Svo virðist sem þær aðgerðir sem stjórnvöld hafa reynt að grípa til á 
síðustu misserum til að draga úr þenslunni, eins og hækkun 
skammtímavaxta, hafi ekki náð tilgangi sínum. Vera má að skýringin liggi 
í því að þessi lán hafi aðallega verið nýtt í það sem sumir mundu kalla 
“óþarfa neyslu”, meðan slíkar aðgerðir snerta ekki langtímalánin, svo 
sem húsnæðislánin, sem vega þyngst í skuldum heimilanna. Þá hafa 
verið leiddar líkur að því að væntingar um framtíðarhagnað af 
hlutabréfaeign, sem verður sífellt almennari meðal landsmanna, í ljósi 
mikilla hækkana á verðbréfamörkuðum síðustu ár, hafi ýtt undir eyðslu 
og skuldsetningu. Nauðsynlegt er að stjórnvöldum takist að tempra 
þessa neyslu og helst að ná almennum sparnaði í landinu upp um 2-3 
prósentustig. 
 
Hinn mikli vaxtamunur á lántökum innanlands og erlendis hefur leitt til 
þess að sá hluti atvinnulífsins sem á erfiðara með að leita erlendis eftir 
lánum býr við dýrara lánsfé. Nýgræðingurinn í atvinnulífinu sem er að 
koma sínu fyrirtæki af stað er því sá aðili sem helst líður fyrir þessa stöðu 
mála. Þá hafa stórauknar erlendar lántökur fyrirtækja einnig leitt til 
aukinnar gengisáhættu í rekstri þar sem uppistaða tekna fyrirtækjanna er 
oftast í krónum. Kostnaðarhækkanir sem leitt hefur af þenslunni í 
þjóðfélaginu koma illa niður á fyrirtækjunum þar sem samkeppnisstaða 
þeirra gagnvart erlendum keppinautum hefur versnað. 

Þau hagstjórnartæki sem hægt er að beita til að stýra efnahagslífinu eru 
annars vegar hin svokölluðu ríkisfjármálatæki, eins og skattar, sem eru í 
höndum ríkisstjórnar og löggjafans á hverjum tíma, og hins vegar 
peningatæki, eins og vaxtahækkanir, sem liggja hjá Seðlabankanum. 
Þeim fyrrnefndu má beita til að ná jafnvægi í þjóðarbúskapnum meðan 
þau síðari henta frekar til að tryggja stöðugleika á verðlagssviðinu. 
Núverandi staða efnahagslífins knýr á um að þessum tækjum sé beitt á 
skynsamlegan hátt til að jafna hagsveifluna. Að öðrum kosti er hætta á 
að markaðurinn bregðist við og knýi fram gengisfellingu á svipaðan hátt 
og gerðist í Skandinavíu í upphafi síðasta áratugar og Asíu á seinni hluta 
hans. Brýnt er að tryggja sem stöðugast raungengi og nafngengi. 
 
Í þessu sambandi er vert að benda á að pólitísk áhrif á ákvarðanatöku 
Seðlabanka landsins eru mun meiri hér á landi en tíðkast víða erlendis. 
Sífellt fleiri þjóðir hafa verið að færa sig frá sambærilegu kerfi og hér er 
við lýði yfir í peningakerfi sem byggir á sjálfstæðum óháðum seðlabanka. 
Seðlabanki Evrópu sem stýrir evruþróuninni sýnir þessa þróun í 
hnotskurn. Ljóst er að sú löggjöf sem Seðlabanki Íslands byggir tilvist 
sína á er barn síns tíma og vart verður undan því skotist mikið lengur að 
fylgja þeirri þróun sem átt hefur sér stað annars staðar í þessum efnum. 
 
Frammistaða atvinnulífs framtíðarinnar grundvallast á því að stjórnvöld 
tryggi eftir fremsta megni stöðugt efnahagslíf og að verðbólga sé innan 
sömu marka og í samkeppnislöndunum. 
 
2. Evran og ESB 
 
Upptaka evrunnar er einn af stærri viðburðum í peningamálum heimsins 
á liðinni öld. Evran hefur samt farið veikar af stað en margir höfðu spáð, 
sérstaklega í samanburði við sterka stöðu helstu 
samkeppnismyntarinnar, dollarans. Margir gera þó ráð fyrir að þetta eigi 
eftir að breytast þegar uppsveifla í efnahagslífinu í Evrópu nær því sem 
verið hefur í Bandaríkjunum undanfarin misseri. Veikari staða evrunnar 
en gert hafði verið ráð fyrir hefur ekki dregið úr því að viðskipti með hina 
nýju mynt eru þegar orðin veruleg og vart er ástæða til að ætla annað en 
þau eigi eftir að aukast mikið á næstu misserum. 
 
Ljóst er að sameiginlegur gjaldmiðill helstu viðskiptaríkja Evrópu mun 
lækka viðskiptakostnað fyrirtækja í þeim ríkjum sem eru aðilar að 
Myntbandalaginu auk þess að stuðla að virkari samkeppni þar sem allur 
verðsamanburður milli landa verður mun skýrari. Benda má á að Grikkir, 
sem Íslendingar hafa lengi litið á sem hálfgert þriðja flokks ríki í 
efnahagslegum skilningi, stefna að aðild að Myntbandalaginu á næsta ári 
og hefur sú ákvörðun þegar leitt til þess að lánshæfismat Grikkja á 
alþjóðamarkaði hefur gjörbreyst til batnaðar. Markaðurinn metur þá 
baktryggingu sem aðildin felur í sér það mikils að væntanlegt er að Ísland 
muni þurfa að horfa upp á ýmis fyrrum austantjaldsríki skjótast upp fyrir 
sig í þessu sambandi ef heldur fram sem horfir. 
 
Viðskipti við evruríkin ellefu vigta í dag um þriðjung af 
heildarmilliríkjaviðskiptum Íslands. Reynsla annarra þjóða hefur sýnt að í 
því getur falist veruleg áhætta að tengja gjaldmiðil sinn við lönd sem 
einungis minni hluti milliríkjaviðskiptanna er við. Ef Bretar, Danir og Svíar 

gerast aðilar að Myntbandalaginu, sem margt bendir til að gerist á allra 
næstu árum, verður framangreint hlutfall hins vegar komið upp í 2/3. Við 
það verður þrýstingur á Ísland að tengjast evrunni með einum eða öðrum 
hætti orðinn raunverulegur. Reyndar hafa sumir nefnt sem gagnrök að 
hár vaxtamunur hér á landi, sem frelsi í peningastjórn gerir okkur kleift að 
viðhalda, ætti að virka hvetjandi á aðstreymi erlends fjármagns til 
landsins. Þó það eigi við að einhverju marki má ætla að jákvæð 
heildaráhrif þess að tengja Ísland við hina nýju mynt verði mun meiri, 
m.a. með hliðsjón af gagnsærri markaði. 
 
Aðild að Myntbandalaginu er eingöngu opin aðildarríkjum ESB, en ekkert 
bendir til að íslensk stjórnvöld ætli að kanna möguleika á slíkri aðild á 
núverandi kjörtímabili. Erfitt verður fyrir Ísland að taka upp evruna sem 
gjaldmiðil hér á landi án þess. Hvorki tvíhliða samningur við Seðlabanka 
Evrópu eða einhliða aðgerðir eins og að nýta gjaldeyrisforðann til kaupa 
á evru virðast raunhæfir kostir í stöðunni. Aðild að Myntbandalaginu 
mundi hins vegar gera mögulegt að taka upp evruna án þess að nýta til 
þess gjaldeyrisforða landsins. 
 
Hafa ber í huga að jafnvel þótt af inngöngu í ESB verði er ekki vænlegt 
að ganga jafnframt í Myntbandalagið nema rétt skilyrði séu til staðar, þ.e. 
að staða íslensks efnahagslífs sé sambærileg við það sem gerist í þeim 
löndum sem fyrir eru í Myntbandalaginu. Grundvallarforsenda aðildar er 
að sjálfsögðu að uppfylla hin svokölluðu Maastrichtskilyrði sem sett eru 
fyrir inngöngu. Í því sambandi má benda á að öll þau ríki sem nú eru 
aðilar að Myntbandalaginu voru áður aðilar að ERM11 og höfðu því haft 
góðan aðlögunartíma til að taka upp nýja mynt. Ísland uppfyllir reyndar í 
dag öll Maastrichtskilyrðin fyrir inngöngu ef frá er skilið 
verðbólguskilyrðið. Rétt er að taka fram að nauðsynlegt er að horfa 
lengra fram á veginn en sem nemur einni hagsveiflu þegar tekin er 
ákvörðun um slíkt grundvallarmál. 
 
3. Aðlögunarhæfni atvinnulífsins 
 
Það eru fleiri en þeir hagstjórnarþættir sem fyrr eru nefndir sem skipta 
máli við að tryggja aðlögunarhæfni íslensks atvinnulífs. Sveigjanlegur 
vinnumarkaður er mjög mikilvægur í því sambandi. Þá er brýnt að 
minnka opinbera geirann til að skapa meira svigrúm fyrir einkaframtakið 
sem jafnan skilar þjóðarbúinu mun meira á hverja framleiðnieiningu. Hér 
má t.d. benda á einkavæðingu í heilbrigðis- og menntageira sem komið 
er inn á annars staðar í skýrslunni. 
 
Há framleiðni í atvinnulífinu er ein forsenda árangursríkis efnahagslífs. 
Henni verður aðeins náð ef til staðar er virk samkeppni og einkaframtakið 
fær að njóta sín sem skyldi. Opinberi geirinn á Íslandi er alltof stór. 
Íslenska ríkið hefur fram á þennan dag verið í aðalhlutverki á nokkrum af 
mikilvægustu sviðum atvinnulífsins, þ.e. á fjármálamarkaði, 
fjarskiptamarkaði og orkumarkaði. Hinn ofvaxni ríkisgeiri hefur í ofanálag 
leitt launahækkanir í landinu, öfugt við það sem þekkist í öllum helstu 
samkeppnislöndum. Brýnt er að losa tök ríkisins af þessum geirum til að 
skapa meira svigrúm fyrir hinn frjálsa markað og stuðla þannig að aukinni 

                                                   
11 Exchange Rate Mechanism (Gengistilhögun Evrópu), sem var undanfari European Monetary Uninon 
(Myntbandalagsins). 

framleiðni. Takmarkið ætti að vera að koma samneyslunni sem hlutfalli af 
landsframleiðslu úr 22% niður í 20% og opinberum útgjöldum úr 36% í 
30%. 
 
Eins og fram hefur komið telja sumir, m.a. OECD, að hagvöxturinn í 
landinu geti ekki haldið áfram með sama hætti þar sem 
framleiðniaukningin í hagkerfinu standi ekki lengur undir núverandi 
hagvexti. Í þessu sambandi ber þó að hafa í huga að framleiðni á Íslandi 
er mun lægri en í flestum OECD ríkjum. Háar heildartekjur þjóðarbúsins 
skýrast fremur af löngum vinnutíma. Í ljósi þess ætti enn að vera mikið 
svigrúm fyrir þjóðarbúið til að viðhalda háu hagvaxtarstigi með aukinni 
framleiðni hvers starfsmanns á hverja vinnustund. 
 
3. Erlendar fjárfestingar á Íslandi 
 
Erlendar fjárfestingar eru sífellt að verða mikilvægari þáttur í hagvexti 
ríkja heimsins og samkeppnin um að laða til sín erlent fjármagn og 
þekkingu eykst þannig stöðugt. Hérlendis hafa slíkar fjárfestingar hins 
vegar verið litlar í samanburði við samkeppnislöndin og reyndar fyrst og 
fremst í tengslum við stóriðju. Ýmsar skýringar hafa verið settar fram. 
Það sem oftast er fyrst nefnt er lítil þekking útlendinga á landinu, lítið 
hagkerfi, sérstakur gjaldmiðill sem fjárfestar þekkja ekki og lagalegar 
takmarkanir á fjárfestingu í því besta sem landið hefur hingað til haft upp 
á að bjóða, þ.e. sjávarútvegs- og orkugeira. 
 
Styrkur hagkerfisins er að jafnaði einn mikilvægasti þátturinn sem 
fjárfestar horfa til þegar tekin er afstaða til fjárfestingar í öðru landi. 
Sérstaklega á það við hvað varðar þá fjárfestingarvalkosti sem byggja 
innkomu sína á eða eru sterklega háðir innlendum aðstæðum. Í starfi 
sínu leitaði hópurinn eftir upplýsingum frá virtu erlendu ráðgjafafyrirtæki 
um til hverra atriða er gjarnan sérstaklega horft í þessu sambandi: 
 
Efnahagur 
     *   Stærð og þjóðarframleiðsla, en þó sérstaklega skilvirkni  
          hagkerfisins 
     *   Uppbygging hagkerfisins og möguleikar þess til vaxtar 
     *   Verðlag og verðbólga 
 
Hagstjórn og peningastefna 
     *   Skuldastaða í hlutfalli af þjóðarframleiðslu 
     *   Framboð fjármagns og almenn peningastefna 
 
Fjármálakröfur 
     *   Viðskiptahalli og hugsanlegt gjaldeyrisútstreymi 
     *   Ytri fjármögnun, t.d. frá Alþjóðabankanum, Alþjóða  
         gjaldeyrissjóðnum eða einkaaðilum 
 
Efnahagsumbætur 
     *   Hraði þeirra, svo sem einkavæðingar og afnám miðstýringar 
     *   Heilbrigður fjármála- og viðskiptageiri 
     *   Aðild að OECD og ESB 

Pólitískur stöðugleiki 
     *   Fjárfestar líta hann sem grundvöll fyrir hagvexti, efnahagslegum  
         stöðugleika og endurgreiðslu skulda 
 
Skuldabréf á markaði 
     *   Fjárfestar horfa til aðgengis að ríkisskuldabréfum á markaði. Líta til  
         stærðar, greiðslustöðu og gjaldeyristengingar þjóðarskulda sem og  
         viðskiptasögu þjóðar 
 
Lánshæfismat 
     *   Fjárfestar horfa sérstaklega til allra breytinga á lánshæfismati  
         þjóðar 
 
Hvað Ísland varðar er ljóst að erfitt getur verið fyrir erlenda fjárfesta að 
skilja uppbyggingu íslenska hagkerfisins og þýðingu sjávarútvegsins í því 
sambandi. Þá hefur verið bent á að fjármagnsmarkaðurinn hérlendis sé 
enn sem komið er ófullkominn í samanburði við samkeppnislöndin. Til að 
viðhalda áhuga erlendra stofnanafjárfesta á Íslandi þurfi þannig tvenn 
meginskilyrði að vera til staðar þ.e. skilvirk markaðsgreining og öflug 
viðskiptavakt, sem tryggir möguleika fjárfesta á að selja þegar þeim 
hentar. Þessum skilyrðum gagnvart stórum erlendum fjárfestum verður 
tæplega fullnægt nema öflugir erlendir bankar gerist þingaðilar að 
Verðbréfaþingi Íslands og geti þannig veitt stórum erlendum aðilum 
þessa þjónustu. 
 
Að hagkerfinu undanskildu skipta þættir eins og lýðræði, lagalegt 
umhverfi m.a. hvað varðar vernd hugverkaréttinda, nægur aðgangur að 
hæfu starfsfólki, innviðir þjóðfélagsins, skattkerfi og aðgangur að 
náttúruauðlindum vissulega einnig miklu máli. Þar stendur Ísland að 
flestu leyti ágætlega að vígi. Afar mikilvægt er þó að vera ávallt vakandi 
fyrir bættum starfsskilyrðum þar sem samkeppnislöndin eru sífellt að leita 
leiða til að auka samkeppnishæfni síns eigin atvinnulífs. 
 
Í skýrslu sem gefin var út af rannsókna- og þróunardeild 
Alþjóðaviðskiptastofnunarinnar seinni hluta síðasta árs kemur fram að 
gagnsæi og varanleiki leikreglna og stjórnarfars í hverju landi séu þættir 
sem verða seint ofmetnir í þessu sambandi. 12 Þetta nær bæði til 
almennra þátta eins og skýrleika viðskipta- og efnahagsstefnu 
stjórnvalda og þeirra reglna sem settar eru. Jafnframt er mikilvægt að 
þær stofnanir sem settar eru á stofn til að framfylgja reglunum, svo sem 
skatt- og samkeppnisyfirvöld, séu skilvirkar og að eðlilegt samræmi sé í 
ákvörðunum þeirra. Í skýrslunni kemur fram að grannríki okkar Danmörk, 
Noregur og Finnland eru meðal tíu efstu þjóða heimsins á lista yfir þau 
ríki sem best standa að þessu leyti (transparency list). Sérstaklega 
athyglisverð er sú niðurstaða skýrsluhöfunda að við að færast upp um 
eitt sæti á þessum lista með því að skerpa enn frekar á gagnsæi gildandi 
reglna og stjórnarhátta megi ríki gera ráð fyrir 40% aukningu á erlendri 
fjárfestingu í landinu. Það er því til mikils að vinna. 
 
Athyglisvert var að í umræðum í þeim hópi fulltrúa félaga 
Verslunarráðsins sem stendur að baki þessum kafla skýrslunnar og 

                                                   
12 The Impact of Transparency on FDI, WTO Economic Research and Analysis Division, August 1999. 

reynslu hafa af fjárfestingu erlendra aðila í fyrirtækjum sínum kom fram 
að þeir hefðu mætt litlum skilningi íslenskra stjórnvalda í þessu efni. 
Þannig virðist sem hérlend stjórnvöld hafi litla velþóknun á fjárfestingu 
útlendinga í atvinnulífinu, ef frá er skilin stóriðja, en aðkoma útlendinga 
að fjárfestingu í hátæknigreinum, fjarskiptageiranum, fjármálageiranum 
eða verslun sé ekki af hinu góða. Þessu til viðbótar hefur borið á 
andstöðu hagsmunaðila eins og verkalýðsfélaga við því að fá erlent 
fjármagn inn í atvinnulífið. 
 
Hér er augljóslega þörf á hugarfarsbreytingu, enda fátt meira virði fyrir 
atvinnulíf hvers lands en nægilegt þolinmótt fjármagn til að tryggja 
samkeppnishæfni fyrirtækjanna, auk þess sem slíkri fjárfestingu fylgir að 
jafnaði aðgangur að tækni og þekkingu sem stuðlar enn frekar að aukinni 
verðmætasköpun í landinu. Auðvelt er að benda á dæmi, eins og í 
tengslum við stórmannvirkjagerð, þar sem íslensk fyrirtæki sem 
upphaflega voru algerlega háð nánu samstarfi við erlenda aðila á 
viðkomandi sviði eru farin að standast erlendum samkeppnisaðilum 
fyllilega á sporði og í sumum tilfellum farin að nýta sér þá þekkingu til 
þátttöku í sambærilegum verkefnum á erlendri grundu. Ljóst er að 
erlendir fjárfestar hafa á alveg sama hátt og innlendir mestan áhuga á að 
sá rekstur sem fjárfest er í gangi sem best og skili þeim ásættanlegum 
arði af fjárfestingunni. Niðurstaða skoðanakönnunar sem 
PriceWaterhouseCoopers vann fyrir Verslunarráð og birt er í lok þessarar 
skýrslu sýnir að mikill meirihluti er fylgjandi erlendri fjárfestingu í íslensku 
atvinnulífi.13 
 
Að undanskildum fiskveiðum, þar sem lagalegar takmarkanir á erlendri 
fjárfestingu eru til staðar, og orkugeiranum, þar sem oft er þörf á að fara 
út í mjög dýrar fjárfestingar, er ljóst að sá atvinnugeiri þar sem mestir 
möguleikar eru fyrir Ísland til að laða að erlent fjármagn er á 
hátæknisviðinu. Arðsemimöguleikar þar eru líka mun meiri en í t.d. 
sjávarútvegi eða ferðaþjónustu, svo dæmi séu tekin. Síðastliðin misseri 
hafa sprottið hér upp fyrirtæki á hátæknisviði, svo sem í upplýsinga- og 
líftækni sem hafa þegar náð að laða stóra erlenda fjárfesta inn í 
reksturinn. Sú afstaða hérlendra stjórnvalda sem fyrr er nefnd hefur þó 
að mati fulltrúa fyrirtækja í þessum geirum hamlað því að ekki er meira 
um slíka fjárfestingu enn sem komið er. Það er miður þar sem í raun eiga 
allar forsendur að vera til staðar á Íslandi til að skapa hagstætt umhverfi 
fyrir slíka starfsemi. Sérstaklega hefur verið bent á skattalöggjöfina í 
þessu sambandi. Þannig hafa gildandi reglur um eignarskatta á hlutabréf 
orðið til þess að hérlend fyrirtæki hafa kosið að flytja starfsemi sína eða 
hluta hennar erlendis. Sum hafa farið þá leið að stofna eignarhaldsfélag 
um reksturinn á Íslandi í ríki sem býður upp á hagstæð skattaskilyrði fyrir 
slík félög. Þá má benda á að reglur um verðbólgureikningsskil og skortur 
á hagstæðum skattareglum í tengslum við kaupréttarsamninga við 
starfsmenn draga úr áhuga útlendinga á fjárfestingum hérlendis. 
 
Sem dæmi um ríki sem hafa náð undraverðum árangri í efnahagslífi sínu 
með því að skapa kjöraðstæður til stofnunar verðmætisaukandi fyrirtækja 
eins og hátæknifyrirtækja má taka Írland. Einn þáttur í þeirri viðleitni 
hefur falist í því að írska ríkið greiðir laun hámenntaðra írskra 

                                                   
13 Eina undantekningin varðar sjávarútveginn, en í umfjöllun starfshópsins kom fram að þar eins og í 
öðrum greinum væri mikilvægt að fá inn erlenda þekkingu og reynslu, þó að hugsanlega væri rétt að 
bíða þar til sátt um fiskveiðistjórnunarkerfið hefði náðst í landinu. 

starfsmanna sem írsk fyrirtæki "flytja heim" að loknu framhaldsnámi 
þeirra erlendis í 1-2 ár meðan þessir starfsmenn eru að koma undir sig 
fótunum heima fyrir. Mikil eftirspurn er eftir hámenntuðu fólki á 
heimsmarkaði. Með slíku framlagi eru írsk stjórnvöld í raun að kaupa 
þekkingu til landsins sem í flestum tilvikum skilar sér margfalt aftur í 
framlagi starfsmannanna til atvinnulífsins og þannig í auknum hagvexti 
og velsæld þjóðarinnar. Liechtenstein er annað gott dæmi um ríki, sem 
ekki hefur neinar náttúruauðlindir að byggja afkomu sína á en státar af 
blómlegu atvinnulífi sem byggir grundvöll sinn á hagstæðu lagaumhverfi 
fyrir fjármálastofnanir sem þjónusta erlenda fjárfesta.  
 
Hér má benda á að með lögfestingu frumvarps um alþjóðleg 
viðskiptafélög á Íslandi síðasta vor var ætlunin að skapa hagstætt 
umhverfi til reksturs fyrirtækja í alþjóðaviðskiptum hérlendis. Lögin urðu 
hins vegar, þegar upp var staðið, háð mun umfangsmeiri skilyrðum en 
upphaflega hafði verið að stefnt sem aftur hefur leitt til þess að mörg 
tækifæri sem átti að skapa nýtast ekki sem skyldi. Á sama tíma breyttu 
Danir sinni skattalöggjöf hvað varðar eignarhaldsfélög skráð í Danmörku. 
Frá þeim tíma hafa verið skráð um 1000 ný eignarhaldsfélög í 
Danmörku, langflest í eigu erlendra aðila. Þessi breyting hefur þannig 
skilað verulegum tekjum í danska þjóðarbúið og skapað mörg störf í 
kringum skráningu og aðstoð við slík félög. 
 
Þótt ganga megi út frá því að ekki sé möguleiki á jafn stórum 
fjárfestingum í fjármálageiranum og á mörgum öðrum sviðum vegna 
örrar tækniþróunar sem gerir fjármálafyrirtækjum kleift að þjónusta stórt 
svæði frá jafnvel einni fámennri starfsstöð, er mikilvægt að líta til fleiri 
þátta en beins fjármangs, þar sem á þessu sviði er oft verið að fjárfesta í 
þekkingu og mannauði sem tvímælalaust skilar sér aftur inn í þjóðarbúið. 
 
Sagan hefur ítrekað sýnt að bannreglur sem lúta að því að banna 
eitthvað sem almennt telst eftirsóknarvert eða hagkvæmt leiða jafnan til 
þess að aðilar leita allra mögulegra ráða til að fara fram hjá þeim. Þannig 
má benda á að erlendir aðilar, í samvinnu við innlenda, hafa með ýmsum 
hætti farið í kringum lagalegar takmarkanir á fjárfestingu í sjávarútvegi. 
Erlendir fiskkaupendur hafa t.d. veitt seljendum sínum á Íslandi lán til 
bátakaupa, byggingar fiskvinnsluhúsa o.s.frv. gegn því að viðkomandi 
seljandi hefur skuldbundið sig til að selja ekki til annarra aðila. Þá birtist 
ákveðin þversögn í því að á sama tíma og Íslendingar meina 
útlendingum aðild að hérlendum sjávarútvegi hafa íslensk fyrirtæki verið 
að fjárfesta í sjávarútvegi jafnvel í fjarlægum löndum eins og í Afríku og 
S-Ameríku. 
 
Ekki má gleyma þeim möguleikum sem skapast við einkavæðingu 
ríkisfyrirtækja til að auka erlenda fjárfestingu. Rétt væri að bjóða 
erlendum aðilum beint að kaupa hlut í þeim fyrirtækjum sem einkavædd 
eru, ekki síst nú þegar miklar áhyggjur eru af innanlandsneyslu og 
auknum viðskiptahalla á Íslandi. 
 
Þegar rætt var um framlag hins opinbera til kynningar á Íslandi sem 
raunhæfum fjárfestingarkosti í samstarfshópnum kom fram að þörf væri á 
skýrari markmiðssetningu í þeim efnum. Sérstaklega væri brýnt að þeir 
opinberu aðilar sem hafa slíka kynningu með höndum nýttu sem skyldi 

þá þekkingu og tengsl sem aðilar innan fyrirtækjanna hafa byggt upp í 
gegnum tíðina. 
 
Þótt hér hafi fyrst og fremst verið horft til beinnar erlendrar fjárfestingar í 
íslensku atvinnulífi er vissulega einnig mikilvægt að velta fyrir sér óbeinu 
fjárfestingunni, þ.e. fjárfestingu á skuldabréfamarkaði. Þar ætti Ísland að 
eiga ágæt sóknarfæri þar sem lánshæfismat landsins bæði frá Moody´s 
(Aaa) og Standard & Poor (AA+) er mjög hátt, auk þess sem Ísland er í 
OECD en skuldir aðildarríkja OECD vega 0% í áhættumati 
fjármálastofnana samkvæmt reglum BIS. Sá þáttur er mjög mikilvægur í 
sambandi við viðskiptavakt erlendra banka með íslensk ríkisskuldabréf. 
 
Önnur tegund óbeinnar fjárfestingar getur falist í samstarfsverkefnum 
(Joint Ventures) sem fjallað er um hér að framan. Rétt er að hvetja 
íslensk fyrirtæki til að huga betur að þessum möguleika til að auka 
fjölbreytni atvinnulífsins, enda koma hin erlendu fyrirtæki gjarnan með 
verðmæta tækniþekkingu inn í landið. 
 
Vert er að íhuga vel hvernig stendur á því að EES-aðild Íslands virðist 
ekki hafa breytt miklu hvað varðar fjárfestingar útlendinga hérlendis, þótt 
sú aðild opni möguleika fyrir erlend fyrirtæki til að setja upp framleiðslu 
hér á landi með útflutning til Bretlands eða meginlands Evrópu í huga. Á 
sama tíma hefur, svo dæmi sé tekið, aðild Mexíkó að NAFTA fært 
þangað inn erlenda fjárfestingu metna á um 11 milljarða dollara á ári 
undanfarin ár. Nýlegur fríverslunarsamningur milli ESB og Mexíkó er 
talinn líklegur til að hækka þessa fjárhæð verulega á næstu árum, 
sérstaklega í tengslum við fjárfestingar evrópskra bílaframleiðenda þar í 
landi. Raunar er sérlega athyglisvert að horfa til þess hvernig Mexíkó 
hefur haldið á spilunum í þessu efni undanfarin ár, en þarlend stjórnvöld 
hafa nú samið um bestukjarasamning við tvær stærstu viðskiptablokkir 
heims auk fríverslunarsamninga við mörg ríki S-Ameríku. Þetta er svo 
sannarlega fordæmi fyrir íslensk stjórnvöld að horfa til. 
 
Mun meira er af fjármagni á lausu í heiminum en góðum 
fjárfestingarkostum. Það er lífsspursmál fyrir Ísland að íslensk stjórnvöld 
skapi hér hagstætt umhverfi fyrir atvinnulífið til að byggja upp fyrirtæki 
sem eru fær um að laða að erlent fjármagn. Að óbreyttu er hins vegar 
hætta á að Ísland muni halda áfram að fara halloka í þeirri samkeppni 
sem ríki heimsins heyja um að ná til sín bita af þeirri köku. 
 
4. ESB-Þróun og staða Íslands 
 
1. Gildi EES-samningsins 
 
Fáir bera á móti því í dag að aðild Íslands að samningnum um Evrópska 
efnahagssvæðið hefur haft mjög jákvæð áhrif á samkeppnisstöðu 
íslenskra fyrirtækja. Með aðildinni fékkst beinn aðgangur þeirra að innri 
markaði Evrópusambandsins, sem nú telur 18 ríki, auk þess sem sú 
aðlögun viðskiptalöggjafarinnar sem nauðsynleg var vegna aðildarinnar 
hefur styrkt samkeppnishæfni Íslands verulega og á eftir að gera enn 
frekar á komandi árum. Erfitt er hins vegar að meta þessi áhrif 
nákvæmlega vegna ýmissa óvissuþátta eins og hversu góðum tvíhliða 
samningum Ísland hefði náð ef þátttaka í EES hefði ekki komið til. 

Með EES-samningnum náði Ísland þannig að flestu leyti sambærilegri 
stöðu á viðskiptasviðinu og samkeppnisfyrirtæki innan ESB, án þess að 
þurfa að taka þátt í þeim þáttum ESB sem freistuðu síður, eins og 
sameiginlegu sjávarútvegsstefnunni og sameiginlegu 
landbúnaðarstefnunni. Reyndar er athyglisvert að bera saman stöðu 
Íslands og Sviss, en Svisslendingar höfnuðu aðild að EES í 
þjóðaratkvæðagreiðslu. Þrátt fyrir það hafa Svisslendingar séð sig 
tilknúna til að aðlaga viðskiptalöggjöf sína sem mest að löggjöf ESB til að 
tryggja greiðari aðgang að innri markaðinum. Sviss er samt í 
áhorfandahlutverki hvað varðar alla stefnumótun og ákvarðanatöku, 
meðan Ísland kemur að mótun ESB gerða og hefur atkvæðisrétt um 
hvort viðkomandi gerðir skuli teknar upp á EES-svæðinu eða ekki. 
 
2. Breyttar aðstæður 
 
Margt hefur breyst frá því að EES-samningurinn var undirritaður. Þannig 
gengu megin máttarstólpar EFTA hluta EES-samstarfsins, Austurríki, 
Finnland og Svíþjóð, inn í ESB fljótlega eftir að EES-samningurinn tók 
gildi. Þá standa nú yfir aðildarviðræður milli framkvæmdastjórnar ESB og 
fjölmargra Austur-Evrópu- og Miðjarðarhafsríkja. Innan skamms tíma má 
þannig gera ráð fyrir að ESB muni telja hátt í 30 ríki. Vægi þeirra ríkja 
sem mynda EFTA stoð EES-samstarfsins, þ.e. Íslands, Noregs og 
Liechtenstein, minnkar því stöðugt. Það á við um EES-samstarfið eins og 
annað samstarf og samninga að samningsstaða hvers þátttakanda 
byggist á því sem hann hefur að bjóða í skiptum fyrir það sem sóst er 
eftir. Með minnkandi vægi verður því samningsstaða Íslands og hinna 
EFTA-EES ríkjanna sífellt erfiðari. 
 
Þá eru ýmsir sem telja að þær stofnanabreytingar sem 
Amsterdamsáttmálinn14 felur í sér, m.a. aukið vald Evrópuþingsins, dragi 
enn meir úr áhrifum Íslands og hinna EFTA-EES ríkjanna á EES málefni 
og geri þeim erfiðara að koma skoðunum sínum á framfæri. Sú 
tilhneiging sem nú gætir, þ.e. að ákvarðanataka sé að færast frá 
framkvæmdastjórn ESB yfir í vinnuhópa ráðherraráðs ESB sker síðan 
enn frekar á tengslin. Á móti kemur að sumar þeirra breytinga sem 
Amsterdamsáttmálinn fól í sér heimila hverju aðildarríki fyrir sig í auknum 
mæli að meta á hvaða sviðum samstarfsins það kýs að taka þátt. Þetta á 
sérstaklega við um nýrri svið samstarfsins eins og sameiginlega 
viðskiptastefnu, öryggis- og varnarmál, Schengen og Myntbandalagið. Á 
sama tíma hefur möguleiki "þriðju ríkja" á að koma að þessum sviðum 
aukist, sbr. aðild Íslands að Schengen. Þetta hefur í raun skapað þær 
aðstæður að Ísland er jafnvel virkari þátttakandi í Evrópusamstarfinu en 
sum hinna eiginlegu aðildarríkja. 
 
3. ESB-aðild 
 
Hugsanleg aðild Íslands að ESB hefur verið töluvert í umræðunni 
undanfarið og íslenskir stjórnmálamenn hafa í auknum mæli tekið það 
mál á dagskrá. Ljóst er að sú staðreynd að vægi Íslands innan EES-
samstarfsins er sífellt að minnka auk nýlegra dóma, sbr. ráðgefandi álit 
EFTA dómstólsins 1998 í máli launþega á Íslandi gegn Ábyrgðarsjóði 

                                                   
14 Niðurstaða síðustu ríkjaráðstefnu ESB sem lauk í Amsterdam 1998. Sáttmálinn felur í sér viðamiklar 
breytingar á ýmsum ákvæðum stofnsamnings Sambandsins. 

launa (Erlu Maríu mál) og annað í norsku máli er varðaði bætur til 
farþega sem slasast í bíl með ölvuðum ökumanni, hafa vakið upp 
spurningar um hvort hægt sé að tala um að ekkert afsal á fullveldi og 
sjálfsákvörðunarrétti þjóðarinnar hafi falist í EES-aðildinni. Jafnvel hefur 
verið bent á að áhrif stærri ríkja sem standa utan við EES-samstarfið, 
eins og Sviss, á stofnanir ESB séu í raun meiri en raunveruleg áhrif 
Íslands. 
 
Að öllu samanlögðu er þannig margt sem bendir til þess að mun 
skynsamlegra væri fyrir Ísland að ganga alla leið og gerast aðili að ESB 
með öllum þeim réttindum og skyldum sem því fylgir. Það mat er óháð 
því hvort EES-samningurinn sem slíkur geti lifað áfram um mörg ár til 
viðbótar eða ekki. Áhyggjum af áhrifum sameiginlegu 
sjávarútvegsstefnunnar á íslenskan sjávarútveg og vangaveltum um það 
hvort og þá að hve miklu leyti væri mögulegt að fá undanþágur frá þeirri 
stefnu mun ekki verða fullsvarað nema farið sé út í samningaviðræður 
við framkvæmdastjórn ESB. Horfa má til þess að Noregur fékk á sínum 
tíma í aðildarviðræðum við ESB viðurkenndan tímabundið eigin rétt til 
auðlindastjórnunar norðan tiltekinnar breiddargráðu með vísun í reynslu 
og sérstaka hagsmuni þeirra af fiskveiðum. Væntanlega verður ESB ekki 
síður tilbúið að koma til móts við Ísland í slíkum efnum í ljósi þess hversu 
íslenskt efnahags- og atvinnulíf er háð sjávarútvegi. Þá hafa einnig 
margir talið að á þeim sviðum þar sem sérþekkingu Íslands nýtur við, 
eins og hvað varðar fiskveiðar, geti áhrif okkar á stefnumótun innan 
sambandsins orðið veruleg. Með eiginlegri aðild að ESB mundi Ísland 
verða hluti af hinu sameiginlega tollabandalagi og tollar á ýmsar 
vörutegundir í viðskiptum við ESB ríki falla niður. Niðurstaða fyrrgreindrar 
skoðanakönnunar sem birt er aftast í skýrslunni styður þessi sjónarmið. 
 
4. NAFTA eða aðrir kostir 
 
Ef ríkistjórn Íslands ætlar að halda fast við þá stefnu að opna ekki fyrir 
viðræður um ESB aðild á næstu árum er nauðsynlegt að yfirfara 
vandlega hvaða aðrir kostir eru í stöðunni. Í því sambandi ber m.a. að 
huga að því hversu góðum tvíhliða samningum við ESB má gera ráð fyrir 
að ná ef EES-samningurinn hættir að virka jafn vel og hingað til fyrir 
atvinnulífið. 
 
Í umfjöllun starfshópsins var þeirri spurningu velt upp hvort hugsanlega 
væri æskilegra fyrir Ísland að huga frekar að NAFTA aðild en að horfa til 
ESB. Tæknilega séð, svo sem með tilliti til EES-skuldbindinga, er ekkert 
sem stendur í vegi fyrir því að hefja slíkar viðræður. Flestir þátttakendur 
voru þó á því að meðan útflutningsviðskipti Íslands við NAFTA ríkin eru 
ekki meiri sé óraunhæft að líta á NAFTA aðild sem eiginlegan valkost við 
aðild að ESB. Þá hefur reynslan sýnt að almennt er mjög erfitt að semja 
við Bandaríkin í svona málum. Hér má þó horfa til þess að ESB hefur nú 
undirritað sérstakan fríverslunarsamning við Mexíkó, sem opnar um leið 
ákveðnar dyr fyrir aðildarríki þess inn til Bandaríkjanna og Kanada. 
Stóráform evrópskra bílaverksmiðja um að setja upp mikla starfsemi í 
Mexíkó sýnir kosti þess samnings mjög vel. 

5. WTO-lota og staða Íslands 
 
1. GATT og WTO 
 
GATT samningnum frá 1947 var ætlað að vera vettvangur fyrir 
samningaviðræður til að knýja fram frelsi í heimsviðskiptum. Einn stærsti 
áfanginn á þeirri leið náðist síðan með Úrugvæ viðræðunum, sem hófust 
1986 og lauk með GATT 1994 og samningi um stofnun 
Alþjóðaviðskiptastofnunarinnar (WTO). Þar var jafnframt samið um að 
hafnar skyldu nýjar samningaviðræður um frekara frelsi í landbúnaðar- 
og þjónustuviðskiptum fyrir árslok 1999. Undirbúningsfundur fyrir þær 
viðræður, sem haldinn var í Seattle í Bandaríkjunum í desemberbyrjun 
1999, rann hins vegar út í sandinn vegna ágreinings milli iðnríkja annars 
vegar og þróunarríkja hins vegar og frekari fundahöldum um málið var 
því frestað ótímabundið. Bandaríkjamenn, sem gestgjafar, voru 
sérstaklega gagnrýndir fyrir sinn þátt í þeim málalyktum. 
 
Athyglisvert er hversu stór hluti heimsviðskiptanna í dag byggist á 
fríverslunarsamningnum eða sambærilegum samningum ríkja og 
ríkjablokka. Reyndar jókst það hlutfall úr 40% á árabilinu 1988-1992 yfir í 
42% árin 1993-1997.15 Enn vantar því töluvert á að GATT samningar hafi 
skilað þeim árangri sem stefnt var að. 
 
Það hefur verið stefna flestra iðnríkja að hin nýja samningalota nái til 
mun fleiri þátta en viðskipta með landbúnaðarvörur og þjónustu, svo sem 
lækkunar tolla á iðnaðarvörur þ.á.m. sjávarafurðir, opinberra innkaupa, 
einföldunar tollmeðferðar, samkeppnis- og fjárfestingarmála, höfunda- og 
hugverkaréttinda og viðskipta- og umhverfismála. 
 
Íslensk stjórnvöld lögðu fram tillögu fyrir Seattle fundinn um afnám 
ríkisstyrkja í sjávarútvegi. Í landbúnaðarmálum hafa íslensk stjórnvöld 
hins vegar lýst yfir mikilvægi þess að ríki geti haldið verndarhendi yfir 
eigin framleiðslu. Hér á landi hafa lengi verið til staðar verulegar hömlur á 
innflutningi erlendra landbúnaðarafurða og hafa íslensk stjórnvöld sagt 
að í allri umfjöllun um frekara frelsi í þeim efnum verði að taka tillit til fleiri 
en viðskiptalegra þátta, svo sem byggðasjónarmiða og fæðuöryggis. 
Varnarhagsmundir Íslands liggi þannig í takmörkun á markaðsaðgangi 
erlendra afurða. Sóknarhagsmunirnir séu hins vegar litlir á því sviði þar 
sem útflutningur íslenskra landbúnaðarafurða hefur verið sáralítill, enda 
landið ekki sérlega vel í sveit sett með tilliti til landbúnaðar. Hvað 
þjónustuviðskipti varðar hafa íslensk stjórnvöld sagt verulega hagsmuni 
fólgna í að brjóta niður gildandi höft í siglingum og flugi á erlendum 
mörkuðum, til hagsbóta fyrir þau íslensku fyrirtæki sem starfa á þessum 
sviðum. 
 
2. Höft á innflutningi landbúnaðarvara 
 
Eitt af mikilvægustu atriðunum sem sátt náðist um í Úrugvæ viðræðunum 
var að breyta hinum ýmsu gjöldum sem aðildarríkin stunduðu að leggja á 
innfluttar landbúnaðarvörur og færa þau yfir í tolla í staðinn. Jafnframt var 

                                                   
15 Sjá skýrslu "Preferential and Non-Preferential Trade Flows in World Trade", WTO Research and 
Analysis Division, September 1998. 

samið um að öll ríkin skuldbindu sig til að opna fyrir ákveðinn 
lágmarksinnflutning landbúnaðarvara á lágum tollum. 
 
Rætt hefur verið um að meginorsök þeirrar slæmu stöðu sem bæði 
sauðfjárrækt og mjólkurframleiðsla á Íslandi hafa verið í undanfarna 
áratugi megi rekja til þeirrar ríkisforsjár sem ríkt hefur á þessum sviðum 
frá því fyrri hluta síðustu aldar. Sá hluti framleiðslunnar sem notið hefur 
meira frelsis eins og kjúklinga- og svínarækt stendur mun betur í dag. 
Margir vonuðust til að Úrugvæsamningurinn mundi hvetja stjórnvöld til að 
hverfa að mestu frá haftabúskap og innleiða aukið frelsi í bæði 
framleiðslu og innflutningi landbúnaðarafurða. Reyndin varð hins vegar 
sú að stjórnvöld lögðu sig fram við að viðhalda fyrri takmörkunum á 
markaðsaðgangi, m.a. með setningu mjög strangra heilbrigðiskrafna 
gagnvart innflutningi. Þá voru tollalágmörkin sett mjög hátt þannig að 
hægt væri að beita tollum sem raunverulegri aðgangshindrun á hverjum 
tíma. 
 
Ljóst er að þessar varnaraðgerðir stjórnvalda hafa heppnast vel þar sem 
síðastliðin misseri hefur að meðaltali aðeins verið nýtt um 1% af þeim 3-
5% tollkvóta sem heimilt er að flytja inn af ósoðnu kjöti á lágmarkstollum. 
 
Innflutningur á grænmeti hefur einnig verið verulega takmarkaður. 
Samkvæmt gildandi reglum á innflutningur að bera lága tolla ef íslensk 
framleiðsla er ekki til á markaðinum, en hægt er að leggja á fulla tolla 
strax og innlend framleiðsla kemur á markað. Raunin hefur hins vegar 
orðið sú að mörg dæmi eru um að háir tollar hafi verið lagðir á 
innflutning, t.d. tómata og papriku, þótt innlend framleiðsla sé ekki komin 
á markað. Þá hefur slíkum tollum einnig verið beitt til verðmótunar fyrir 
íslenska framleiðslu með því að hækka álög verulega á innflutning 
skömmu áður innlend framleiðsla er tilbúin. Það er sanngjörn og eðlileg 
krafa verslunarinnar og neytenda að farið sé eftir settum reglum og tryggt 
að ekki séu byggðir meiri verndarmúrar um innlenda framleiðslu en 
reglurnar leyfa. 
 
Um innflutning á ostum samdist svo um í Úrugvæ að hvert ríki skyldi 
reikna ákveðna lágmarksbinditolla en jafnframt að ríkjunum væri skylt að 
heimila ákveðinn lágmarksaðgang, 4% af heildarinnflutningi, á 
lágmarkstollum. Stjórnvöldum í hverju landi var síðan falið að útfæra 
hvernig útdeilingu á þeim kvóta yrði hagað. Hér á landi völdu stjórnvöld 
þá leið að bjóða út lágmarkstollkvótann. Sú aðferð hefur verið umdeild 
þar sem bent hefur verið á að hún leiði til hækkunar innflutningsverðs. Á 
móti kemur að útboð er að jafnaði sá viðskiptamáti sem tryggir best 
jafnræði aðila á markaði. Hins vegar er brýnt að tryggt sé að sá aðili sem 
fær úthlutað kvóta á grundvelli útboðs flytji inn fyrir allan kvótann, svo 
hluti hans standi ekki ónýttur. 
 
Þeir miklu verndarmúrar sem byggðir hafa verið um innlenda 
landbúnaðarframleiðslu hljóta eðli máls samkvæmt að leiða til þess að 
lítill hvati er til hagræðingar í greininni. Þannig má taka dæmi frá því 
þegar íslensk verslunarkeðja hóf að flytja íslenskar landbúnaðarafurðir til 
Færeyja á síðasta áratug. Færeysk stjórnvöld óskuðu þá eftir viðræðum 
við íslensk stjórnvöld um leyfi til að flytja þarlendar landbúnaðarvörur til 
Íslands. Íslensk stjórnvöld treystu sér ekki til að samþykkja það þótt ljóst 
hafi verið að aldrei hefði orðið um neinn innflutning að ráði að ræða frá 

Færeyjum. Þetta varð til þess að umræddur útflutningur til Færeyja 
lagðist af. Íslensk stjórnvöld hafa verið undir miklum þrýstingi frá 
samtökum bænda um að viðhalda sem mestum takmörkunum á 
markaðsaðgangi. Bændur hafa þannig í raun verið sjálfum sér verstir þar 
sem aukin hagræðing samfara meira frelsi mundi tvímælalaust bæta hag 
þeirra sem stunda þessa atvinnugrein. 
 
Þar sem vandamál landbúnaðarins hér á landi virðist fyrst og fremst 
heimatilbúið er þess vart að vænta að ný GATT samningalota eða aðrir 
alþjóðasamningar muni færa íslenskan landbúnað inn í virkt 
markaðsumhverfi. Hins vegar er orðið algert forgangsmál að 
hagsmunaaðilar sameinist í kröftugu átaki um að þrýsta á stjórnvöld að 
breyta um stefnu í þessum efnum þannig að landbúnaður geti orðið 
lífvænleg atvinnugrein hérlendis. Tímabært er að huga að þessu, ekki 
síst í ljósi þess að sauðfjárræktarsamningar við bændur eru lausir í vor. 
Á sama tíma mun virk samkeppni með auknum innflutningi skila sér í til 
neytenda í formi meira vöruúrvals og lægra verðs. 
 
Reyndar er athyglisvert að íslensk stjórnvöld lögðu tillögu um afnám 
afnám ríkisstyrkja í sjávarútvegi fyrir Seatle fundinn sem áður hefur verið 
minnst á, meðan þau treystu sér ekki til að styðja tillögur stórþjóða eins 
og Bandaríkjamanna og Ný-Sjálendinga um aukið frelsi í 
landbúnaðarviðskiptum. 
 
3. Önnur matvara 
 
Ef horft er til annarra vöruliða en landbúnaðarvara er samkeppnisstaða 
Íslands í vöruverði til neytenda ágæt hvað matvöru varðar, sérstaklega 
varðandi alla pakka- og þurrvöru sem og frystivöru. Hærri flutningsgjöld 
til Íslands en almennt gerist í öðrum löndum hljóta ávallt að leiða til 
eitthvað hærra vöruverðs hér á landi, en innflytjendum hefur þó tekist að 
ná þeim kostnaði mikið niður með stærri pöntunum í gegnum stórar 
rekstrareiningar. Þá er umhugsunarefni að líta til þeirrar þróunar sem 
hefur átt sér stað á matvörumarkaði á meginlandi Evrópu síðustu 
mánuði. Bandarískar risakeðjur eins og Wal Mart hafa numið land í 
Bretlandi, Þýskalandi og víðar og þrýst niður verði matvöru, í sumum 
tilvikum um tugi prósenta. Sú þróun hefur aftur ýtt undir sameiningar 
þeirra verslanakeðja sem fyrir eru í Evrópu, sbr. stórsamruni Carrefour 
og Picard í Frakklandi á síðasta ári. Engin ástæða er til að ætla að Ísland 
muni um aldur og ævi vera utan landakorts þessara heimsrisa á 
matvörumarkaði. Hagstæð starfsskilyrði fyrir hérlenda aðila eru 
grundvallaratriði ef þeir eiga að vera í stakk búnir að mæta slíkri 
samkeppni. 
 
4. Tvítollun vöru 
 
Þótt tollar á iðnvarning almennt hafi lækkað verulega síðustu áratugi eru 
enn ákveðnir flokkar þar sem slíkir tollar eru viss samkeppnishindrun. 
Fatnaður fellur m.a. þar undir. Mestur hluti þess fatnaðar sem fluttur er til 
landsins er framleiddur í Asíu. Mjög algengt er hins vegar að fatnaður sé 
seldur til Íslands í gegnum þriðja aðila í Evrópu, oftast að frumkvæði 
framleiðandans sem kýs að viðhafa slíkt fyrirkomulag gagnvart 
einstökum markaðssvæðum heimsins. Þetta verður hins vegar til þess 
að tvöfaldur tollur hefur lagst á vöruna komna til Íslands, þ.e. fyrst tollur 

inn í Evrópusambandið og síðan tollur frá viðkomandi aðildarríki ESB til 
Íslands, þar sem Ísland er ekki hluti af tollabandalagi ESB. Meðan Ísland 
er ekki aðili að ESB er ljóst að enginn árangur næst í þessum málum 
nema íslensk stjórnvöld lækki þessa tolla inn til landsins, annað hvort 
einhliða eða í gegnum fríverslunarsamninga. 
 
Rétt er að taka fram að vinnsla vöru í einu landi getur breytt uppruna 
hennar þannig að varan teljist eiga uppruna sinn í því landi þar sem 
vinnslan fer fram, en tolltaxti ræðst af uppruna vörunnar. Ákvörðun 
uppruna lýtur sérstökun reglum og eru þær mismunandi eftir 
vöruflokkum. Oftast þarf verulega vinnslu á vöru til að breyta uppruna 
hennar. 
 
5. Þjónustuviðskipti 
 
Þjónustugeirinn stendur fyrir meiri hagvexti og atvinnusköpun en nokkur 
annar atvinnugeiri í heiminum í dag. Sérstakur samningur um aukið frelsi 
í þjónustuviðskiptum var gerður í Úrugvæ (GATS)16 og á grundvelli hans 
hafa farið fram frekari viðræður um þau mál. Alþjóðaviðskiptastofnunin 
hefur haft það að markmiði að ný samningalota ýti enn frekar undir frelsi 
á þessu sviði þannig að það nái til allra þjónustugreina. Þar hefur m.a. 
verið rætt um fjármálaþjónustu, grunnfjarskipti, sérfræðingaþjónustu, 
flutningaþjónustu, heilbrigðisþjónustu og menntamál. Sérstök áhersla 
hefur einnig verið lögð á þjónustuviðskipti yfir landamæri og rafræn 
viðskipti. Frelsi á þessum sviðum hér á landi hefur þegar aukist verulega, 
m.a. í gegnum þær skuldbindingar sem við höfum tekið á okkur gegnum 
EES-aðildina. Ljóst er að alþjóðareglur um t.d. aukið frelsi í heilbrigðis- 
og menntamálum munu skapa ýmsa möguleika og sóknartækifæri fyrir 
Ísland og væntanlega hraða einkavæðingu á þessum sviðum. Fyrr hefur 
verið komið inn á að opnun markaða varðandi siglingar og flug muni 
skapa stóraukin tækifæri fyrir hérlend fyrirtæki. Hvað hugbúnaðargeirann 
varðar má benda á að óskýrar reglur um hvenær þjónusta telst veitt í 
einu landi frekar en öðru hafa verið íslenskum fyrirtækjum viss Þrándur í 
Götu, m.a. í tengslum við skattlagningu þjónustunnar. 
 
Rafræn viðskipti er töfrahugtakið í viðskiptaheiminum í dag. Enginn vafi 
er á því að mikil framþróun á eftir að verða á því sviði í nánustu framtíð. 
Sérstaklega á þetta við um viðskipti með þjónustu en einnig eru miklir 
möguleikar hvað varðar viðskipti með vöru sem hægt er að selja í 
rafrænu formi.17 Pöntunarviðskipti á hefðbundnum vöruflokkum með 
þessum hætti eiga einnig eftir að aukast mikið. Til þess að rafræn 
viðskipti geti gengið greiðlega fyrir sig er kappsmál að öll umgjörð þeirra 
og þær leikreglur sem um þau gilda séu skýrar og vel kynntar. ESB hefur 
á allra síðustu misserum sett aukinn kraft í vinnu við að móta slíkar 
reglur. Þá er á stefnuskrá Alþjóðaviðskiptastofnunarinnar að þetta verði 
eitt af þeim málum sem tekið verður til skoðunar í næstu samningalotu. 
Þótt þessar alþjóðastofnanir hafi tekið málaflokkinn upp á sína arma er 
engin ástæða fyrir íslensk stjórnvöld að bíða átekta. Ísland er að mörgu 
leyti í kjöraðstöðu til að ryðja brautina í þessum efnum með því að móta 
hér á landi skýrar og hagstæðar reglur um rafræn viðskipti. 

                                                   
16 General Agreement on Trade in Services. 
17 Sjá skýrslu "A Quantitative Assessment of Electronic Commerce", WTO Economic Research and 
Analysis Division, September 1999. 

6. Markaðssetning og sala 
 
Það skiptir ekki máli hversu framarlega við stöndum í að framleiða vörur 
eða þjónustu, markaðssetning og sala eru og verða lykilatriði þess að ná 
sem mestu verðmæti út úr þeirri vinnu sem lögð hefur verið af mörkum. 
Lengi vel voru þetta atriði sem íslenskt atvinnulíf rækti ekki sem skyldi. Á 
sama tíma höfum við horft upp á þjóðir í kringum okkur eins og frændur 
okkar Dani ná miklum árangri á þessum sviðum. Því til staðfestingar má 
benda á að Danir hafa í gegnum árin haft mun meiri tekjur af viðskiptum 
með sjávarfang en Íslendingar, þrátt fyrir að heildarveiði þeirra standi 
langt að baki veiðum íslenskra skipa. 
 
Augu íslenskra fyrirtækja fyrir mikilvægi góðrar markaðssetningar og 
kröftugra sölumanna hafa verið að opnast síðastliðin ár. Aukið framboð 
af hæfu fólki með menntun erlendis frá á þessum sviðum hefur ýtt undir 
það. Efling íslensks auglýsingaiðnaðar er einnig staðfesting á þessari 
þróun. Enn má þó gera mun betur í þessum efnum. Ýmis gerjun hefur 
verið að eiga sér stað erlendis sem enn er ekki farin að sjást nema í 
litlum mæli hér á landi. Þannig er að aukast að tvö eða fleiri fyrirtæki taki 
sig saman og samnýti áhrif vörumerkja sinna með því að birta bæði 
merkin á annað hvort vöru sem eitt fyrirtækjanna hefur verið að framleiða 
eða á nýrri vöru sem þau setja sameiginlega á markað. Slíkt samstarf 
getur skilað miklum árangri bæði innanlands, en ekki síður í útrás 
íslenskra fyrirtækja á erlenda markaði. 
 
Eins og fram kom í skýrslu Verslunarráðs um alþjóðavæðingu 
atvinnulífsins, sem lögð var fyrir viðskiptaþing 1999, felast okkar stærstu 
markaðsmöguleikar í þeim löndum sem liggja okkur næst. Þannig var þar 
bent á að íslensk fyrirtæki eigi mikil tækifæri ónýtt á hinum 
Norðurlöndunum. Rétt er að hvetja íslensk fyrirtæki til að hafa þetta í 
huga í tengslum við frekari útrás á erlenda markaði. 

II.  LEIKREGLUR VIÐSKIPTALÍFSINS 
 
1. Hlutabréfamarkaður 
 
Íslenskur hlutabréfamarkaður er innan við tíu ára gamall í venjulegri 
merkingu þess hugtaks.  Lög um Verðbréfaþing Íslands voru sett á árinu 
1992 en áður hafði það starfað innan vébanda Seðlabankans.  Á þessum 
árum hafa viðskipti þróast og leikreglur markaðarins mótast og er óhætt 
að fullyrða að á þessum tíma hafi verið tekið stórt skref í átt að 
þroskuðum hlutabréfamarkaði.  Sveiflur hafa verið á verði hlutabréfa og 
viðskiptamagni en viðskiptaaðilar á markaðnum hafa geta lagað sig að 
þeim án þess að upp hafi komið mikil vandamál því samfara og það er 
einmitt eitt helsta þroskamerkið.  Frá árinu 1995 til ársins 1999 
fimmfaldaðist markaðsvirði skráðra hlutabréfa í hlutfalli af vergri 
landsframleiðslu (VLF) og var í lok tímabilsins komið hátt í 50% af VLF.  
Veltan á Verðbréfaþingi tífaldaðist á sama tíma og var komin í rúmlega 
6% af VLF   
 
Eftirfarandi tafla sýnir þróun markaðsverðs (Mv) skráðra hlutabréfa á 
Verðbréfaþingi Íslands og viðskipti með þau: 
 
   Hlutabréfaviðskipti á verðbréfaþingi 
 
           Ár Markaðsv.         Velta          VLF    Mv/VLF Velta/VLF

1992 14600 138 397632 0,020371 0,000347
1993 19583 960 411421 0,041543 0,002333
1994 33335 1335 435028 0,060821 0,003069
1995 49695 2858 451548 0,091939 0,006329
1996 94802 5845 486454 0,148521 0,012016
1997 151009 13283 529949 0,231919 0,025065
1998 231402 12717 587454 0,325482 0,021648
1999 369884 40079 638561 0,470813 0,062765  

Upphæðir í milljónum kr. 
Mv/VFL miðað við meðaltal í ársbyrjun og árslok 
Heimildir: Verðbréfaþing og ÞHS 
 
 
Segja má að íslenskur hlutabréfamarkaður hafi nú slitið barnsskónum og 
horfi fram á frekari áfanga á þroskabraut sinni.  Markaðurinn hefur 
tvímælalaust farið vel af stað og unnið sér sess í íslensku efnahagslífi.  
Hann er hins vegar hvergi nærri fullþroska og því þarf að gera ýmsar 
breytingar á leikreglum og starfsháttum á markaðnum til að hann þróist 
með eðlilegum hætti. 
 
Hlutabréfamarkaður er einn af lykilmörkuðum í hagkerfi sem vill standa 
meðal þeirra fremstu í heiminum.  Hlutabréf eru ekki einungis mikilvæg 
vegna þess að þau eru hagstæður fjárfestingarkostur fyrir hvers konar 
fjárfesta heldur stuðlar virkur hlutabréfamarkaður að nauðsynlegri 
hreyfingu í stjórnun, eignarhaldi og skipulagi fyrirtækja og er því ein af 
helstu forsendunum fyrir nýsköpun og hagvexti.  Hlutabréfaeign er virk 
sparnaðarleið fyrir almenning og leið til þátttöku í atvinnulífinu.  Hluthafar 
veita stjórnendum fyrirtækjanna aðhald sem leiðir til árangursríkari 
stjórnunar þeirra. 

Hlutabréfamarkaður er þess eðlis að væntingar um framtíðina hafa mikið 
að segja um viðskipti og verðlagningu.  Mismunandi skoðanir á 
framtíðinni eru undirstaða viðskiptanna.  Ef allir halda að verð á tilteknum 
hlutabréfum muni hækka í nánustu framtíð umfram það sem í boði er 
verða engir til þess að selja  og haldi allir að verð muni lækka í nánustu 
framtíð frá því sem í boði er verður enginn til að kaupa. 
 
Hér verður fjallað um helstu atriði sem nefnd hafa verið til sögunnar að 
stuðlað geti að framþróun hlutabréfamarkaðarins.  Þetta er ekki tæmandi 
listi en lýsir vel þeim viðfangsefnum sem nú við er að glíma. 
 
1. Lækkun kostnaðar og rafræn skráning verðbréfa 
 
Lög um rafræna skráningu verðbréfa tóku gildi í ársbyrjun 1998 og slík 
starfsemi er að komast af stað.  Verðbréfaskráning Íslands hf. hefur 
unnið að undirbúningi hennar en miklar væntingar eru gerðar til þjónustu 
fyrirtækisins.  Með aukinni veltu á markaðnum hefur hvers kyns umsýsla 
með pappírsskjöl orðið þyngri í vöfum og kostnaðarsamari.  Ennfremur 
hefur smám saman orðið mjög erfitt fyrir fyrirtæki að halda nákvæmar 
hlutahafaskrár.  Upplýsingar um eigendaskipti á bréfum berast seint og 
nýir eigendur geta átt erfitt með að sanna eignarhald sitt á hlutabréfum 
enda berast bréfin sjálf stundum ekki til þeirra fyrr en hálfu ári eftir að 
viðskipti eru gerð.  Rafræn skráning hlutabréfa og annarra verðbréfa er 
því nauðsynleg til þess að ná niður kostnaði og auka hagkvæmni. 
 
Rafræn skráning er einnig nauðsynleg vegna tengingar íslensks 
hlutabréfamarkaðar við útlönd þar sem hún eykur trúverðugleika 
markaðarins gagnvart erlendum aðilum sem verður að vera fyrir hendi ef 
laða á erlenda aðila til að stunda viðskipti á íslenskum 
hlutabréfamarkaði. 
 
Mikilvægt er því að vel takist til með rafræna skráningu verðbréfa og alla 
umsýslu  með þau.  Nauðsynlegt verður að meta hvernig til hefur tekist 
eftir að Verðbréfaskráning Íslands hf. hefur starfað í nokkra mánuði.  
Bæta verður úr ef starfsumgjörð fyrirtækisins reynist ekki nægilega góð 
og ennfremur er ljóst að þróun þessara mála erlendis er svo hröð að 
aðferðir við rafræna skráningu og umsýslu verðbréfa geta úrelst á 
skömmum tíma ef þær eru ekki aðlagaðar jafnóðum að því sem gerist 
annars staðar. 
 
Mikilvægt er að sem víðtækust samstaða náist um starfshætti 
fyrirtækisins.  Í því sambandi er t.d. ekki úr vegi að rifja upp að 
Verðbréfaþing Íslands starfaði í nokkur ár áður en hlutafélög töldu 
starfsemi þess vera í því horfi að þau sæu sér hag í að skrá bréf sín á 
þinginu.  Ýmis mál sem snúa að rafrænni skráningu hlutabréfa hafa ekki 
enn fengið farsæla lausn að mati sumra forráðamanna hlutafélaganna.  
Þannig er nefnt að ekki er nægilega ljóst hver beri ábyrgð á viðhaldi og 
umsjón með hluthafaskrá eftir að hlutabréfin eru komin á rafrænt form.  
Ekki er á hreinu hvaða aðili hefur síðasta orðið um breytingar á 
hluthafaskrá, t.d. þegar hún breytist án þess að nein viðskipti hafi verið 
gerð.  Þá er umdeilt er hvernig breytingar eru gerðar á skránni þegar 
viðskipti eru með hlutabréf án milligöngu aðila að skráningarfyrirtækinu.  
Ekki liggja fyrir reglur um hvernig hluthafar veita tilteknum aðilum umboð 

til að eiga viðskipti og hvernig þau skuli staðfest.  Skilgreina þarf betur 
hver ber ábyrgð á mistökum gagnvart hluthöfum.   
 
Þá þarf að skilgreina betur réttindi til aðgangs að hluthafaskrám.  Í 
opnum félögum eru hluthafaskrár almennt aðgengilegar fyrir hluthafa og 
að sjálfsögðu eru þær almennt til staðar á tölvutæku formi eins vel 
uppfærðar og hægt er, þótt þær séu ekki afhentar.  Rafræn skráning á í 
sjálfu sér ekki að breyta neinu í eðli sínu um aðgang að hluthafaskrám.  
Hlutafélag eða hluthafar eiga að hafa eitthvað um það að segja hvort 
þessar skrár megi nýta til annarra þarfa en sem beint tengjast 
samskiptum viðkomandi félags við hluthafana.  M.a. þarf að tryggja að 
hluthafarnir hafi ákveðna vernd gegn því að skrárnar séu ekki notaðar til 
markaðssetningar af utanaðkomandi aðilum eða fyrir þá hvort heldur er 
til þess að falast eftir kaupum á hlutum í viðkomandi félagi eða bjóða þá 
til sölu svo ekki sé talað um alls óskyld atriði.   
 
Nokkuð hefur verið rætt um möguleika á sameiningu Verbréfaskráningar 
og Verðbréfaþings.  Fara þarf yfir hvort slík sameining sé hagkvæm fyrir 
markaðinn og eigendur fyrirtækjanna verða síðan að taka ákvörðun um  
málið.  Benda má á að hvorki lög um kauphallir né lög um rafræna 
skráningu verðbréfa mæla fyrir um einkarétt tiltekinna fyrirtækja á þessari 
starfsemi. Ekkert mælir þannig gegn því að Verðbréfaskráning geti hafið 
rekstur kauphallar eða Verðbréfaþing taki að sér rafræna skráningu.   
 
2. Verðbréfaviðskipti 
 
Verðbréfaþing Íslands hf. starfar nú sem sjálfstætt hlutafélag samkvæmt 
lögum um kauphallir frá 21. apríl 1998.  Stöðugt hefur fjölgað þeim 
fyrirtækjum sem hafa skráð hlutabréf sín á Verðbréfaþingi og nú eru 45 
félög skráð á aðallista þingsins og 19 eru skráð á vaxtarlista.  
Hlutabréfasjóðir eru 6 skráðir á aðallista en 5 á vaxtarlista. 
 
Almennt má segja að viðskipti með hlutabréf skráð á þinginu hafi gengið 
vel og Verðbréfaþing hefur ekki orðið fyrir neinum umtalsverðum 
skakkaföllum í starfsemi sinni.  Starfsemi þingsins er á miklu 
mótunarskeiði enda er aðeins rúmt ár síðan það var ennþá 
sjálfseignarstofnun með einkarétt en hefur starfað frá ársbyrjun 1999 
sem fyrirtæki sem getur búist við að fá samkeppni frá innlendum eða 
erlendum aðilum. 
 
Verðbréfaþing hefur mikilvægu hlutverki að gegna í eftirliti með 
upplýsingagjöf frá skráðum félögum til markaðarins og umsjón með 
viðskiptum með hlutabréf.  Verðbréfaþingið er sem fyrirtæki ekki handhafi 
neins opinbers valds og réttindi þess gagnvart skráðum félögum eða 
öðrum aðilum markaðarins eru því takmarkaðri en ef þingið væri opinber 
stofnun.  Verðbréfaþing hefur hins vegar miklar skyldur gagnvart 
markaðnum og ábyrgð á því að viðskipti með skráð verðbréf séu í 
samræmi við lög og reglur. 
 
Hugmyndafræðin á bak við löggjöfina um kauphallir er að markaðurinn 
geti starfað á grundvelli samstarfs milli fyrirtækja.  Fjármálaeftirlitið hefur 
almennt ekki beint eftirlit með útgefendum skráðra hlutabréfa heldur 
hefur það eftirlit með svokölluðum eftirlitsskyldum aðilum en 
Verðbréfaþingið er þar á meðal.  Í þessu sambandi vakna spurningar 

hvar skilin liggja milli eftirlitshlutverks Fjármálaeftirlitsins annars vegar og 
Verðbréfaþingsins hins vegar.  Ennfremur vakna spurningar um ábyrgð 
aðila þegar svör eru gefin við spurningum og álitamálum sem tengjast 
skráningu hlutafélaga, upplýsingagjöf þeirra til markaðarins og 
viðskiptum með hlutabréfin.   
 
Sem dæmi um slíkar spurningar má nefna eftirlit með innherjaviðskiptum.  
Ákvæði um innherjaviðskipti eru fyrst og fremst í lögum um 
verðbéfaviðskipti en einnig að nokkru leyti með almennum hætti í 
hlutafélagalögum.  Innherjaviðskipti sem slík eru ekki bönnuð en óheimilt 
er að misnota trúnaðarupplýsingar.  Í lögunum um verðbréfaviðskipti 
hefur Fjármálaeftirlitið almenna heimild til þess að krefjast upplýsinga og 
gagna hjá einstaklingum og lögaðilum (þ.m.t. opinberum stofnunum) ef 
það hefur rökstudda ástæðu til að ætla að brotið hafi verið gegn 
ákvæðum laganna um meðferð trúnaðarupplýsinga. 
 
Fjármálaeftirlitið fer hins vegar ekki með beint eftirlitshlutverk með 
þessum þætti nema hvað snertir eftirlitsskylda aðila.  Verðbréfaþing á að 
hafa þetta hlutverk gagnvart útgefendum skráðra hlutabréfa en ekkert 
beint eftirlit er með óskráðum hlutabréfum enda væntanlega óraunhæft 
að koma slíku við.  Í reynd hefur eftirlitið með innherjaviðskiptum almennt 
virkað aðgerðalítið gagnvart markaðnum.  Það er mikilvægt fyrir 
trúverðugleika markaðarins og almennt traust á honum að 
markmiðssetningin með eftirliti á þessu sviði sé skýr og að ekki séu göt í 
fyrirkomulaginu.  Yfir þau mál þarf að fara vandlega.  Ein af 
hugmyndunum sem hafa verið nefndar í því skyni að hamla gegn 
ólögmætum innherjaviðskiptum er að tilboð innherja verði merkt sem slík 
og jafnvel nafngreind en ekki verði látið nægja að merkja sjálf viðskiptin 
með nafngreiningu viðkomandi aðila. 
 
Hitt er svo annað mál að eftirlit með innherjaviðskiptum er ekki auðvelt 
og aðgerðir gegn ólögmætum viðskiptum af slíkum toga eru ýmsum 
vandkvæðum bundnar.  Ísland sker sig ekki úr að neinu leyti hvað þetta 
varðar.  Erlendis eru fá dæmi um að tekist hafi að uppræta ólögmæt 
innherjaviðskipti.  Í grunninn virðist sem lagaákvæðin um 
innherjaviðskipti séu í samræmi við almenn sjónarmið þar sem 
meginatriðið er að ekki megi misnota trúnaðarupplýsingar.    
 
Innan hlutafélaga sem skráð eru á Verðbréfaþingi er kvartað yfir að ekki 
liggi fyrir góð skilgreining á því hverjir séu innherjar og hvenær.  Ljóst er 
að leggja verður meiri vinnu í að skilgreina það hvaða hópur telst vera 
innherjar og hvernig tilkynningarskyldu um innherja er háttað.  Þetta er 
ekki síst nauðsynlegt þar sem nú er vinsælt, sérstaklega í 
nýsköpunarfyrirtækjum, að gera kaupréttarsamninga við helstu 
stjórnendur og starfsmenn með það fyrir augum að treysta samband 
þeirra við viðkomandi fyrirtæki og gefa stjórnendum og starfsmönnum 
möguleika á að öðlast hlutdeild í hagnaði fyrirtækisins ef það nær sér á 
strik og verður að verulegu verðmæti á markaði.  Ennfremur hafa sum 
fyrirtæki gefið starfsmönnum hlutabréf með almennum hætti eða gefið 
þeim kost á að kaupa bréf á undirverði.  Þessi þróun bendir til þess að í 
framtíðinni muni innherjum mjög fjölga þannig að ráðlegt er að vanda 
sem best til skilgreininga og starfsreglna skráðra fyrirtækja varðandi 
innherja.  

Meðal þeirra atriða sem almennt er fjallað um vegna innherjaviðskipta 
eru viðskipti starfsmanna fjármálafyrirtækja.  Augljóst er að ýmsir 
viðskiptavinir fjármálafyrirtækja velta vöngum yfir því hvort það sé eðlilegt 
að starfsmenn fjármálafyrirtækja hagnist mun meira í viðskiptum með 
verðbréf en sjóðir sem viðkomandi fyrirtæki rekur eða fyrirtækið sjálft 
með veltubók sinni.  Slíkt vekur jafnan upp spurningar um hvort verið sé 
“að reka fyrirtæki inni í fyrirtækinu”.   Sama gerist þegar starfsmenn 
fjármálafyrirtækja veita einstaklingum einkaráðgjöf eða einkaþjónustu 
vegna fjárvörslu til hliðar við starfsemi viðkomandi fyrirtækja.   
 
Í lögum um verðbréfaviðskipti er fjallað um þessi mál og í meginatriðum 
eru ákvæði laganna þau að gæta verði ýtrustu hagsmuna ótengdra 
viðskiptavina og að fullur trúnaður ríki gagnvart þeim.  Skrá þarf 
sérstaklega öll viðskipti eigenda, stjórnenda starfsmanna og maka þeirra 
og stjórn viðkomandi fyrirtækis þarf að fá kefisbundnar upplýsingar um 
viðskiptin og staðfesta þau.  Fjármálafyrirtæki eiga að setja starfsreglur 
um viðskipti starfsmanna sem Fjármálaeftirlitið þarf að samþykkja.  
Þannig eru lögin tiltölulega skýr í þessu efni.  Helst er tilefni til að fjalla 
um hvort ekki sé rétt að bæta því inn að hver einstök viðskipti stjórnenda 
og starfsmanna eða maka þeirra séu samþykkt af viðkomandi yfirmanni í 
því skyni að gera ábyrgðina skýrari í þessum tilvikum.  Það hlýtur að vera 
í þágu hagsmuna verðbréfafyrirtækjanna að skapa á sér traust að þessu 
leyti.   
 
Þá hafa komið upp umræður um mál þar sem vikið hefur verið frá 
verklagsreglum um viðskipti starfsmanna með hlutabréf í félögum sem 
ekki eru skráð á markaði.  Reglur sem eru þannig að þörf er á 
undanþágum skapa varla nægilegan trúverðugleika, jafnvel þótt 
yfirmannsábyrgð sé skýr.  Því er nauðsynlegt að verklagsreglur nái til 
allra venjulegra tilvika sem upp koma.  Hafa ber í huga að starfsmenn 
fjármálafyrirtækja geta í mörgum tilfellum tengst ýmis konar rekstri, s.s. 
fjölskyldurekstri í smáum stíl, án þess að slíkt sé til skaða fyrir nokkurn 
aðila.  
 
Hérlendis eru ekki skýr ákvæði um upplýsingagjöf vegna skýldrar eignar 
(beneficial ownership reporting) en ekki er óalgengt að aðilar sem af 
einhverjum ástæðum vilja ekki koma fram opinberlega nýti 
verðbréfafyrirtæki sem fulltrúa sína til að kaupa hlut í skráðum 
fyrirtækjum.  Sama gildir ef fjárfest er í gegnum eignarhaldsfélög sem 
sjálf eru ekki skráð á markaði.  Á þessu þarf að taka enda er ekki unnt að 
fylgja eftir flöggunarreglum og í sumum tilvikum samkeppnisreglum ef 
fjárfestir getur skýlt eign sinni. Verðbréfaþing, Fjármálaeftirlit og jafnvel 
samkeppnisyfirvöld geta ekki sinnt eftirlitsskyldu sinni nema að 
eignarhald liggi fyrir. Þetta er ekki séríslenskt vandamál en þróun 
löggjafar mun almennt vera í þá átt að gera kröfur um að upplýsingar séu 
gefnar um skýlda eign.      
 
Stór hluti af viðskiptum með verðbréf skráð á Verðbréfaþingi fer fram 
utan viðskiptakerfis þingsins.  Af viðskiptum með hlutabréf fóru rúm 65% 
fram utan kerfisins á árinu 1999.  Í sjálfu sér er ekkert athugavert við það 
að einhver viðskipti fari fram utan þingsins enda ráð fyrir því gert að þau 
séu tilkynnt eftir reglum sem það setur.  Gert er ráð fyrir því að slík 
viðskipti á vegum þingaðila séu tilkynnt á rauntíma eða jafnskjótt og þau 
eru gerð.  Spurningar vakna hins vegar um það hvort umfang 

utanþingsviðskipta sé eðlilegt og hvort skilgreining á því hvað séu 
þingviðskipti gefi rétta mynd.  Þannig eru viðskipti skilgreind sem 
utanþingsviðskipti ef kaupandi og seljandi vita hver af öðrum og 
sammælast um kaupin þótt þau fari að öðru leyti í gegnum viðskiptakerfi 
þingsins.  Ennfremur er það umhugsunarefni að upplýsingar frá 
Verðbréfaþingi um utanþingsviðskipti berast ekki endilega samhliða til 
markaðarins og upplýsingar um þingviðskipti.  Þetta getur gefið villandi 
mynd af því sem er að gerast á markaðnum ekki síst þegar verð í 
viðskiptum utan þingsins er allt annað en það sem kemur fram í 
upplýsingum um verðmyndun í viðskiptakerfi þingsins.  Ákveðnar 
breytingar eru nú í gangi á þessu sviði og verður að vænta þess að 
upplýsingar um raunveruleg viðskipti batni. 
 
Mikið hefur verið fjallað um hvaða upplýsingar eigi að fara fram á að 
útgefendur skráðra verðbréfa gefi til Verðbréfaþings.  Skráningu 
hlutabréfa eða skuldabréfa á þinginu fylgja miklar kröfur um upplýsingar.  
Þannig þurfa útgefendur að skila ársreikningum, hálfsársuppgjöri, gefa út 
afkomuviðvaranir þegar efni standa til og almennt að upplýsa um þá 
atburði sem telja má að geti haft merkjanleg áhrif á verð bréfa.  Það 
sjónarmið hefur verið sett fram að stærri fyrirtækin þar sem mest er um 
viðskipti með hlutabréf ættu að senda frá sér fleiri en eitt milliuppgjör og 
er þá oftast miðað við að fram komi þrjú milliuppgjör á ári auk 
ársreiknings.  Slíkt fyrirkomulag er m.a. rökstutt með því að það drægi úr 
hættu á ólöglegum innherjaviðskiptum.  Ennfremur er það talið jákvætt 
að stjórnendur fyrirtækja haldi opinn fund þegar þeir kynna uppgjör, 
þannig að unnt sé að spyrja og fá skýringar.   
 
Athyglisvert er að ekki er farið fram á að fyrirtæki opinberi niðurstöður úr 
rekstraráætlun sinni fyrir líðandi ár eða það næsta þrátt fyrir að þær 
upplýsingar liggi fyrir og séu lykilupplýsingar um væntanlega afkomu 
viðkomandi fyrirtækis.  Ekki er heldur nein skylda til þess að stjórnendur 
skráðra fyrirtækja láti neitt frá sér fara um sýn sína á umhverfi og 
starfsemi þeirra til lengri tíma, þrátt fyrir að þetta séu forsendur fyrir 
veigamiklum fjárfestingarákvörðunum.  Áherslan á upplýsingagjöf er fyrst 
og fremst á liðna tíð og markaðnum látið meira eftir að meta 
framtíðarhorfur.  Þessi áhersla getur leitt til þess að of mikill þrýstingur 
verði á framsetningu uppgjöra vegna liðins tíma en minna gert úr 
möguleikum viðkomandi fyrirtækis til þess að skila hagnaði þegar til 
framtíðar er horft. 
 
Af eðlilegum ástæðum getur verið mikill munur á viðskiptaveltu í stórum 
fyrirtækjum á hlutabréfamarkaðnum miðað við þau minni.  Ástæðan er sú 
að kaupendur á hlutabréfum þurfa að leggja í ákveðinn fastan 
viðskiptakostnað við kaupin sem felst í því að setja sig inn í málefni 
viðkomandi fyrirtækis og fylgjast með því.  Eftir því sem markaðsvirði 
hlutabréfa í viðkomandi fyrirtæki er hærra eða verðmæti þess hlutar er 
hærra sem fyrirhugað er að kaupa verður þessi fasti viðskiptakostnaður 
hlutfallslega lægri.  Þess vegna verður verðmyndun í stærri 
fyrirtækjunum alltaf byggð á breiðari grunni en í hinum minni.  Í nokkrum 
af minni fyrirtækjunum sem skráð eru á Verðbréfaþingi var umtalsverð 
velta m.v. markaðsverð þeirra á síðastliðnu ári.  Í þeim tilvikum var þá 
verið að gera viðskipti með mjög stóra hluti í fyrirtækjunum og fjárfestar 
gátu  þá réttlætt viðskiptakostnaðinn.      

Þessi mismunur á kostnaði og eðli viðskipta með hlutabréf í stærri og 
minni fyrirtækjum getur hins vegar varla þýtt að gera eigi í eðli sínu 
öðruvísi kröfur til þeirra og tæplega annað en mismunandi tíðni 
milliuppgjöra.  Ástæðan er sú að minna upplýsingastreymi frá minni 
fyrirtækjum gerir erfiðara fyrir kaupendur að fylgjast með gangi mála og 
dregur því úr markaðshæfi bréfa.  Í sjálfu sér getur fjárfesting í minna 
fyrirtæki verið jafn ábatasöm fjárfesting og í stærra fyrirtæki en 
fjárfestirinn þarf óneitanlega að vera tilbúinn til þess að sætta sig við 
lengri eignarhaldstíma þótt ekki væri nema til þess að réttlæta 
viðskiptakostnaðinn við að setja sig inn í málefni fyrirtækisins. 
 
Nokkuð hefur verið rætt um möguleika á því að koma upp skráningu fyrir 
nýsköpunarfyrirtæki.  Áhugi er á slíku ekki síst vegna þess að nú hefur 
aðgangur nýsköpunarfyrirtækja að fjármagni í formi hlutafjár stórbatnað 
og fagmennska aukist mjög við stofnun og starfrækslu 
nýsköpunarfyrirtækja.  Vaxtarlisti Verðbréfaþings er að sjálfsögðu 
ákveðinn vettvangur fyrir fyrirtæki sem eru að koma sér fyrir á 
markaðnum.  Rökin fyrir sérhæfðum nýsköpunarlista eru þau að á slíkum 
markaði er eftirspurnarhliðin all sérhæfð þar sem þekking þarf að vera til 
staðar á eðli og áhættu í starfsemi slíkra fyrirtækja.  Ennfremur hlýtur 
upplýsingagjöf nýsköpunarfyrirtækja til markaðarins að taka mun sterkar 
mið af framtíðinni en almennt er gerð krafa til.  Hin upprunalega 
viðskiptaáætlun og upplýsingar um hvernig til tekst að gera hana að 
veruleika eða aðlaga að raunverulegum aðstæðum eru að sjálfsögðu 
lykilgögn. 
 
3. Fjármálaeftirlitið 
 
Lög um opinbert eftirlit með fjármálastarfsemi voru samþykkt 16. júní 
1998 og Fjármálaeftirlitið tók til starfa í ársbyrjun 1999.   Með stofnun 
þess voru Bankaeftirlitið og Tryggingaeftirlitið sameinuð.  Ekki voru með 
lögunum gerðar efnislegar breytingar á starfsemi þeirra tveggja stofnana 
sem sameinaðar voru enda eru eftirlitsákvæðin í ýmsum lögum. 
 
Almennt er álitið að starfsemi Fjármálaeftirlitsins hafi farið vel af stað og 
það hefur í stefnumótun sinni lagt áherslu á uppbyggingu gagnkvæms 
trausts milli sín og eftirlitsskyldra aðila.  Nokkuð hefur reynt á skyldu 
stofnunarinnar til þess að halda trúnað vegna starfsemi sinnar en 
þagnarskylduákvæði laga um hana verða að tryggja að eftirlitsskyldir 
aðilar geti treyst því að upplýsingar sem þeir veita verði ekki bornar á 
torg. 
 
Segja má að eftir því sem eftirlitsskyldir aðilar hafa virkara innra eftirlit, 
þeim mun auðveldara er fyrir Fjármálaeftirlitið að gegna skyldum sínum.  
Það þýðir líka að eftirlit verður almennt meira fyrirbyggjandi og 
æskilegast er að Fjármálaeftirlitið og eftirlitsskyldir aðilar skilgreini 
sameiginlega hagsmuni sína af því að starfsemin á markaðnum njóti 
víðtæks trausts.   
 
Í eftirliti með hlutabréfaviðskiptum er t.d. brýnt að byggja upp traust á því 
að fyrirtæki sem stunda víðtæka starfsemi á þessu sviði geti tryggt 
sjálfstæði gagnstæðra hagsmuna.  Fyrirtæki sem t.d. stunda ráðgjöf um 
sameiningar og útboð hlutabréfa, verðbréfaþjónustu, fjárvörslu, rekstur 
sjóða, ávöxtun á eigin veltubókum o.s.frv. þurfa að geta haldið 

trúverðugleika gagnvart þeim fjölda viðskiptamanna sem við þau skipta.   
Þáttur í því er að einstakir starfsmenn fyrirtækjanna fái vald til að gæta 
mismunandi hagsmuna og ennfremur mega trúnaðaruppplýsingar ekki 
leka milli starfsmanna.  Iðulega er t.d. spáð í hvort það sé trúverðugt að 
sjóðir í vörslu verðbréfafyrirtækis kaupi mikið af bréfum sem viðkomandi 
fyrirtæki annast útboð á og veitir jafnvel sölutryggingu fyrir.  Fyrir þessu 
er almennt hugsað í löggjöfinni og Verðbréfaþing hefur ákveðnar skyldur 
í slíku eftirliti en hér þarf að fara vel yfir sviðið þannig að hvorki verði 
tvíverknaður eða gat myndist.  
 
Eitt af því sem kemur til greina er að verðbréfafyrirtæki sem stunda 
alhliða starfsemi tilnefni sérstaka “gæslustjóra” (compliance officers) sem 
myndu hafa það hlutverk að fylgjast með því hvort Kínamúrar væru 
haldnir eða leikreglur markaðarins almennt virtar.  Þessir “gæslustjórar” 
væru ekki meðal æðstu stjórnenda en bæru sérstaka ábyrgð gagnvart 
Fjármálaeftirlitinu og Verðbréfaþingi á starfsemi viðkomandi fyrirtækis. 
 
Í lögum um verðbréfaviðskipti er fjallað um markaðsmöndl (market 
manipulation) á þann hátt að kveðið er á um að óheimilt sé að stuðla að 
eða hvetja til viðskipta með verðbréf eða annarra aðgerða í því skyni að 
gefa ranga mynd af umfangi viðskipta með tiltekin verðbréf eða hafa 
óeðlileg áhrif á verðmyndun í verðbréfaviðskiptum.  Ekki hafa komið upp 
bein alvarleg mál þar sem fjallað hefur verið um brot á þessum 
ákvæðum.  Hins vegar hefur lítið verið gert af því á markaðnum að 
skilgreina hvað má og hvað má ekki og oft koma fram vangaveltur um 
þessi mál í tengslum við kaup verbréfafyrirtækja inn á veltubækur sínar.  
Því er ástæða til þess að sérstaklega sé farið yfir þessi mál þannig að til 
séu skilgreiningar á því hvað telst vera ólöglegt möndl með markaðinn og 
Fjármálaeftirlitið þarf að taka upp kerfisbundið eftirlit með því að slíkt eigi 
sér ekki stað.   
 
Það er einkennandi fyrir umfjöllun um fjármálamarkaðinn á Íslandi að 
mönnum er gjarnt að kalla á hertar reglur og meira eftirlit þegar eitthvað 
mál kemur upp.  Þegar farið er yfir sviðið má halda því fram að 
leikreglurnar séu í meginatriðum til staðar en að markaðurinn sé svo 
ungur að þeir sem starfa á markaðnum eða eiga viðskipti á honum hafi 
ekki vanist því að fara eftir þeim eða uppfylla ýtrustu kröfur um 
fagmennsku.  Sé hins vegar brugðist við í hvert sinn þegar einhver mál 
koma upp sem mættu betur fara með því að herða reglur og auka eftirlit 
snúast reglurnar og eftirlitið upp í andhverfu sína og verða markaðnum til 
trafala fremur en að laða fram jákvæða þróun hans.  Með aukinni 
þekkingu viðskiptavina á markaðnum og meiri kröfum um fagmennsku 
þarf að kalla fram hraðari og harðari viðbrögð við mistökum eða 
ófaglegum vinnubrögðum.                   
 
Þá getur verið til bóta meðan fjármagnsmarkaðurinn er á núverandi 
þróunarstigi að setja á fót sérstaka siðanefnd á vegum fyrirtækjanna sem 
starfa á markaðnum, útgefenda hlutabréfa og skuldabréfa og fjárfesta.  
Slík siðanefnd þyrfti ekki að hafa neitt refsivald en ætti að taka fyrir mál 
sem deilur spretta um og gefa út álit á því hvað eru góðir starfshættir í 
samræmi við ýtrustu fagmennsku.  Ef vel tekst til gæti verið unnt að 
skapa heilbrigðari viðhorf þátttakenda á markaðnum og auka 
trúverðugleika hans. 

4. Þekking á markaðnum 
 
Gerðar eru kröfur til framkvæmdastjóra í verðbréfafyrirtækjum um að þeir 
hafi sótt nám í verðbréfamiðlun og lokið þar prófi samkvæmt prófkröfum 
sem settar eru í reglugerð eða öðru jafngildu námi að mati ráðherra.  
Ekki eru gerðar sambærilegar kröfur í lögum um aðra starfsmenn 
verðbréfafyrirtækja en lang algengast er að þeir sæki námskeið og ljúki 
prófi.  Reyndar virðist vera mikill áhugi á þessu námi þar sem á annað 
hundrað manns sækir námskeiðin árlega.  Endurmenntun starfsfólks er í 
höndum fyrirtækjanna og þau þurfa að leggja meira í að tryggja að það 
sé sífellt meðvitað um hið lagalega umhverfi sem það starfar í. 
 
Ekki er síður mikilvægt að auka þekkingu annarra sem tengjast 
markaðnum með beinum eða óbeinum hætti, hvort sem þeir þjóna 
honum, taka þátt í honum eða gegna öðru hlutverki.  Þetta getur átt við 
um lögmenn, endurskoðendur, lögregluyfirvöld, saksóknara, dómara, 
fjölmiðlafólk, fjárfesta og almenning.  Finna þarf farveg fyrir miðlun 
þekkingar um markaðinn þannig að hún verði sem almennust.  Því betri 
sem almenn þekking er á markaðnum, starfsháttum hans og leikreglum 
eru meiri líkur til þess að kröfur til markaðarins aukist og almenn 
fagmennska verði fyrirferðarmeiri.  Bætt þekking á markaðnum og 
auknar kröfur til hans leiða líka til þess að viðhorf þeirra sem starfa á 
markaðnum breytist þar sem aðhaldið verður meira og viðleitnin sterkari 
til þess að þjónusta viðskiptavinina af fagmennsku og trúmennsku. 
 
5. Stækkun hlutabréfamarkaðar og erlend tenging 
 
Íslenskur hlutabréfamarkaður er þar staddur á þróunarbraut sinni að 
heildarvelta í viðskiptum með skráð hlutabréf var um 18% af VLF á árinu 
1999 (viðskipti innan og utan Verðbréfaþings) en heildarmarkaðsvirði 
skráðra hlutabréfa var hátt í 50% af VLF á árinu 1999 (meðtal 
markaðsvirðis í ársbyrjun og árslok).  Þessi hlutföll eiga eftir að hækka 
eftir því sem markaðurinn þroskast.  Ekki er óvarlegt að ætla að 
heildarmarkaðsvirði hlutabréfa verði svipað og VLF eftir fimm til tíu ár og 
að veltan eigi a.m.k. eftir að þrefaldast.  Ástæðan er m.a. sú að eftirspurn 
eftir hlutabréfum frá íslenskum stofnanafjárfestum, sér í lagi 
lífeyrissjóðum, á eftir að vaxa stórlega á næstu árum.  Nú eru eignir 
lífeyrissjóða um  70% af VLF og fara hratt vaxandi vegna 
aldurssamsetningar þjóðarinnar og sjóðsmyndunar.  Þetta hlutfall verður 
við núverandi skilyrði í jafnvægi eftir 30 - 40 ár og þá u.þ.b. 150% af VLF. 
 
Nægt rúm verður því fyrir hlutabréfamarkaðinn til þess að stækka á 
næstu árum og frekar áhyggjuefni að framboðið inn á markaðinn aukist 
ekki nægilega ört.  Á hlutabréfamarkaðnum verða því mikil tækifæri fyrir 
nýja aðila að komast inn, sér í lagi nýsköpunarfyrirtæki og fyrirtæki sem 
taka virkan þátt í alþjóðavæðingu atvinnulífsins og hagnýta sér tækifærin 
á erlendum mörkuðum.  Einkavæðing ríkisfyrirtækja getur ennfremur 
stuðlað að auknu framboði af áhugaverðum bréfum enda eru þau 
áhugaverðir fjárfestingarkostir af stórum fyrirtækjum á heimamarkaði að 
vera. 
 
Nokkuð hefur verið rætt um aðkomu lífeyrissjóða og annarra 
stofnanafjárfesta að stjórnum fyrirtækja.  Mismunandi er hvort 

stofnanafjárfestar sækjast eftir stjórnarsætum í félögum sem þeir eiga 
drjúgan hlut í eða hvort forráðamenn viðkomandi fyrirtækja sækjast eftir 
því að stofnanafjárfestarnir komi að sem virkir eigendur.  Hér togast á 
ýmis sjónarmið.  Með stjórnaraðild getur verið eðlilegt að viðkomandi 
stofnanafjárfestir flokkist sem innherji í félaginu sem takmarkar að 
sjálfsögðu svigrúm hans til viðskipta með hlutabréf.  Á hinn bóginn má 
vera að það sé stofnanafjárfesti í hag að taka þátt í langtímauppbyggingu 
viðkomandi félags.  Ennfremur getur stofnanafjárfestir þurft afl til þess að 
knýja fram nauðsynlegar breytingar í viðkomandi félagi.  Þessi mál eru 
ekki einungis rædd á Íslandi heldur víðar.  Oft er bent á þá leið að 
stofnanafjárfestar fái utanaðkomandi einstaklinga til þess að vera fulltrúa 
fyrir sig í stjórnum.  Engin ein leið er algild rétt í þessum efnum.  
Höfuðmálið er að samkeppnin á markaðnum milli stofnanafjárfesta og 
annarra aðila laði fram þörf fyrir aukna fagmennsku þannig að ákvarðanir 
verði teknar með framtíðarhagsmuni hluthafa í huga en ekki á grundvelli 
stundarhagsmuna eða valdahagsmuna tiltekinna einstaklinga. 
 
Tenging íslensks verðbréfamarkaðar við erlenda markaði er viðfangsefni 
sem verður æ þýðingarmeira.  Nú þegar hafa íslenskir fjárfestar greiðan 
aðgang að erlendum fjármagnsmörkuðum.  Hömlur eru ekki lengur til 
staðar og viðskipti hafa einfaldast mikið með hjálp tækninnar.  Erlendis 
hafa markaðir verið að tengjast þar sem þeir hafa verið álitnir of litlir til 
þess að starfa sjálfstætt, þótt hver þeirra um sig sé margfalt stærri en 
íslenski markaðurinn.  Þessi samtenging er knúin áfram af ýmsum 
þáttum s.s. háum þróunarkostnaði við viðskiptakerfi, þörfum stórra 
alþjóðlegra fjármálafyrirtæja og nýjum samkeppnisaðstæðum þar sem 
samskiptamöguleikar með tölvum hafa stórbatnað.  Íslenski 
verðbréfamarkaðurinn þarf með einhverjum hætti að komast inn í 
samtengd viðskiptakerfi til þess að nýta þá hagkvæmni sem því fylgir auk 
þess að gera íslensk verðbréf áhugaverðari fyrir erlenda fjárfesta.  
Ennfremur getur slík samtenging haft í för með sér að auðveldara verður 
að fylgjast með og aðlagast þeirri þróun sem í gangi er erlendis. 
 
Eitt helsta sérkenni íslenska markaðarins er smæð hans og þjónustugeta 
við lítil og meðalstór fyrirtæki á erlenda mælikvarða.  Við samtengingu 
þarf að gæta þess að þessi sérkenni haldist eða fái að þróast samhliða.  
Það getur hins vegar þýtt að skilja verði eftir einhver horn á markaðnum 
fyrir hlutabréf eða skuldabréf sem ekki eru markaðssett inn í alþjóðlegt 
viðskiptakerfi. 
 
6. Þekking markaðarins útflutningsvara? 
 
Íslenskur hlutabréfamarkaður er örlítill í alþjóðlegum samanburði og ber 
því mörg einkenni þess.  Návígi er mikið, kvartað er undan því að hið 
almenna óformlega og ófullkomna upplýsingastreymi milli fólks sem 
starfar á markaðnum hafi of mikið að segja og erfitt sé að koma að sömu 
sérhæfingu og á stærri mörkuðum.   
 
Fjöldi skráðra fyrirtækja er þó hlutfallslega mikill og fyrirtækin sem skráð 
eru á markaðnum eru lítil að markaðsvirði á alþjóðlegum mælikvarða.  
Því má segja að mikil ögrun felist í því að láta hlutabréfamarkað þroskast 
og gegna þýðingarmiklu hlutverki í svo litlu hagkerfi sem Ísland er.  
Árangur á þessu sviði er að sjálfsögðu nauðsynlegur til þess að íslenskt 
atvinnulíf geti haldist í fremstu röð. 

En í slíku eiga einmitt líka að geta falist tækifæri.  Með því að íslenskur 
hlutabréfamarkaður nái að eflast til fulls þrátt fyrir smæð sína er verið að 
skapa margs konar tækifæri fyrir sölu á þekkingu á starfsháttum og gangi 
mála á  örmörkuðum og aðkomu lítilla og meðalstórra fyrirtækja að 
virkum hlutabréfamarkaði.  Lítil og meðalstór fyrirtæki eru til úti um allan 
heim en fæst þeirra starfa við sambærileg skilyrði og íslensk fyrirtæki af 
sömu stærð þar sem þau hafa ekki sama aðgang að 
hlutabréfamörkuðum sem sniðnir eru fyrir mun stærri fyrirtæki.   
 
Náist að skapa íslenska markaðnum nægilegan trúverðugleika og auka 
hagkvæmni hans er ekki óraunhæft að leita tækifæra í því að flytja 
þekkinguna út eða að útvíkka markaðinn hér á landi til lítilla og 
meðalstórra fyrirtækja í öðrum löndum.  Hugsanlega liggur leiðin til þess 
að laða erlenda fjárfesta inn á íslenskan hlutabréfamarkað í gegnum að 
fá erlend fyrirtæki af sambærilegri stærð og þau sem nú eru þar skráð 
inn á markaðinn. 
 
2. Lánsfjármarkaður 
             
Íslenskur lánsfjármarkaður hefur tekið miklum breytingum á undanförnum 
árum sem einkennist m.a. af síauknu frjálsræði, opnun markaðarins til 
útlanda, aukinni þekkingu og fagmennsku í rekstri fyrirtækja á 
markaðnum og síðast en ekki síst af stóraukinni sparnaðareign 
þjóðarinnar en hún skýrist fyrst og fremst af uppbyggingu 
lífeyrissjóðakerfisins. 
 
Á árunum 1991 til 1998 sveiflaðist hlutfall peningamagns (M3) af VLF 
milli 35% og 38% en hækkaði síðan í rúm 40% á árinu 1999.  Þetta 
hlutfall var því allstöðugt þar til á síðasta ári.  Útlán og markaðsverðbréf í 
eigu íslenska bankakerfisins sem hlutfall af VLF voru líka tiltölulega 
stöðug á árunum 1991 til 1998 eða á bilinu 50% - 55% en þetta hlutfall 
hækkaði í rúm 67% á árinu 1999 í kjölfar sóknar bankakerfisins á 
lánsfjármarkaðnum, en skilyrði til hennar voru sköpuð með breytingum á 
bankakerfinu á árinu 1998.  (Flest af þeim hlutföllum sem hér eru talin 
miðast við gildi á stofnstærðum um mitt ár.) 
 
Hrein eign lífeyrissjóða í hlutfalli af VLF hefur hins vegar farið stigvaxandi 
á þessum sama tíma.  Hlutfall þetta var rúmlega 35% á árinu 1991 en 
var komið upp í 70% á árinu 1999 eða um tvöfalt hærra.  Á sama tíma 
hafa innlendar skuldir lánakerfisins í hlutfalli af VLF hækkað frá árinu 
1991 úr því að vera nánast 100% af VLF í um það bil 150% af VLF.  
Hækkun á þessu hlutfalli lýsir aukinni sparnaðareign innlendra aðila og á 
árunum 1991 – 1998 var nánast samhljómur í hækkun á hlutfalli hreinnar 
eignar lífeyrissjóða af VLF og hlutfalli innlendra skulda.  Aðeins á árinu 
1999 virðast aðrar skýringar bætast við.   
 
Athyglisvert er að á þessum tíma sem til athugunar er hefur hlutfall 
útlána og verðbréfaeignar lánakerfisins í heild sem hlutfall af VLF einnig 
hækkað frá því að vera um 150% af VLF á árinu 1991 í að vera tæplega 
200% af VLF á árinu 1999.  Mismunurinn á þessu hlutfalli og hlutfalli 
innlendra skulda lánakerfisins sveiflaðist í kringum 50% af VLF allan 
tímann og var með lægsta móti á árinu 1999.        

Þessar tölur sýna því svo ekki verður um villst að hin mikla uppsöfnun 
innlends fjármagns hefur verið meginskýringin á aukningu útlána 
lánakerfisins á árunum 1991 til 1998.  Þegar horft er til næstu ára má 
búast við enn frekari þróun í sömu átt þar sem uppbyggingu 
lífeyrissjóðakerfisins er hvergi nærri lokið.  Reiknað er með að hrein eign 
lífeyrissjóðanna verði a.m.k. 150% af VLF innan fárra áratuga og þar til 
viðbótar kemur svo frjáls lífeyrissparnaður.  Íslenska fjármálakerfið mun 
því þurfa að takast á við mikil og hvetjandi verkefni á næstu árum sem 
hljóta jafnframt að verða miklir umbrotatímar.  Þessi þróun mun líka 
reyna mikið á stjórnvöld vegna þess að stóraukið framboð af lánsfé í 
hagkerfinu hefur mikil áhrif á fjárfestingar, neyslu og verð á eignum.   
 
Viðfangsefni hagstjórnar á næstu árum verður eflaust ekki síður að fjalla 
um áhrif framboðshliðarinnar á lánsfjármarkaðnum eins og að hafa stjórn 
á eftirspurn.  Í sinni einföldustu mynd má spyrja að því hvar koma eigi 
þessum sparnaði fyrir.  Mestur árangur verður ef hann nýtist til 
uppbyggingar í alþjóðlega samkeppnishæfum atvinnurekstri og 
hagvaxtar á slíkum forsendum.  
 
Breytingarnar á lánsfjármarkaðnum á undanförnum árum hafa birst í 
ýmsum myndum.  Aukin samkeppni á markaðnum og meira framboð af 
lánsfé hefur kallað á ný vinnubrögð.  Hér á árum áður sáust varla 
auglýsingar um lánsfjármagn í boði heldur var fyrst og fremst verið að 
sækjast eftir innlánum en nú er bæði auglýst til að höfða til framboðs og 
eftirspurnar.  Samkeppnin milli bankanna og opnunin gagnvart útlöndum 
hefur þrýst niður vaxtaálagi hjá þeim, fyrst og fremst gagnvart stórum 
lántakendum sem eiga úr mörgum kostum að velja.  (Í textanum er oftast 
rætt um banka en þá er í flestum tilvikum á það sem skrifað er líka við 
um sparisjóði.) 
 
Bankarnir hafa brugðist við aukinni samkeppni og leitast við að fara inn á 
önnur þjónustusvið en bein innlán og útlán, s.s. ýmiskonar 
afleiðuviðskipti, lausafjárstýringu, ráðgjöf, tryggingar og þess háttar.  
Kostnaður við bankaviðskiptin sjálf fer lækkandi með hjálp 
upplýsingatækninnar og bankarnir leitast við að hætta að niðurgreiða 
greiðslumiðlun eins og lengi hefur tíðkast. 
 
Viðskiptavinirnir hafa notið þessara breytinga.  Nú eru þeir ekki jafn 
bundnir einum banka eins og áður var en leita að bestu kjörum á hverjum 
tíma.  Það er þó ekki jafn sjálfsagt og sýnist að færa viðskipti á milli 
banka.  Samband banka og viðskiptavinar er mikið þekkingarsamband 
sem byggir á trausti.  Eftir því sem banki er betur heima í málefnum 
viðskiptavinar sins, þess betur er hann í stakk búinn til þess að fylgja 
viðskiptavininum í gegnum erfiða tíma. 
 
Bankarnir eru að breytast úr því að vera afgreiðslufyrirtæki yfir í að vera 
þekkingarfyrirtæki og þjónustufyrirtæki.  Þekking á viðskiptavinunum og 
þörfum þeirra og hvernig unnt er að uppfylla þær á hagkvæman hátt 
hefur sífellt meiri þýðingu í rekstri banka.  Það kostar hins vegar 
töluverða fjárfestingu hjá banka að setja sig vel inn í málefni 
viðskiptavinanna og geta fylgt þeim eftir.  Þetta þýðir að lítil fyrirtæki geta 
ekki vænst jafn góðra kjara og stórir aðilar en það stuðlar jafnframt að 
stækkun eininga hjá viðskiptavinum bankanna. 

Þessi breyting á bönkunum er líka nauðsynleg vegna þess að atvinnulífið 
er að breytast svo hratt.  Hefðbundnar tryggingar fyrir lánum svo sem 
fasteignir og svipuð verðmæti eru á undanhaldi í atvinnurekstri en 
mannauður fyrirtækjanna í víðum skilningi skiptir sífellt meira máli.  
Þekking á því hvernig þjóna eigi þessum nýju fyrirtækjum í atvinnulífinu 
mun ráða miklu um árangur í rekstri banka á næstu árum.  Þeir sem ná 
tökum á því að setja sig inn í rekstur viðskiptavinanna og lána út á 
áætlanir og taka tryggingar í óhefðbundnum eignum munu uppskera vel 
en hinir munu láta undan síga í samkeppninni.   
 
Breytingu bankanna í þekkingar- og þjónustufyrirtæki er hvergi nærri 
lokið.  Sérstaklega á eftir að þróa þjónustu bankanna að þessu leyti við 
minni fyrirtæki.  Á landsbyggðinni hefur heldur ekki verið byggð upp 
sama þekking innan bankanna og á höfuðborgarsvæðinu.  Aðkoma 
bankananna að nýsköpun í atvinnulífinu og nýsköpunarfyrirtækjum er um 
margt vandasöm.  Í mörgum tilvikum er nauðsynlegt að fjármagna 
nýsköpunarfyrirtæki til að byrja með algjörlega með eigin fé en á 
einhverjum tímapunkti verður réttlætanlegt að fjármagna starfsemina að 
hluta til með lánsfé og þá skiptir þekking bankanna á starfsemi þeirra, 
umhverfi, horfum, möguleikum og getu stjórnendanna máli. 
 
Vaxtamunur er töluverður milli lána í íslenskum krónum og í þeim 
erlendu gjaldmiðlum sem íslenskum fyrirtækjum stendur til boða að taka.  
Því er það freistandi fyrir mörg fyrirtæki að taka erlend lán á betri kjörum 
jafnvel þótt þau séu ekki með samsvarandi tekjur í erlendum gjaldmiðlum 
og séu að taka á sig áhættu af breytingum á gengi krónunnar.  
Vaxtahækkanir Seðlabankans í því skyni að styrkja gengi krónunnar hafa 
reyndar beinlínis þann tilgang að hvetja til slíkrar lántöku vegna þess að 
það eykur framboð af erlendum gjaldmiðlum. 
 
Stóra spurningin varðandi vaxtamuninn milli lána í íslenskum krónum og 
í erlendum gjaldmiðlum er hins vegar sú hversu mikill hann megi vera til 
þess að gengi krónunnar verði ennþá trúverðugt og að kostnaðurinn fyrir 
lántakendur sé ásættanlegur.  Reyndar verður að hafa í huga í þessu 
sambandi að vaxtamunurinn er meiri á skammtímalánum en á löngum 
verðtryggðum lánum, en vegna verðtryggingarinnar eru að hluta til tveir 
gjaldmiðlar í gangi í íslenska hagkerfinu.   
 
Hin víðtæka verðtrygging fjárskuldbindinga kemur í veg fyrir stórfelldan 
flótta frá íslensku krónunni þrátt fyrir gengisáhættu.  Engu að síður er 
ástæða til að velta fyrir sér stöðu íslensku krónunnar og sér í lagi ef sú 
staða kemur upp í framtíðinni að evrusvæðið stækkar þannig að tveir 
þriðju af gjaldeyrisviðskiptunum verði milli krónunnar og evrunnar.  Með 
stækkuðu evrusvæði væri raunhæfara að meta umframkostnaðinn af 
krónunni í vöxtum og öðru á móti ávinningnum sem sjálfstæður 
gjaldmiðill færir með auknum sveigjanleika hagkerfisins.  Hinni 
sameiginlegi gjaldmiðill Evrópusambandsins hefur verið tiltölulega veikur 
á fyrstu misserunum á vegferð sinni en hann á sjálfsagt eftir að styrkjast í 
framtíðinni.            
 
Sú skoðun hefur verið sett fram að að þegar fram í sæki muni stærri 
fyrirtæki á markaðnum og sér í lagi þau sem hafa mikla gengisáhættu 
reyna að gera sem flesta viðskiptasamninga sína hér innanlands í 
evrum.  Reynist þróunin verða þannig leiðir það af sér mikinn tilflutning á 

gengisáhættu yfir á alla þá minni aðila sem við þá skipta og geta ekki 
með sambærilegum hætti varið sig gegn gengisáhættu.  
 
Löggjöf um starfsemi á lánsfjármarkaði er að mestu leyti tiltölulega nýleg 
þannig að á næstu árum er varla þörf á byltingarkenndum breytingum á 
henni.  Eftir hlutafélagavæðingu ríkisbankanna er næsta verkefni að ljúka 
einkavæðingu þeirra og skapa forsendur fyrir þá hagræðingu í 
bankakerfinu sem markaðurinn og samkeppnisforsendur kalla á.  Gefa 
þarf sparisjóðum kost á því að breytast í hlutafélög þannig að þeir geti 
tekið fullan þátt í samkeppninni á markaðnum með sem 
sambærilegustum hætti og aðrir aðilar.  Tillögur hafa verið settar fram um 
takmörkun á eignarhaldi einstakra aðila að bönkum hér á landi í því skyni 
að tryggja dreifða eignaraðild að þeim.  M.a. var leitað til Noregs sem 
fyrirmyndar í þessu efni.  Segja má að takmarkanir á eignarhaldi séu 
almennt ekki í þágu hluthafa eða markaðarins í heild þar sem hömlur af 
þessu tagi lækka yfirleitt verð hlutabréfa og geta komið í veg fyrir 
hagkvæma þróun viðkomandi banka.            
 
Nokkuð hefur verið rætt um hvort eiginfjárkröfur til íslenskra banka séu 
nægilega strangar.  Í sókn sinni til aukinna útlána hefur eiginfjárhlutfall 
bankanna í heild verið að lækka og arðsemin reyndar aukist samhliða.  
Íslenskar reglur um eigið fé banka hafa almennt fylgt þeim reglum sem 
gilda á Evrópska efnahagssvæðinu en þær eru í samræmi við 
alþjóðlegar kröfur.  Tæplega getur það verið íslensku efnahagslífi í hag 
að auka kostnaðinn í bankakerfinu með því að vera almennt með stífari 
eiginfjárkröfur en gerðar eru á Evrópska efnahagssvæðinu.  Slíkt gæti 
aðeins hugsanlega verið skynsamlegt í einhverjum alveg sérstökum 
undantekningartilvikum og þá tímabundið sem rökstudd væru með mjög 
óvenjulegri útlánaáhættu viðkomandi aðila.   
 
Á vettvangi Evrópusambandsins fer nú fram umræða um hertar kröfur til 
eigin fjár banka.  Þar kemur m.a. fram það sjónarmið að styrkja þurfi 
tengsl á milli mats á útlánaáhættu og rekstraráhættu.   Einnig er rætt um 
að bæta þurfi aðferðir til að greina mismunandi stig útlánaáhættu og 
tengja betur mismunandi verðlagningu við mismunandi áhættu.  Þær 
tillögur sem settar hafa verið fram miðast m.a. við að styðjast við innra 
áhættumat bankanna og endurskoðun á hinu staðlaða áhættumati.  Þá 
er einnig fjallað um leiðir til þess að minnka áhættu við útlán.  Ekki hafa 
þó fundist neinar töfralausnir á þessum meintu vandamálum en ýmsum 
hugmyndum hefur verið fleygt inn í umræðuna, m.a. þeirri að skylda 
banka til þess að taka víkjandi lán til að þvinga fram besta áhættumatið á 
útlánum.  Íslenska bankakerfið þarf að sjálfögðu að vera í fremstu röð á 
þessu sviði ekki síst þar sem lánveitingar hljóta í auknum mæli að byggja 
á þekkingu á aðstæðum viðskiptavinanna. 
 
Innan Evrópusambandins er við viðbótar verið að vinna að ýmsum 
málum sem munu hafa áhrif á íslenska banka og lánakerfið í heild.  
Reglur um rafeyri og útgáfu hans eru í mótun og öflug 
greiðslumiðlunarkerfi verða sífellt mikilvægari.  Þessar  reglur munu 
einnig koma til með að gilda hér á landi, en auk þeirra þarf að fjalla um 
uppbyggingu þeirra greiðslumiðlunarkerfa sem fyrir eru og aðgang 
utanaðkomandi aðila að þeim.  Þá eru reglur um peningaþvætti sífellt á 
dagskrá og nú er unnið að því að útvíkka þær reglur sem fyrir eru þannig 
að þær miðist ekki fyrst og fremst við að ná utan um ólögleg viðskipti 

með eiturlyf heldur taki á ólöglegri starfsemi með almennari hætti.  Virðist 
svo sem notkun seðla í viðskiptum sé að verða sífellt tortryggilegri og 
stærri og stærri hluti viðskipta þurfi að vera með rekjanlegum 
millifærslum.  Þetta á eftir að kalla á miklar umræður um friðhelgi 
einkalífs og meðferð trúnaðarupplýsinga í bönkum.      
 
Stimpilgjald er mikill kostnaðarvaldur á íslenskum lánsfjármarkaði.  
Stimpilgjald hækkar kostnað lántakenda í viðskiptum við íslenska banka 
en leggst hins vegar ekki á lántökur frá erlendum aðilum.  Lögin um 
stimpilgjaldið eru þannig að unnt er að gera sérstaka lánssamninga sem 
eru ekki gjaldskyldir.  Gerð slíkra samninga kostar aftur á móti töluverða 
fyrirhöfn og fjármuni sem er réttlætanlegt ef upphæðir eru tiltölulega 
háar.  Stimpilgjaldið er því í reynd sérstakur skattur á minni lántakendur.  
Á vettvangi Verslunarráðsins hefur oft verið lagt til að stimpilgjald verði 
lagt niður og það er eina ásættanlega niðurstaðan þótt sjálfsagt muni það 
þurfa að gerast í einhverjum áföngum vegna þýðingar gjaldsins fyrir 
ríkissjóð. 
 
3. Reikningsskil 
 
Lög, reglur og þær venjur sem skapast um reikningsskil fyrirtækja eru 
grundvallaratriði í þeim leikreglum sem gilda í viðskiptalífi hverrar þjóðar.  
Hér á landi er löggjöf um ársreikninga og lög um bókhald tiltölulega ný 
eða frá árinu 1994.  Engu að síður hafa ýmsar nýjungar, s.s. reglugerð 
vegna rafrænna viðskipta, verið lengi að koma fram en hún er frá  1999.  
Mikilvægt er að leikreglur á sviði reikningsskila og bókhalds þróist í takt 
við þá möguleika sem upplýsingatæknin veitir og verði ekki dragbítur á 
aukna hagkvæmni í viðskiptum. 
 
Þróun verðbréfamarkaðar og þarfir lánardrottna fyrirtækja hafa leitt til 
þess að mikilvægi faglegra vinnubragða við reikningsskil hefur stóraukist 
á undanförnum árum.  Löggjöfin sjálf er ekki neinum sérstökum 
annmörkum bundin, enda er hún nokkuð almenn, en þörfin er mikil á 
mótun reglna og venja vegna ýmissa atriða í reikningsskilum.  
Reikningsskilaráð starfar nú samkvæmt lögum um ársreikninga og hefur 
það hlutverk að stuðla að mótun góðrar reikningsskilavenju með 
kynningu og útgáfu samræmdra reglna sem fara skal eftir við gerð 
reikningsskila.  Reikningsskilaráð hefur þegar sent frá sér reglur um 
grundvöll reikningsskila, birgðir, sjóðsstreymi og tekjuskatt, auk þess að 
gefa frá sér nokkur álit á atriðum sem eftir hefur verið leitað.  Nú eru í 
burðarliðnum reglur um framsetningu reglulegs rekstrar í rekstarreikningi 
o.fl. 
 
Reikningsskil íslenskra fyrirtækja eru í mörgum atriðum illa samræmd og 
úr því þarf að bæta.  Þetta er reyndar ekki séríslenskt vandamál því að 
víðast um lönd er rætt um nauðsyn á betri samræmingu í 
reikningsskilum.  Þegar misræmi er mikið í reikningsskilum verður erfitt 
að bera saman afkomu milli fyrirtækja og meta það hvort þau standi sig 
vel eða illa.  Allur samanburður krefst mikillar yfirlegu og rannsókna af 
hálfu þess sem er að skoða reikninga sem aftur á móti eykur kostnað 
hugsanlegra fjárfesta eða lánardrottna viðkomandi fyrirtækja.  Betri 
samræming á reikningsskilum er því til þess fallin að auka hagkvæmni 
og eitt þeirra atriða sem auðvelt ætti að vera að koma í framkvæmd hér á 
landi. 

Í umfjöllun um rekstur og afkomu fyrirtækja er e.t.v lögð of mikil áhersla á 
niðurstöðutölu rekstrarreiknings en minna kafað ofan í það sem að baki 
liggur eða hvort fyrirtækið sé líklegt til að halda áfram á þeirri braut sem 
niðurstaðan gefur til kynna.  Oft geta óreglulegir liðir haft mikil áhrif á 
rekstrarniðurstöðu, en í þeim reglum sem nú eru í mótun hjá 
Reikningsskilaráði er einmitt fjallað um þessi mál.  Sem dæmi um atriði 
sem nefna má í þessu sambandi er að söluhagnaður er almennt færður 
með óreglulegum liðum en einnig eru dæmi um að hann sé færður með 
reglulegri starfsemi.  Arður er gjaldfærður ýmist við ákvörðun eða 
greiðslu.  Reglur um afskrift á viðskiptavild eru rúmar sem skapast 
sjálfsagt af því að til skamms tíma var ekki hægt að gjaldfæra keypta 
viðskiptavild við álagningu tekjuskatts.  Afskriftir á langtímakostnaði eru 
ennfremur mismunandi og reyndar er alltaf töluvert svigrúm í því hversu 
mikið fyrirtæki eignfæra slíkan kostnað sem hlýtur að vera vandasöm 
ákvörðun.  Í skýringum með reikningum hljóta að þurfa að vera 
röksemdafærslur fyrir því af hverju kostnaður er eignfærður og hvernig 
og af hverju hann á að afskrifast eins og gert er. 
 
Í efnahagsreikningi fyrirtækja eru hlutabréf yfirleitt ekki færð á 
markaðsverði þótt þess sé almennt getið í skýringum ef bréfin eru skráð 
á markaði.  Aðrar eignir eru að jafnaði færðar á afskrifuðu kostnaðarverði 
enda er það hin almenna regla en upplýsingar um áætlað raunverðmæti 
þeirra liggur sjaldnast fyrir í skýringum.  Birgðamat er almennt í samræmi 
við reglur Reikningsskilaráðs en fyrir þann sem spáir í raunverulegt 
verðmæti birgða segir það oft ekki réttu söguna.  Þegar birgðastýring fer 
af einhverjum ástæðum  úrskeiðis í fyrirtækjum geta mjög stórar vitleysur 
orðið til í birgðamati.  Eftir því sem birgðir verða stærri liður í 
efnahagsreikningi er þeim mun meiri ástæða til að vera á varðbergi 
gagnvart birgðamati sem byggir á kostnaðarverði þeirra.  Sérstök 
áhættugreining í skýringum á raunverðmæti birgða væri því til mikilla 
bóta í slíkum tilfellum.     
 
Hjá sjávarútvegsfyrirtækjum kemur markaðsverðmæti kvóta yfirleitt ekki 
fram í skýringum.  Úthlutaður kvóti er oftast ekki sundurliðaður eftir 
tegundum og misjafnt er hversu mikið af kvóta er eignfært í reikningum.  
Verðmæti skipa er almennt bókfært út frá afskrifuðu kostnaðarverði enda 
í samræmi við almenna reglu.  Raunverulegt verðmæti skipa án kvóta er 
hins vegar mjög lágt ekki síst eftir að takmarkanir á innkomu skipa í 
fiskiskiptaflotann hafa verið felldar úr lögum.  Í reikningum er ennfremur 
mismunandi á hve löngum tíma kvóti er afskrifaður og spurning hvort 
yfirleitt sé rétt að afskrifa hann, en skattalögum hefur nú verið breytt 
þannig að slíkar afskriftir eru ekki lengur viðurkenndur gjaldaliður. 
 
Þegar kemur að skuldum eru erlendar skuldir yfirleitt ekki nægilega 
sundurliðaðar, t.d. eftir gjaldmiðlum, þannig að unnt sé að meta 
gengisáhættu viðkomandi fyrirtækja.  Undantekning er að fyrirtæki geri 
grein fyrir notkun framvirkra samninga eða lýsi gengisáhættu sinni á 
annan hátt.  Síðan er mjög mismunandi hvernig fyrirtæki fara með 
gengishagnað eða gengistap eftir því hvort lánin eða verðbréf eru í 
erlendum gjaldmiðlum eða íslenskum krónum.  Samræmdar reglur um 
framsetningu á gengisvörnum fyrirtækja og áhættustýringu almennt væru 
til mikilla bóta fyrir þá sem vilja kynna sér ársreikninga og meta stöðu 
viðkomandi fyrirtækja. 

Í upplýsingum um afkomu fyrirtækja sem birtar eru í fjölmiðlum vantar oft 
upplýsingar um sjóðsstreymi og yfirleitt er formið á upplýsingunum 
þannig að þær gefa ekki heildarmynd af afkomu fyrirtækjanna.  
Samanburður milli fyrirtækja byggir oft á ósamræmdum niðurstöðutölum 
og fjölmiðlar hafa sjaldnast aðstöðu til að fara með gagnrýnum hætti yfir 
þær upplýsingar sem til þeirra berast.  Verðbréfaþing hefur sett reglur um 
birtingu ársreikninga hjá þeim fyrirtækjum sem skráð eru á þinginu.  Við 
þær er í sjálfu sér ekkert að athuga annað en það sem fram kom hér að 
framan um kröfur vegna upplýsinga um framtíðarhorfur í rekstrinum.     
 
Nauðsynlegt er að lögð sé meiri vinna í umfjöllun um reikningsskil, 
framsetningu reikninga og upplýsingagjöf en gert hefur verið.  Fagleg 
vinnubrögð á þessu sviði hljóta að teljast með helstu forsendum virks og 
hagkvæms verðbréfamarkaðar.  Mikið er hægt að gera til þess að ná 
meiri árangri á þessu sviði.  Reikningsskilaráð hefur verið á réttri leið og 
það er vettvangurinn fyrir frekara umbótastarf.  Starfi ráðsins verður hins 
vegar að sýna meiri áhuga og aðhald, þannig að það finni að 
markaðurinn kalli á áframhaldandi vinnu. 
 
4. Félagalöggjöf 
 
Lög um hlutafélög og einkahlutafélög sem tóku gildi í ársbyrjun 1995 eru 
hvað mikilvægustu þættirnir í íslenskri félagalöggjöf.  Þessi lög eru 
tiltölulega ný og við setningu þeirra var farið yfir mjög marga þætti sem 
voru færðir til samræmis við þarfir atvinnulífsins nú á tímum.  Suma þætti 
vantar hins vegar í hlutafélagalöggjöfina, sérstaklega að því er varðar 
vinnubrögð þegar félög eru skráð á Verðbréfaþingi, þar sem kröfur 
hlutabréfamarkaðarins stangast á við sum ákvæði hlutafélagalaga.  
 
Ýmislegt er að gerast í félagalöggjöf á vettvangi Evrópusambandsins 
sem mun hafa áhrif hér á landi ef þau áform sem nú eru á borðinu verða 
að veruleika.  Reyndar hefur Evrópusambandið þegar tekið ákvarðanir 
um evrópsk fjárhagsleg hagsmunafélög og sett tilskipun um reikninga 
útibúa erlendra félaga sem vantar að taka á í íslenskri löggjöf.  
Ennfremur hafa lengi verið í bígerð ákvæði um “Evrópufélag” en þau 
hafa ekki ennþá komist í gegnum  stofnanir Evrópusambandsins.   
 
Helstu viðfangsefnin í íslensku félagalöggjöfinni nú snúa að lagasetningu 
um sameignarfélög, og opnun á heimildum til samvinnufélaga og 
sparisjóða að breytast í hlutafélög ef þau svo kjósa.  Engin löggjöf er til 
um sameignarfélög en þetta félagsform hefur þrifist þrátt fyrir það.  
Félagsformið hentar vel í ýmsum tilvikum, en nú þegar breytingarnar í 
atvinnulífinu eru jafn örar og raun ber vitni og þörf á því að breyta 
félagsformi getur verið brýnni en áður, er nauðsynlegt að allar 
réttarreglur séu skýrar.  Þess vegna er nauðsynlegt að setja tiltölulega 
einfalda löggjöf um sameignarfélög þar sem þetta félagsform er 
formbundið og réttarstaða eigenda skýrð. 
 
Tillögur um að opna fyrir heimildir samvinnufélaga til þess að breytast í 
hlutafélög hafa lengi verið í gangi en málið aldrei verið klárað.  Nú hefur 
stjórnskipuð nefnd verið að störfum um málið og niðurstaðna að vænta á 
þessu ári.  Samvinnufélagsformið hefur löngum verið mjög mikilvægt í 
íslensku atvinnulífi en nú virðist svo sem ýmis samvinnufélög þurfi á því 

að halda frekar en áður að fá svigrúm til að breytast í hlutafélög.  
Ennfremur er ástæða til þess að endurskoða samvinnufélagslöggjöfina í 
því skyni að þetta félagsform geti þróast áfram fyrir þau félög sem vilja 
halda því.  Erlendis eru mörg öflug samvinnufélög rekin sem hlutafélög.    
 
Nefna má tvö atriði sem sérstaklega kalla á slíka heimild fyrir 
samvinnufélög.  Annars vegar þurfa samvinnufélög að hafa greiðan 
aðgang að nýju eigin fé en hlutafélagaformið hefur reynst mun meira 
aðlaðandi fyrir fjárfesta en samvinnufélagsformið.  Samvinnufélög hafa 
heimild til að stofna sérstakar deildir, svokallaðar B-deildir, til þess að 
veita nýju stofnfé inn í félögin og þessi heimild hefur verið nýtt í nokkrum 
félögum.  Reynslan er hins vegar sú að þrátt fyrir þessar heimildir hafa 
samvinnufélögin ekki haft sömu samkeppnisstöðu og hlutafélögin við að 
laða til sín nýtt áhættufé.   
 
Hins vegar er hlutafélagsformið hentugra þegar miklar breytingar eru að 
ganga yfir og verið er að stokka upp rekstur, búa til nýjar rekstrareiningar 
eða sameina aðrar.  Þá er hlutafélagsformið mun aðgengilegra en 
samvinnufélagsformið, þ.e. eins og samvinnufélagsformið er samkvæmt 
íslenskum lögum.  Núgildandi lög hindra skipulagsþróun, sérgreiningu, 
skiptingar, samruna o.s.frv..  Þau koma einnig í veg fyrir ótvírætt 
eignarhald og skilvirkni í ákvarðanatöku. 
 
Svo háttar til í samvinnufélögum að félagsmenn kunna að hafa 
formlegan eignarrétt á öllu eigin fé þeirra.  Í burðugri samvinnufélögum 
virðist hins vegar oft vera að stofnfé á hverjum tíma hefur ekki verið 
uppfært til samræmis við eiginfjármyndun í þeim þannig að þau hafa 
verulegt óráðstafað eigið fé.  Hin sögulega skýring á þessu er sú að 
samvinnufélagsformið býður upp á að stofnsjóðseign félagsmanna sé 
greidd út þegar þeir hafa náð 70 ára aldri eða við brottflutning af 
starfssvæði félagsins.  Þetta hefur að sjálfsögðu þýtt að tilhneiging hefur 
verið til þess að verja eigið fé félaganna með því að færa 
eiginfjármyndunina ekki á stofnsjóð. 
 
Eitt helsta viðfangsefnið við breytingu á samvinnufélagi í hlutafélag er því 
ekki endilega formbreytingin sem slík, sem getur verið tiltölulega einföld, 
heldur að kveða á um hvaða leiðir eða hvaða feril á að fara til þess að 
skipta óráðstöfuðu eigin fé í félaginu niður á félagsmenn og ráðstafanir til 
þess að koma í veg fyrir að formbreyting ein og sér skapi skattalegar 
kvaðir á félagið eða félagsmenn.  Tæpast er unnt að reikna með því að 
einhver ein leið sé til við að skipta eigin fé samvinnufélags niður á 
félagsmenn sem almennt er samstaða um.  Sjálfsagt má gera það með 
ýmsu móti.  En hafi félag svigrúm til þess að ákveða með hvaða hætti 
eigin fé er skipt upp verður að gera kröfu til þess að nokkuð góð 
samstaða sé innan viðkomandi félags um nákvæmlega þá leið.  
Lögfræðilegt álit liggur fyrir um tiltölulega greiða leið í þessu en 
málamiðlanir og jafnvel dómsúrskurðir kunna að þurfa að koma til í 
einstökum atvikum    
 
Um sparisjóðina og breytingu þeirra í hlutafélög gildir margt það sama og 
samvinnufélög.  Almennt eiga sparisjóðir erfiðara en hlutafélög með að 
auka eigið fé þótt vissulega séu dæmi um vel heppnaða aukningu á 
stofnfé sparisjóða.  Löggjöfin sem slík á þó ekki að koma í veg fyrir 

Hlutafélags- 
formið 
hentugra 

Skilgreina 
leiðir og 
feril 

Málefni 
sparisjóða 



Atvinnulíf framtíðarinnar  Ísland meðal tíu bestu
  

 48  

breytingu á sparisjóði í hlutafélag ef það er vilji viðkomandi sparisjóðs að 
fara þá leið.   
 
Sá reginmunur er á sparisjóði og samvinnufélagi að stofnfjáreigendur í 
sparisjóði eiga ekki tilkall til eigin fjár sjóðsins umfram stofnsjóðseign 
sína.  Þess vegna er helsta viðfangsefnið við formbreytingu á sparisjóði í 
hlutafélag að kveða á um meðferð eignarhalds á eigin fé umfram 
stofnsjóð.  Í Danmörku hefur verið farin sú leið að skilgreina þennan hluta 
eigin fjárins sem sérstakan sjóð sem fær hlut í sparisjóðnum.  
Stofnfjáreigendurnir sem fá hlut í viðkomandi sparisjóði í samræmi við 
stofnfjáreign sína fara með atkvæðisrétt fyrir sjóðinn en öðlast ekki 
eignarrétt yfir honum.  Þegar frá líður virkar þetta eins og að hlutir 
stofnfjáreigendanna verði með aukinn atkvæðisrétt í hlutafélaginu.  Þessi 
leið hlýtur vissulega að koma til greina hér á landi. 
 
Einnig hefur verið um það rætt að sparisjóðir eigi að geta gefið út 
sérstakan flokk af stofnbréfum sem svipi meira til hlutabréfa en þau sem 
fyrir eru.  Sjálfsagt er að líta á allar slíkar leiðir líka og almennt eiga 
sparisjóðir að hafa sem víðtækast svigrúm til þróunar og geta valið á milli 
mismunandi leiða.  Sú gagnrýni hefur verið sett fram að möguleikar til 
sameiningar fjármálafyrirtækja við sparisjóð séu takmarkaðir þar sem 
leiðin sé aðeins opin í aðra áttina, þ.e.a.s. að sparisjóður geti yfirtekið 
annan rekstur en að ekki sé hægt að yfirtaka sparisjóð.  Ef unnt er að 
breyta sparisjóði í hlutafélag opnast hins vegar leið fyrir sameiningar milli 
sparisjóða og annarra fyrirtækja ef vilji er fyrir hendi. 
 
5. Samkeppislöggjöfin 
 
Samkeppnislöggjöfin er meðal grundvallarleikreglna viðskiptalífsins.  
Núverandi löggjöf, sem reyndar er fyrsta samkeppnislöggjöf okkar, er ný 
af slíkri grundvallarlöggjöf að vera, eða frá 1993.  Búast má við því að 
það taki löggjöf sem þessa mörg ár, jafnvel áratugi, að mótast þar sem 
samkeppnisyfirvöld og dómstólar móta venjur og fordæmi um hvað 
einstök hugtök og ákvæði þýða nákvæmlega yrir einstök mál og atvik.  
Fyrstu árin eftir gildistöku laganna snerust mörg mál fyrir 
samkeppnisyfirvöldum um fjárhagslegan aðskilnað verndaðrar eða 
niðurgreiddrar starfsemi frá samkeppnisrekstri og slík mál eru reyndar 
ennþá fyrirferðarmikil.  Samkeppnisyfirvöld hafa síðan í auknum mæli 
farið að fjalla um málefni í samskiptum milli fyrirtækja og eftirlit með 
samkeppnishömlum. 
 
Mikil samrunaþróun hefur verið í gangi í íslensku atvinnulífi á 
undanförnum misserum.  Það hefur vakið upp ýmsar spurningar, sem 
eðlilegt er, um hvort samkeppni sé að minnka í íslensku atvinnulífi.  
Ástæðan fyrir þessari miklu samrunaþróun er hins vegar mikil hagræðing 
í atvinnulífinu sem er afleiðing aukinnar samkeppni og aukinna krafna til 
fyrirtækja um árangur.  Hinn mikli uppgangur í atvinnulífinu hefur haft í 
för með sér mikla fjölgun starfa á nýjum sviðum.  Nýju störfin eru ekki 
eingöngu mönnuð þeim sem eru að koma inn á vinnumarkaðinn að loknu 
námi, úr heimilisstörfum eða erlendis frá.  Með hagræðingunni hefur 
starfsfólk líka losnað úr öðrum störfum til þess að manna hin nýju störf.  
Hagræðingin og fækkun starfa í þeirri starfsemi sem fyrir er er því ekki 
síður mikilvæg fyrir uppganginn í atvinnulífinu en nýsköpunin. 

Samþjöppun er óhjákvæmilegur fylgifiskur hagræðingar eða þegar 
framleiðni í atvinnugein eykst hraðar en markaðurinn stækkar.  Þetta 
hefur verið að gerast í hinum hefðbundnu atvinnugreinum okkar, s.s. 
sjávarútvegi, landbúnaði, iðnaði, bankastarfsemi og verslun að sumu 
leyti.  Alþjóðavæðing atvinnulífsins kallar líka á mikla hagræðingu og 
samþjöppun.  Með alþjóðavæðingunni er átt við að stærri hluti af 
íslenskri atvinnustarfsemi byggist á sölu á erlenda markaði og að stærri 
hluti af innlendri neyslu byggist á innfluttri vöru og þjónustu.  Þetta þýðir 
aukinn þrýsting á hagræðingu, samruna og stækkun eininga hjá þeim 
fyrirtækjum sem hafa selt á innlenda markaðinn og hyggjast halda velli 
þar.  Ennfremur geta fyrirtæki þurft að renna saman og mynda stærri 
einingar til þess að hafa afl til sóknar á erlenda markaði.  Í mörgum 
tilvikum eru einingarnar hér á landi of litlar til þess að geta lagt fé í 
þróunarstarf og markaðssetningu erlendis og samruni er því úrræði fyrir 
viðkomandi fyrirtæki til að bæði standast harðari samkeppni erlendis frá 
á heimamarkaði og geta sótt á aðra markaði.     
 
Uppbygging þjónustuneta eða þjónustukeðja hefur ennfremur kallað á 
samþjöppun en þessi uppbygging byggist á hagnýtingu upplýsingatækni 
og þekkingar á mörkuðum til þess að uppfylla þarfir viðskiptavinanna og 
er beinlínis hluti af alþjóðavæðingu atvinnulífsins.  Þjónustunetin geta 
sérstaklega verið hagkvæm þegar svokölluð netáhrif myndast en þá veitir 
hver nýr sem tengist við viðkomandi net ávinning fyrir flesta sem tengdir 
eru við netið fyrir.  Þegar samtenging milli neta í samkeppni er auðveld 
kallar uppbygging þeirra ekki ein og sér á samþjöpppun en öðru máli 
gegnir þegar samtengingu er ekki til að dreifa.       
 
En hvenær þarf að hafa áhyggjur af þessari samþjöppun og stækkun 
eininga?  Eru þessar áhyggjur e.t.v. óþarfar þegar störfum í atvinnulífinu 
er að fjölga og ný fyrirtæki í nýjum greinum eru að spretta upp en fáir 
taka eftir því vegna þess að þessi nýju störf og nýju fyrirtæki eru ekki 
eins fyrirferðarmikil í hugum fólks og gróin fyrirtæki í hefðbundnum 
greinum?  Mótast áhyggjurnar e.t.v. líka af því að fjölgun starfanna og 
starfsemi nýrra fyrirtækja dreifist ekki jafnt um landið? 
 
Eitt af því sem hafa verður í huga er hvort markaðurinn sé opinn eða 
ekki.  Almennt hafa markaðir í íslenska hagkerfinu verið að opnast og 
aðgangur að þeim farinn að verða greiðari.  Við uppbyggingu 
þjónustuneta vakna spurningar um möguleika til aðgangs að þeim og 
möguleika aðila til þess að koma vöru eða þjónustu á framfæri.  Þeir sem 
stjórna þjónustunetum eða þjónustukeðjum hafa oft mikið markaðsvald 
sem er vandmeðfarið og má ekki misnota.     
 
Helsta umkvörtunarefnið er oft vegna þeirrar þróunar sem verður þegar 
fyrirtæki í opinberri eigu eru að þróast úr verndaðri starfsemi í 
samkeppnisrekstur.  Meðan markaðurinn er opinn er ekki jafn mikil 
ástæða til að óttast samþjöppun og annars væri, þó að sjálfsögðu geti 
verið töluverður fjárfestingarkostnaður við að komast inn á opinn markað.  
Ennfremur má aldrei líta á mál út frá kyrrstöðu heldur verður sífellt að 
reyna að meta hvort aðstæður séu að breytast þannig að samkeppni 
verði auðveldari eða erfiðari. 
 
Annað sem þarf að huga að er hvort hröð eða hæg þróun sé í gangi 
innan fyrirtækjanna eða atvinnugreinarinnar.  Ef miklar breytingar eru að 

ganga yfir er ástæða til að ætla að samþjöppun sé tímabundið fyrirbæri 
eða eitthvað sem muni litlu máli skipta þegar frá líður.  Sé hins vegar 
kyrrstaða innan viðkomandi atvinnugreinar  er ástæða til að óttast að 
samþjöppun sé varnaraðgerð í því skyni að verjast breytingum meðan 
unnt er. 
 
Það þriðja sem máli skiptir er í hegðun fyrirtækjanna sem í hlut eiga.  Á 
litlum markaði eins og Ísland er svo ekki sé talað um einstök sveitarfélög, 
skiptir máli hvort stjórnendur fyrirtækjanna horfa inn á við og sjá fyrst og 
fremst tækifæri sín liggja í því að stækka með því að yfirtaka meira og 
meira af starfsemi sem er nálægt eða tengd (lóðrétt samþjöppun).  Það 
er sígild gildra sem fyrirtæki lenda í að berjast um stærri 
markaðshlutdeild af markaði sem er að minnka og þegar lykilfyrirtæki eru 
komin í vissa stærð getur það beinlínis leitt til þess að markaðurinn í 
heild minnkar ef þau horfa of mikið inn á við.   
 
Þegar horft er til framtíðarinnar liggur fyrir að upplýsingatæknin og 
hagnýting hennar mun hafa mikil áhrif á þróun atvinnulífsins og kalla á ný 
viðfangsefni í samkeppnismálum.  Eitt af því sem einkennir markaði á 
sviðum upplýsingatækninnar eru svokallaðir jákvæðir viðbragðahringir 
sem leiða af sér svokallaða “allt eða ekkert” markaði.  Í slíkum tilfellum 
hefur útbreiðsla tiltekinnar vöru í för með sér að nægilegur fjöldi fær á 
henni þekkingu sem nær síðan að hlaða utan á sig þannig að sá sem 
ekki kaupir þessa vöru líka og öðlast þar með ekki þekkingu á henni 
tekur þá áhættu að dæma sig úr leik.  Vinsæl hugbúnaðarkerfi eru sígild 
dæmi um þetta.   
 
Annað sem þróun upplýsingatækninnar hefur í för með sér eru auknir 
möguleikar til þess að mismuna vörum og verði eftir mörkuðum og 
viðskiptavinum.  Slík mismunun er stundum þyrnir í augum sumra 
kaupenda en að sama skapi oft lykilatriði fyrir þá sem eru að selja vörur 
eða þjónustu.  Þekkingin á viðskiptavininum, þörfum hans og vilja til þess 
að kaupa vörur eða þjónustu er það sem málið snýst um og ekki síst 
þekkingin á því hvað einstakir viðskiptavinir eru tilbúnir til að borga og 
hvenær. 
 
Í mörgum tilvikum skapar upplýsingatæknin þær aðstæður á markaði að 
viðskiptavinir læsast inni í viðskiptasambandi.  Þá hafa þeir keypt 
einhverja vöru sem þarf að þjónusta og uppfæra og staðan verður um 
mjög langan tíma sú að það borgar sig að kaupa þjónustuna eða 
uppfærsluna frekar en að skipta vörunni út.  Slík staða er að sjálfsögðu 
mjög vandmeðfarin frá samkeppnissjónarmiðum.              
 
Vörur sem tengjast upplýsingatækninni eru oft framleiddar með háum 
stofnkostnaði meðan breytilegur kostnaður við að framleiða hverja 
einingu er hverfandi.  Verðlagning við þessar aðstæður er jafnan mikil list 
því að framleiðendur þurfa að fá upp í kostnað en geta svo hagnast 
umtalsvert ef þeir hitta á réttu leiðina.  Í slíkum tilfellum eignast oft fá 
fyrirtæki markaðinn þótt hin öra þróun upplýsingatækninnar og sífelldar 
nýjungar geri líftíma hverrar vöru svo stuttan að markaðurinn verði 
iðulega að engu innan tiltölulega skamms tíma.  Þegar stofnkostnaður er 
hár eru staðlar oft nauðsynlegir til þess að ná honum niður og öllum í hag 
að hægt sé að vinna að stöðlun á þeim sviðum.  Oft er hins vegar stutt á 
milli stöðlunar og ólöglegs samráðs. 

Viðskiptaráðherra skipaði á síðasta ári nefnd til að fjalla um 
samkeppnislögin og gera tillögur um hugsanlegar breytingar á þeim.  
Nefndin skilaði af sér sl. haust.  Ekki varð samstaða í nefndinni um 
breytingar.  Verslunaráð hefur jafnan vakið athygli á því að bæta megi 
stjórnsýsluþátt laganna og fella út eitt stjórnsýslustig, áfrýjunarnefnd, en 
skilja á milli Samkeppnisstofnunar og Samkeppnisráðs.  Skilvirkt 
dómskerfi á Íslandi styður þá tillögu.  Þá hefur Verslunarráð lengi hvatt til 
þess að sett væri inn ákvæði sem bönnuðu ríkisstyrki sem mismuna milli 
aðila á markaði.   
 
Mestu umræðurnar nú eru um IV. og V. kafla laganna sem fjalla bann við 
samkeppnishömlum og  um eftirlit með þeim.  Í 17. gr. laganna hefur 
Samkeppnisráð heimildir til að grípa til aðgerða gegn samningum, 
skilmálum, athöfnum eða aðstæðum sem hafa skaðleg áhrif á 
samkeppni.  Hin skaðlegu áhrif sem við er átt eru m.a. að fyrirtæki nái, 
viðhaldi eða styrki markaðsráðandi stöðu sína á þeim markaði sem um 
ræðir.  Í 18. gr. laganna er fjallað um heimildir til að ógilda samruna 
fyrirtækja.  Samkeppnisráð getur ógilt samruna ef það telur að hann leiði 
til markaðsyfirráða, dagi verulega úr samkeppni eða sé andstæð 
markmiði laga þessara.  Taka skal tillit til áhrifa alþjóðlegrar samkeppni á 
samkeppnisstöðu viðkomandi fyrirtækis.   
 
Það er undirstöðuatriði í samkeppnislöggjöf að hún á fyrst og fremst að 
leitast við að skapa forsendur fyrir sanngjarnri samkeppni á markaði.  
Samkeppnislöggjöfin á hvorki að velja einhverja til að vegna betur í 
samkeppninni á markaðnum né að refsa þeim sem ná árangri.  Löggjöfin 
á ekki heldur að vernda óhagkvæman rekstur.  Það að fyrirtæki stækki 
eða komist í markaðsráðandi stöðu getur orðið vegna góðs rekstrar án 
þess að nokkurn tíma sé beitt samkeppnishamlandi aðferðum. 
 
Misnotkun á markaðsráðandi stöðu er eitt af lykilhugtökum í 
samkeppnisrétti víða í nágrannalöndum okkar.  Í samkeppnislögunum er 
þetta hugtak ekki beint notað heldur óbeint í tengslum við bann við 
samkeppnishömlum.  Til bóta væri að skýr ákvæði væru í löggjöfinni um 
misnotkun á markaðsráðandi stöðu og útfærsla á því hvað teldist vera 
misnotkun. 
 
Ákvæði löggjafarinnar um samruna fyrirtækja eru einna viðkvæmasti og 
vandmeðfarnasti hluti hennar.  Samkeppnisyfirvöld hafa verið gagnrýnd 
af mörgum forráðamönnum í atvinnulífi vegna aðgerða sinna á þessu 
sviði.  Þetta á t.d. við um skilyrði sem sett hafa verið fyrir samruna, t.d. 
takmarkanir á meðferð eignarhluta.  Tilraunir til ógildingar á samruna 
hafa líka verið gagnrýndar vegna lítils skilnings á viðbrögðum aðila í 
samkeppni á markaði.   
 
Því væri til bóta að setja betri leiðbeiningar inn í samkeppnislögin um 
hvenær samkeppnisyfirvöld eigi að grípa til aðgerða gegn samruna.  
Samkeppnislöggjöfin má ekki hamla gegn samrunaþróun sem leiðir til 
aukinnar hagkvæmni og lækkunar kostnaðar í atvinnulífinu og skilar sér 
til viðskiptavinanna.  Ákvæðið um að tekið skuli tillit til erlendrar 
samkeppni er nauðsynlegt og sérstaklega ef samruni er nauðsynlegur til 
að mynda einingar sem hafa afl til sóknar á erlenda markaði.   Löggjöfin 
á ekki að hindra samruna þegar markaðurinn er opinn og greið leið inn á 

hann og ekki heldur ef þróun á markaði er ör og líftími hverrar tegundar 
vöru og þjónustu stuttur.   
 
Sérstaklega þarf að kanna hvort rétt sé að nefna einhver tiltekin mörk um 
veltu eða fjárfestingu vegna skilgreininga á opnum markaði þannig að 
markaður sem ekki hefur neinar lagalegar aðgangshindranir teljist alltaf 
opinn ef velta viðkomandi aðila er t.d. undir 0,3% af VLF (rúmar 2000 
milljónir króna) eða fjárfestingarkostnaður til að komast inn á markaðinn 
t.d. undir 0,1% af VLF (700 milljónir króna).  Augljóst er að aðgerðum 
gegn samruna þarf fyrst og fremst að beita þegar markaðurinn er 
tiltölulega stór og kostnaður hár við að komast inn á hann. 
 
Þá þarf að huga að því hvort fyrirtæki eigi að geta átt bótakröfur gagnvart 
samkeppnisyfirvöldum ef þau verða fyrir tjóni af þeirra völdum að ósekju.  
Í lögunum hafa samkeppnisyfirvöld heimildir til stjórnvaldssekta og 
dagsekta auk þess sem brot gegn lögunum varða fésektum, varðhaldi 
eða fangelsi allt að fjórum árum ef sakir eru miklar.  Fjárhagslegt tjón 
fyrirtækja getur verið mjög afdrifaríkt fyrir þau ef samkeppnisyfirvöld grípa 
til aðgerða gegn mikilvægum ákvörðunum.  Því er ekki óeðlilegt að 
fyrirtæki eigi rétt á bótum í þeim tilfellum sem samkeppnisyfirvöld valda 
umtalsverðu fjárhagstjóni með aðgerðum sem ekki standast fyrir 
áfrýjunarnefnd eða dómstólum.  
   
6. Skattamál 
 
Verslunarráð Íslands setti sl. haust fram og sendi fjármálaráðherra 
ýtarlegar tillögur um breytingar á skattalögum með hliðsjón af þeim 
breytingum sem nú ganga yfir í íslensku atvinnulífi.  Skattalög þarf jafnan 
að aðlaga að nýjum aðstæðum og þeim breytingum sem gerast erlendis 
til þess að viðhalda og efla samkeppnishæfni atvinnulífsins.  Þegar 
hagkerfið er jafn opið og raun ber vitni verður atvinnulífið mun 
viðkvæmara fyrir skattalegri mismunun en möguleikar þess til 
endurskipulagningar og flutnings á starfsemi til útlanda verða líka betri.  
Samkeppnishæf skattalög eru því hagsmunamál ríkissjóðs jafnt og 
atvinnulífsins. Tillögur Verslunarráðsins voru samdar af sérstökum 
skattahópi á vegum ráðsins og kynntar á morgunverðarfundi og þeim 
hefur síðan verið fylgt eftir.  Hér verður stiklað á stóru yfir þessar tillögur. 
 
Kaupréttarsamningar starfsmanna á hlutabréfum í fyrirtækjum eru farnir 
að hafa sífellt meiri þýðingu í nýsköpun í atvinnulífinu.  Á þeim er ekki 
beint tekið í lögum um tekjuskatt og eignarskatt en brýnt er að gera það 
til þess að réttarstaða allra viðkomandi sé skýr.  Í tillögum skattahóps 
Verslunarráðsins er gert ráð fyrir því að starfsmaður sé ekki skattlagður 
fyrr en við innlausn á rétti hans þannig að kaupréttarsamningur sem 
slíkur hafi ekki í för með sér sérstaka greiðslubyrði fyrir hann.  Jafnframt 
er gert ráð fyrir að starfsmaður verði ekki skattlagður ef tilteknum 
skilyrðum er fullnægt. 
 
Hinn hái eignarskattur er séríslenskt fyrirbæri.  Skattahópur 
Verslunarráðsins leggur til að skatturinn verði lagður af í áföngum en 
jafnframt að ójafnræðið sem fylgir skattinum verði afnumið á meðan. 
 
Gerð er tillaga um að Ísland taki upp svipaðar skattareglur fyrir 
eignarhaldsfélög og tíðkast í Danmörku.  Þar búa slík félög við hagstætt 

skattaumhverfi.  Ennfremur telur hópurinn mikilvægt að búa til hagstæðar 
reglur fyrir skráningu einkaleyfa og hvers konar hugverka.  Samhliða 
þessu leggur skattahópurinn áherslu á fjölgun tvísköttunarsamninga milli 
Íslands og annarra ríkja. 
 
Formbreyting á atvinnurekstri, t.d. þar sem einkarekstri er breytt í 
hlutafélag, getur við gildandi reglur skapað kvöð um skattgreiðslur.  
Þessu þarf að breyta þannig að formbreytingar á fyrirtækjum skapi ekki 
einar og sér slíkar kvaðir.  Þetta á ekki einungis við um breytingu á 
einkarekstri í hlutafélag heldur getur þetta líka átt við um samvinnufélög 
ef þau breytast í hlutafélög. 
 
Þá lagði skattahópur Verslunarráðsins fram tillögu um skattalega 
meðferð starfsmanna sem vinna erlendis.  Í flestum nágrannalöndum 
okkar eru ívílnandi reglur um þessa starfsmenn.  Bent er á dönsku 
skattalögin sem fyrirmynd að þessu leyti en í þeim er ekki lagður skattur 
á erlendu tekjurnar ef starfsmaðurinn er í burtu lengur en 6 mánuði. 
 
Skattahópurinn lagði ennfremur fram tillögur um breytingu á 
framreikningsreglum vegna arðs í tilefni af lækkun hlutafjár eða slita á 
félagi, um rýmkun á reglum um frádráttarbærni tapaðs hlutafjár og um að 
draga ekki staðgreiðslu af arði til rekstraraðila.  Starfshópurinn fjallaði 
einnig um stimpilgjald og gerði tillögur um afnám þess í áföngum af 
skjölum sem ekki er þinglýst.  Þá var bent á nauðsyn þess að stjornvöld 
marki skýra stefnu um umhverfisskatta til að koma í veg fyrir að sú nýja 
skattheimta verði nýtt til að auka álögur á fyrirtækin. 
 
7. Hagnýting upplýsingatækni 
 
Íslenskt atvinnulíf verður að vera í fremstu röð í hagnýtingu 
upplýsingatækni ef það á að geta risið undir þeim kröfum sem til þess 
eru og verða gerðar.  Áhrif af útbreiðslu upplýsingatækninnar fyrir hvert 
þjóðfélag er sígilt dæmi um hvernig hagnaður þess í heild eykst margfalt 
umfram hagnað hvers og eins sem ákveður að fjárfesta í tækninni og 
tileinka sér hana.  Ákvarðanir einstakra fyrirtækja um fjárfestingar í 
upplýsingatækni eru líka sígilt dæmi um ákvarðanir þar sem fjárfesting 
hvers og eins í nýrri tækni er oft óhagkvæm ef reiknað er beint og 
afmarkað út frá sjónarhóli hans.  Ábatinn kemur fyrst og fremst í 
framhaldi af fjárfestingum annarra á sama sviði og viðkomandi fyrirtæki 
er þá í stakk búið til að notfæra sér þau netáhrif sem myndast við 
útbreiðslu tækninnar. 
 
Þróunin á sviði upplýsingatækninnar er mjög ör.  Það er fyrst og fremst 
undir ákvörðunum einstakra fyrirtækja komið hversu hratt þau tileinka sér 
þá möguleika sem tæknin býður upp á.  Stjórnendur fyrirtækja verða að 
taka á sig meginábyrgðina á því að þau fylgist með tímanum.  
Hagnýtingu upplýsingatækninnar fylgja miklar breytingar innan fyrirtækja 
sem oft getur verið erfitt að koma í gegn.  Þess vegna þurfa æðstu 
stjórnendur fyrirtækjanna að setja sig inn í málin og hafa forystu um 
breytingarnar.  Of algengt er að lykilákvarðanir séu meðhöndlaðar sem 
tæknileg mál fyrst og fremst.   
 
Lög og reglur á Íslandi eru tiltölulega móttækileg fyrir nýjungum á þessu 
sviði, þótt sífellt verði að vera á verði og gæta þess að einhverjar 

hindranir stöðvi ekki mögulega þróun.  Samskipti og þ.m.t. viðskipti í 
gegnum Internetið aukast nú mjög en það kallar á að settar séu 
ákveðnar leikreglur.  Erlendis er t.d. verið að fjalla um gildi rafrænnar 
undirskriftar.  Þær leikreglur sem samþykktar verða hjá helstu 
viðskiptaþjóðum okkar munu væntanlega einnig þurfa að gilda hér á 
landi.  Slíkar reglur eru nauðsynlegar til þess að efla traust á notkun 
Internetsins í viðskiptum.  Innan Evrópusambandsins er nú í undirbúningi 
skýrsla um rafræn viðskipti og fjármálaþjónustu þar sem stefnumörkun á 
því sviði kemur fram og eins og fyrr sagði mun þetta eflaust hafa áhrif hér 
á landi. 

III. RÍKISREKSTUR OG ATVINNULÍFIÐ 

 
1. Einkarekstur í heilbrigðiskerfinu 
 
Þegar horft er til breytinga á rekstrarfyrirkomulagi í heilbrigðisþjónustu 
verður að hafa í huga að ríkisrekstur er barns síns tíma sem var 
hugsanlega við hæfi þegar aðstæður voru allt aðrar en nú. Áður fyrr þótti 
sjálfsagt að ríkið sæi alfarið um heilbrigðiskerfið. Ástæðan var sú að 
einkaaðilar höfðu ekki bolmagn til að koma í framkvæmd svo 
kostnaðarsömu verki. Í dag á þetta ekki lengur við. Tækniframfarir eru 
örar, fjármögnunarleiðir eru óteljandi og einstaklingar vel menntaðir og 
tilbúnir til að takast á við þau fjölmörgu verkefni sem ríkið nú innir af 
hendi.  
 
Einkarekstur er staðreynd í íslenska heilbrigðiskerfinu. Ýmis 
heilbrigðisþjónusta er í höndum heilbrigðisstarfsmanna sem reka eigin 
stofur en sumar heilbrigðisstéttir fá hluta þjónustunnar eða alla greidda af 
ríkinu skv. sérstakri gjaldskrá sem félög þeirra hafa samið um við 
Tryggingastofnun ríkisins. Þannig eru lækna- og tannlæknastofur, 
sjúkraþjálfunarmiðstöðvar og sérhæfð heimahjúkrun dæmi um 
einkarekna heilbrigðisþjónustu.  Þá er einkarekstur verulegur í 
öldrunarþjónustu, þar sem einkaaðilar eða hlutafélög reka öldrunarheimili 
skv. sérstökum samningum við ríkið, eða með daggjöldum, sbr. Grund, 
Skjól, Eir, og Hrafnistuheimilin. 
 
Heilbrigðisþjónusta, eins og menntamál, hefur meginhluta þessarar aldar 
verið talin til samfélagsþjónustu og víðtæk samstaða er um að ábyrgð á 
þessum þáttum samfélagsins sé í höndum opinberra aðila og að mestu 
greidd af ríkinu.  Hins vegar er, í ljósi nútíma hugmynda um rekstur 
stofnana og augljósan vilja fagfólks til að taka að sér og reka einstaka 
skilgreinda þætti þjónustunnar á eigin ábyrgð samkvæmt sérstöku 
samkomulagi við stjórnvöld, ekkert því til fyrirstöðu að ýmis verkefni, sem 
ríkið hefur séð um, séu í auknum mæli færð á hendur fagfólks á hverju 
sviði.  
 
Þörfin fyrir fjármagn í heilbrigðiskerfinu er mikil og í raun endalaus vegna 
stöðugra tækniframfara, hækkandi aldurs, aukinna krafa um gæði, 
launahækkanir o.s.frv. Hins vegar má öllum vera það ljóst að framboð á 
fjármagni til málaflokksins er langt því frá að vera takmarkalaust. Helsti 
útgjaldavandinn í ríkisfjármálum í dag stafar af rekstrarkostnaði í 
heilbrigðiskerfinu sem fer umfram heimildir fjárlaga. Leita þarf leiða til 
þess að taka á þessum vanda og hindra að hann flytjist milli ára og verði 
þannig á endanum óviðráðanlegur. Hér á eftir verður bent á nokkrar 
mögulegar, og í sumum tilfellum nauðsynlegar, leiðir.  
 
1. Fyrirkomulag fjármögnunar 
 
Fjármögnun íslenskrar heilbrigðisþjónustu byggist að miklu leyti á föstum 
fjárlögum úr ríkissjóði. Þannig eru sjúkrahús og heilsugæslustöðvar 
a.m.k. rekin. En eins og áður segir er íslenskt heilbrigðiskerfi að hluta til 
ríkisrekið og að hluta einkarekið. Ríkið greiðir fyrir þjónustuna, ýmist með 

beinum föstum greiðslum til sjúkrastofnanna eða greiðslum fyrir unnin 
verk í einkageiranum. Föst fjárlög úr ríkissjóði hafa þann kost að 
stjórnunarkostnaður er minni en ella. Gallarnir eru hins vegar þeir að 
fjárframlögin eru sjaldan talin í takt við raunverulegan kostnað við 
veitingu þjónustunnar. Öll vestræn lönd hafa enda aflagt föst fjárlög sem 
fjármögnunarleið í heilbrigðisþjónustu.  
 
Aðrir og betri kostir eru þjónustusamningar og/eða sjúkratryggingakerfi. 
Hvorugt er þó hægt að taka upp án undangenginnar gaumgæfilegrar 
endurskoðunar á kostnaðarþátttöku ríkisins í heilbrigðisþjónustu. Slík 
endurskoðun þarf reyndar að fara fram jafnvel þótt haldið væri í 
núverandi fjármögnunarfyrirkomulag en nánar verður vikið að því síðar. 
Einnig þarf að fara fram ítarleg kostnaðargreining á þjónustuþáttum í 
heilbrigðiskerfinu. Er það reyndar forsenda þess að um einhvers konar 
einkavæðingu verði að ræða að kostnaður við einstaka þætti 
heilbrigðisþjónustu sé skilgreindur. 
 
2. Einkarekstur sjúkrahúsa 
 
Einkavæðing hefur mikið verið á dagskrá á öllum sviðum atvinnulífsins 
nema á sviði heilbrigðisþjónustu, ef undan er skilin áralöng hefð fyrir 
einkarekstri í öldrunarþjónustu og einstaka dæmi um einkarekstur um 
heilsugæslu.  Helgast það sjálfsagt af ríkjandi viðhorfi manna til 
málaflokksins. Ber öllum saman um mikilvægi þess að góð og öflug 
heilbrigðisþjónusta sé til staðar hér á landi og að öllum sé gert kleift að 
njóta hennar. Það sjónarmið hefur hins vegar stundum verið haft í frammi 
að hið opinbera sé eitt hæft til að veita slíka þjónustu. Viðskiptavinum 
heilbrigðisþjónustu er þó sjálfsagt sama hvort þeir þiggja þjónustu úr 
hendi ríkisstarfsmanns eða launþega einkafyrirtækis. Sams konar 
sjónarmið voru reyndar líka uppi hvað önnur svið atvinnulífsins snertir en 
hafa nú nánast fallið niður í ljósi reynslunnar af einkarekstri. 
 
Rekstur sjúkrahúsa er ekki ósvipaður hverjum öðrum fyrirtækjarekstri 
sem lýtur sömu lögmálum um þjónustu við neytendur og verð og gæði 
þeirrar þjónustu. Þó er munurinn sá að viðskiptavinirnir hafa í raun ekki 
val milli þjónustuaðila og koma sumir meðvitundarlausir til að njóta 
þjónustunnar.   
 
Hafa verður í huga að þó mönnum þyki sjálfsagt að ríkið greiði fyrir 
heilbrigðisþjónustu er ekki þar með sagt að hagkvæmast sé að ríkið sé 
einnig sjálft veitandi þeirrar þjónustu á eigin stofnunum. Útboð á þeirri 
þjónustu þarf ekki að hafa í för með sér breytta kostnaðarþátttöku 
ríkisins. Víðtækt útboð á þjónustu sjúkrastofnana er hins vegar vænleg 
leið til að ná fram sparnaði í heilbrigðiskerfinu því einkaaðilar eru betur til 
þess fallnir að starfa með fjárhagslega hagsmuni í huga. 
 
Með einkavæðingu er þó ekki aðeins verið gera kostnað sýnilegri og 
þannig stuðla að aukinni kostnaðarvitund einstaklinganna. Kostir 
samkeppni og einkaframtaks fá þá líka að njóta sín m.a. með þeim hætti 
að framboð og eftirspurn haldist í hendur. Samkeppni í 
heilbrigðisþjónustu er vænleg leið til að biðlistar verði styttir og 
legudögum fækkað.  

3. Rekstur ýmiss konar sjúkraheimila 
 
Ýmsar starfandi læknastofur, utan ríkisrekinna sjúkrahúsa, líkjast að 
ýmsu leyti einkareknum sjúkrahúsum. Þar eru framkvæmdar aðgerðir 
sem gegnum tíðina hafa verið framkvæmdar á sjúkrahúsum. Slíkar 
einkareknar læknastofur hafa í mörgum tilfellum stuðlað að styttingu 
biðlista og þannig gefið fólki kost á að komast í aðgerðir sem það ella 
hefði þurft að bíða eftir í lengri tíma með tilheyrandi óþægindum. Þannig 
er með einkavæðingu ekki aðeins tekið tillit til fjármuna ríkisins heldur 
einnig til tíma einstaklinganna sem geta gengið að ákveðinni þjónustu 
með jafnvel mun skemmri fyrirvara en nú og þegar þeim hentar.   
 
Viðtæka einkavæðingu þarf hins vegar að framkvæma svo um hana sé 
almenn sátt í þjóðfélaginu. Slíkri sátt væri hægt að ná ef einkavæðingu 
er komið við til að byrja með á þeim sviðum heilbrigðisþjónustunnar þar 
sem verkefnin einkennast af eftirfarandi atriðum: 
 

Ø samkeppni ríkir í verkefnunum 
Ø hægt er að vinna að þeim sjálfstætt, óháð öðrum þjónustuþáttum 
Ø margir aðilar geta tekið þjónustuna að sér 
Ø auðvelt er að skilgreina, afmarka og kostnaðargreina þjónustuna 
Ø mikil og jöfn eftirspurn er eftir þjónustunni 
Ø auðvelt er að fela einkafyrirtækjum þjónustuna 

 
Starfsemi sjúkrastofnana má skipta að meginefni í tvennt; annars vegar 
bráðaþjónustu (acute-þjónusta) og hins vegar endurhæfingu/hæfingu og 
aðhlynningu. Auðvelt er breyta rekstarfyrirkomulagi síðarnefndu 
þjónustunnar með það að leiðarljósi að nýta hugvit og framtaksmátt 
einstaklinganna. Þannig mætti færa þessa afmörkuðu og vel skilgreindu 
starfsemi, sem að öllu jöfnu krefjst ekki flókins tækja- eða tæknibúnaðar, 
úr höndum ríkisins og til einkaðila sem geta prýðilega sinnt þessum 
rekstri. Sem dæmi um þjónustu sem vel er til þessa fallin er:  
 

Ø endurhæfing og hæfing 
Ø félagsleg þjónusta 
Ø heimahjúkrun 
Ø langlegudeildir / hvíldarinnlagnir 

 
4. Meira en heilbrigðisþjónusta í heilbrigðiskerfinu 
 
Innan sjúkrastofnana fer fram ýmiss konar starfsemi sem engin rök eru 
fyrir að ríkið sé að reka. Rekstur þvottahúsa, öryggisgæslu, apóteks, og 
mötuneytis er mun betur fyrir komið í höndum aðila sem sérþekkingu 
hafa á slíkum rekstri. Einnig er hægur vandi að koma bókhaldi og 
launauppgjöri sjúkrastofnanna, útgáfustarfsemi og tölvuþjónustu, sem 
þar fer fram, til einkaaðila.  
 
Hægt að bjóða þessa þjónustu strax út og ekki ástæða til að ætla annað 
en að sátt geti ríkt um slíkt.  

5. Breytt kostnaðarþátttaka ríkisins í sjúkrahúsaþjónustu.  
 
Kostnaðarvitund almennings í heilbrigðismálum er nú lítil sem engin. 
Mjög mikilvægt er að breyting verði þar á og kostnaður fluttur í 
einhverjum mæli frá ríki til þeirra sem þjónustunnar njóta. Nauðsynlegt er 
að skilgreina hvaða heilbrigðisþjónusta felst í sjúkratryggingum á vegum 
hins opinbera og hvaða þjónusta er utan sjúkratrygginga. Þessa þjónustu 
hins opinbera fær einstaklingurinn endurgjaldslaust, og samkvæmt því 
sem áður segir ætti hann að geta valið um hvaðan sú þjónusta fengin. 
Þannig getur fólk valið að tryggja sig sérstaklega vegna meðferðar sem 
fellur utan sjúkratrygginga. Í þeim efnum þarf að leiða hugann að því 
hvort eðlilegt geti talist að ríkið greiði fyrir læknishjálp óháð því hvort hún 
er tilkomin af brýnni nauðsyn vegna veikinda og slysa eða vegna 
tilbúinna vandamála svo sem á við um læknisþjónustu vegna afleiðinga 
slagsmála. Má í því sambandi benda á möguleika 
heilbrigðisþjónustunnar að gera einkaréttarlegar kröfur í opinberum 
málum vegna líkamsmeiðinga. Og eins og áður segir fellur nú þegar hluti 
heilbrigðisþjónustunnar utan samtrygginga. Til að mynda hefur 
tannlæknaþjónusta frá upphafi að miklu leyti verið utan við við 
almannatryggingakerfið.  
 
Með aukinni kostnaðarvitund neytenda sjúkraþjónustu fylgir líka óbeinn 
fjárhagslegur sparnaður. Einstaklingurinn er líklegri til að taka ábyrgari 
afstöðu til heilsunnar ef hann getur átt von á því að þurfa að axla 
einhverja fjárhagslega ábyrgð af heilsubresti.  
 
6. Samkeppnishæfni íslensks heilbrigðiskerfis 
 
Íslensk heilbrigðisþjónusta er vel samkeppnishæf við erlendar og 
möguleikar á markaðssetningu erlendis eru töluverðir. Til þess að slíkur 
„útflutningur“ (sem fælist reyndar í innflutningi sjúklinga) eigi sér stað þarf 
að vera einhver hvati fyrir veitendur þjónustunnar til að fara í þessa átt. 
Ólíklegt er að ríkið sé best til þess fallið að bregðast við slíkum nýjum 
tækifærum. Eðlilegra er frumkvöðlar á ýmsum sviðum verði virkjaðir og 
ungu fólki gefinn kostur á að spreyta sig í fyrirtækjarekstri. Það er 
nefnilega ekki nóg að styðja við þróun hugvits, ef ekki gefast tækifærin til 
að nýta það.  
 
2. Menningarmál 
 
Ríkisvaldið og menningin hefur verið samofin frá örofi alda. Tengslin hafa 
ekki alltaf verið eins og þau líta út fyrir að vera í dag, að ríkið styrki 
menninguna, heldur einnig á þá leið að menningin hafi verið notuð til að 
styrkja ríkisvaldið og stjórnarhætti á hverjum tíma. Árlega er yfir fjórum 
milljörðum króna varið sérstaklega í svokölluð menningarverkefni á 
vegum ríkisins (ótalin útgjöld sveitarfélaga), deilt niður á hinar ýmsu 
greinar listalífsins í formi ýmiss konar styrkja. Útgjöld ríkisins til 
menningarmála hafa farið vaxandi með árunum, um 16% frá því sem var 
árið 1998 og til áætlunar fyrir árið 2000. Þó óhætt sé að fullyrða að 
menningin sé ekki stjórntæki ríkisvaldsins dags daglega vekja slíkar 
styrkveitingar alltaf upp efasemdir þegar til úthlutunar kemur en þá gætir 
áhrifa markaðslögmálsanna ekki, heldur eru uppi einhver allt önnur og 
tilviljanakennd sjónarmið. Óhjákvæmilega vakna upp spurningar hvort 

persónulegur smekkur þeirra sem styrkina veita hafi ekki eitthvað að 
segja við val á styrkþegum. Styrkveitingar hafa enda sjaldan farið fram 
án athugasemda þeirra sem hagsmuna hafa að gæta. Styrkveitingar 
stjórnmálamanna hafa svo í för með sér sérstakt ástand, í ætt við 
stéttaskiptingu og fellst m.a. í forgangi sumra á frumsýningar og 
boðsmiðum til handa embættismönnum, þeirra sem útdeilt hafa 
fjármunum skattgreiðenda.  
 
1. Menningarframleiðsla ríkisins 
 
Ríkisrekin menning, og er þar átt við menningu sem ríkið sér um að 
framleiða, á ennþá upp á pallborðið hjá stjórnvöldum. Virðist svo vera 
óháð því að einkarekin menning hefur átt miklum vinsældum að fagna 
meðal landsmanna. Má sem dæmi nefna einkarekin leikhús og leikhópa, 
alla þá fjölmörgu tónlistarmenn sem troða upp nánast daglega, 
kvikmyndagerðarmenn og rithöfunda. Sumir þessara listamanna njóta 
styrkja af opinberu fé, aðrir ekki, en þeir eiga það þó sameiginlegt að 
koma sinni list á framfæri á eigin forsendum án afskipta ríkisins. Þeir eru 
með öðrum orðum í eigin atvinnurekstri og margir þeirra í sporum 
frumkvöðulsins sem þarf að velta fyrir sér hagkvæmustu leiðinni að 
viðskiptavininum án þess þó að missa sjónar á framleiðslu sinni. Þrátt 
fyrir þetta er ríkið, eins og áður segir, ennþá að reka framleiðslueiningar 
fyrir menningu. Þjóðleikhúsið er dæmi um slíkt. Þar eru leikarar ráðnir til 
starfa við listsköpun. Er jafnvel um fastráðningar að ræða án þess að 
fyrir liggi ákveðin leikhlutverk. Annað dæmi er Ríkisútvarpið/sjónvarp. Þar 
fer fram gífurleg framleiðsla á svokölluðu menningarefni. Íslenska ríkið 
rekur svo einnig allstóra hljómsveit. 
 
Framleiðsla þessara stofnana er að sjálfsögðu í samkeppni við aðra 
menningu á markaðnum. Fyrirtækjunum er veitt fé til starfseminnar óháð 
eftirspurninni eftir henni. Þannig hefur skapast óeðlilegt ástand til að 
mynda í leikhúsmálum. Staða einkarekinna leikhúsa er mjög sterk ef 
tekið er mið af aðsókn að uppsettum verkum hjá þeim. Hins vegar er 
staða þeirra skekkt verulega í samkeppninni við hin opinberu leikfélög, 
Þjóðleikhúsið, Borgarleikhúsið og fleiri bæjarleikhús á landinu sem eru á 
föstum fjárlögum frá skattgreiðendum. Fyrir utan alla aðstöðu sem 
opinber leikfélög njóta frá ríkinu er aðgangseyrir þeirra einnig 
niðurgreiddur og samkeppnin því afar óvægin. Miði í Þjóðleikhúsið sem 
seldur er á ca 2000 krónur. En á móti kemur framlag frá ríkinu um 4000 
krónur. Með þessu fær neytandinn rangar upplýsingar um verðmyndun á 
markaðinum og samkeppnisstaða einkarekinna leikhópa er verulega 
skert við þessar aðstæður. Auk þess eru öll leikhús, einkarekin og 
opinber, í samkeppni um starfsfólk, sérstaklega leikara. Þar eiga 
einkareknu leikhóparnir við ramman reip að draga þar sem hið opinbera 
fastræður marga leikara. Fastráðningar sem þessar eiga varla við í 
nútíma leikhúslífi. Ekki bara af því að þær hefta samkeppni milli 
leikhúsanna heldur eru þær einnig dragbítur á möguleika leikaranna 
sjálfra til að þróa sig áfram og helga sig þeim verkefnum sem best eiga 
við á hverjum tíma.  
 
Séu menn sáttir um að rekið skuli þjóðleikhús fer best á því að starfsemi 
slíks leikhús sé boðin út og samningar gerðir við einn eða fleiri þeirra 
mörgu leikhópa sem starfa í landinu. Slíkt myndi skapa fjölbreytni í lífi 

þjóðleikhúss en fjölbreytni í listalífi er einmitt það sem menn hafa viljað 
tryggja með ríkisstyrktri menningu.  
 
Ríkisútvarpið er af mörgum talið gegna mikilvægu menningarhlutverki og 
hafa þau verið ein aðalrök þeirra sem leggjast gegn breyttu rekstrarformi 
stofnunarinnar. Breyting á fjölmiðlaumhverfi frá stofnun Ríkisútvarpsins 
virðist ekki hafa haft áhrif þar á. Hópur þeirra sem vill viðhalda 
ríkisreknum sjónvarps- og útvarpsstöðvum fer þó minnkandi. Menn eru 
smám saman að átta sig á að menningu er líka sinnt hjá einkareknum 
fjölmiðlum. Þessi ríkisfjölmiðill, sem var barns síns tíma, er löngu orðin 
úrelt fyrirbæri. Stofnunin er í mikilli samkeppni við einkarekin fyrirtæki, 
ekki bara aðra fjölmiðla um auglýsingatekjur, heldur og einnig við til 
dæmis kvikmyndafyrirtæki, þáttagerðarfyrirtæki og jafnvel búningaleigur. 
Innan stofnunarinnar starfar margt hæfileikaríkt fólk. Auðvitað glatast ekki 
sú þekking sem þetta fólk býr yfir þó rekstrarformi stofnunarinnar verði 
breytt. Miklu líklegra er að þá fyrst fengju menn tækifæri til að njóta sín til 
fulls því ætla má að allt þetta fólk hafi sínar hugmyndir um hvernig reka 
beri stofnun sem þessa. Við breytingu rekstrarforms Ríkisútvarpsins er 
því sjálfsagt að taka tilliti til þessa þátta t.d. með því að gefa starfsfólki 
kost á að taka að sér rekstur einstakra rekstrarliða. Aðalatriðið er að 
þessi rekstur sé í höndum einstaklinga sem hafa einhverja framtíðarsýn 
og vilja bera ábyrgð á að hrinda henni í framkvæmd. Eðlilegt er því að 
stofnunin verði gerð að hlutafélagi sem fyrst með það að markmiði að 
koma henni í hendur einkaaðila.  
 
3. Orkumál 
 
Orkumál hafa verið í brennidepli íslenskrar þjóðmálaumræðu síðustu 
misserin. Aðallega hefur sú umræða verið byggð á 
umhverfissjónarmiðum og sjónarmiðum þeirra sem skoðanir hafa á 
hagkvæmni tiltekinna virkjunaráforma. Minna hefur þó farið fyrir 
hugleiðingum um almenna stöðu orkurekstrar hér á landi með tilliti til 
eignarhalds opinberra aðila á orkufyrirtækjum. Slík umræða er hins vegar 
forsenda þess að hægt sé að komast að einhverri niðurstöðu um 
fyrrnefndu álitaefnin.  
 
1. Orkugjafar í samkeppni 
 
Á Íslandi eru menn gjarnir á að huga eingöngu að raforku þegar orkumál 
eru annars vegar. Vert er hins vegar að gera sér grein fyrir því að annars 
konar orkunotkun er hér töluverð, aðallega jarðvarmi og olía. Kolanotkun 
er jafnvel einhver. Óhætt er að fullyrða að einhver samkeppni ríki milli 
þessara orkugjafa þó ekki sé hún í þeim mæli sem þekkist erlendis.  
 
Orkufyrirtæki á Íslandi eru: rafveitur, hitaveitur, orkuveitur (sem eru bæði 
hita- og rafveitur) og olíufélög. Eignarhaldi þessara fyrirtækja er auðvelt 
að lýsa. Aðeins olíufélögin eru í einkaeigu og myndi sjálfsagt engin 
leggja til að ríkið hefði starfsemi á þeim vettvangi. Hin orkufyrirtækin eru 
ýmist í eigu ríkis eða sveitarfélaga eða í sameign þessara opinberu aðila. 
Það eru þar af leiðandi eingöngu þessi fyrirtæki sem gefa tilefni 
umfjöllunar hér, þó aðallega raforkufyrirtækin. Unnið hefur verið að gerð 
frumvarps til raforkulaga um nokkurt skeið. Vonir standa til að það fái 
framgang á alþingi innan skamms.  
 

RÚV hf 

2. Breytingar koma að utan 
 
Skipan raforkumála í Evrópu hefur gjörbreyst undanfarin ár. 
Sameiginlegar reglur hafa verið settar fram í ESB tilskipun um innri 
markað á sviði raforku en þær byggja m.a. á afnámi einkaréttar starfandi 
orkufyrirtækja og aðskilnaði vinnslu, flutnings, dreifingar og sölu raforku. Í 
formála að tilskipuninni er lögð áhersla á að komið verið á innri markaði 
með raforku og er samkeppni í greininni talin forsenda þess að það sé 
mögulegt. Ekki þarf að útlista hér þá kosti sem fylgja samkeppni á þessu 
sviði eins og í atvinnurekstri almennt. Á Íslandi hefur aldrei verið um 
samkeppni að ræða í greininni og tími til kominn að breyting verði þar á. Í 
kjölfarið er von til þess að um gagnsæja verðmyndun á orku geti orðið að 
ræða.   
 
Ísland mun þurfa að aðlaga sín orkumál að þessari tilskipun, í síðasta 
lagi fyrir lok ársins 2001 og verður líklega tekið á því í áðurnefndu 
frumvarpi. Það liggur því fyrir að aðskilnaður, a.m.k. bókhaldslegur, á 
framleiðslu, vinnslu, dreifingu og sölu raforku mun eiga sér stað á Íslandi 
innan skamms. Eftir stendur hins vegar spurningin um hvort hið 
opinbera, ríki og sveitarfélög, muni eftir sem áður hafa eignarráð og 
halda um stjórnartaumana í orkufyrirtækjum.  
 
Staða Landsvirkjunar er afar sterk í dag. Fyrirtækið ræður yfir 90% 
raforkuframleiðslunnar. Samkeppnisumhverfi verður ekki skapað meðan 
Landsvirkjun er í eigu opinberra aðila, og það þótt fyrirtækinu verði skipt 
upp til að uppfylla ákvæði Evróputilskipana. Ekki nægir heldur að gera 
fyrirtækið að hlutafélagi (með tilheyrandi breytingum á skattalegri stöðu 
þess) ef eignarhaldi á hlutunum er áfram ætlað að vera í eigu núverandi 
eigenda, ríkisins, Reykjavíkurborgar og Akureyrar. Hluti í fyrirtækinu þarf 
að selja og ekki er ástæða til að draga það. Því fyrr sem farið er í að 
markaðsvæða atvinnugreinina, því fyrr kemst á samkeppnisumhverfi 
sem til þess er fallið að efla greinina, öllum til hagsbóta. Ekki nægir að 
breyta Landsvirkjun í hlutafélag ef því er ekki fylgt fljótt eftir með sölu 
hluta. Ef dráttur verður á sölu skapast undarlegt ástand á markaðnum 
með skekktri samkeppnisstöðu fyrirtækja. Nú þegar er farið að sjá þess 
stað, sem svo gjarnan gerist með ríkisrekstur, að hin opinberu fyrirtæki 
eru smám saman að færa út kvíarnar í starfsemi sinni. Þannig hafa 
opinber orkufyrirtæki nýlega keypt hlut í nýsköpunarfyrirtæki um vindorku 
og vetnisframleiðslu. Vel getur verið að einkaaðilum þykir akkur í því í 
upphafi að fá inn svo sterka aðila, sem hið opinbera er en það er líka 
alveg jafn ljóst að með slíku er verið að auka umsvif hins opinbera í 
atvinnurekstri og veikja stöðu einkaaðila á markaðnum til lengri tíma litið. 
Menn skyldu forðast að láta skammtímasjónarmið ríkja í þessum efnum 
með því að telja sér trú um að nauðsynlegt sé að hafa ríkið með för við 
upphaf nýrrar orkuvinnslu. Reynslan hefur sýnt að slíkt upphaf á það til 
að verða lengra en orðsins fyllsta merking. 
 
Staða Reykjavíkurborgar í raforkumálum er tvíþætt. Annars vegar sem 
eigandi Landsvirkjunar og hins vegar sem eigandi Orkuveitu Reykjavíkur. 
Vilji stendur til hjá ráðamönnum borgarinnar að draga borgina út úr 
Landsvirkjun. Ber að fagna þeirri viðhorfsbreytingu. Hins vegar ættu 
borgaryfirvöld að ganga skrefinu lengra og draga borgina alveg út úr 

orkumálum og hleypa að hæfum einstaklingum sem komið geta að 
þessum rekstri. Það sama ættu önnur bæjarfélög að gera. 
 
Verslunarráð Íslands hvetur til þess að lög um Landsvirkjun verði 
endurskoðuð með það að markmiði að draga hið opinbera út úr 
rekstrinum, ekki í áföngum heldur fljótt og örugglega.  
 
4. Eftirlitsstarfsemi hins opinbera 
 
Eftirlitsstarfsemi hins opinbera er víðtæk. Eftirlit er stundað á flestum, ef 
ekki öllum, sviðum atvinnulífsins. Er í raun svo komið að talað er um 
„eftirlitsiðnað“ þegar vísað er til þessarar starfsemi. Verður svo gert í 
þessum kafla.  
 
Öll ráðuneyti, utan utanríkisráðuneytis og Hagstofu Íslands, fara með 
framkvæmd eftirlits í einni eða annarri mynd. Eftirlit fer einnig fram af 
hálfu sveitarfélaga.  
 
Undir eftirlitsiðnaðinn falla m.a. eftirfarandi opinberar stofnanir sem 
eingöngu hafa eftirlitshlutverki að gegna:   
 

v Brunamálastofnun 
v Póst- og fjarskiptastofnun 
v Geislavarnir ríkisins 
v Hollustuvernd ríkisins 
v Kvikmyndaskoðun 
v Lyfjaeftirlit ríkisins 
v Vinnueftirlit ríkisins 
v Siglingamálastofnun 
v byggingaeftirlit sveitarfélaganna 
v heilbrigðiseftirlit sveitarfélaganna 

 
Aðrar stofnanir sinna eftirliti ásamt öðrum verkefnum: 

v Ferðamálaráð 
v Fiskistofa 
v Flugmálastjórn 
v Veiðistjóri 
v Landlæknir 

 
Sérhæfðar stofnanir sem annast eftirlit með viðskiptalífi og 
viðskiptaháttum:  

v Fjármálaeftirlit 
v Samkeppnisstofnun 

 
 
1. Eftirlitsstarfsemi hins opinbera í dag 
 
Staða atvinnulífsins gagnvart eftirlitsstarfsemi hins opinbera hefur batnað 
stórum undanfarið, sérstaklega frá miðju síðasta ári þegar frumvarp til 
laga um opinberar eftirlitsreglur, sem fyrst var lagt fram á alþingi 1993-
1994, var loks samþykkt sem lög nr. 27/1999. Svo sem segir í 
greinargerð með frumvarpinu er megintilgangur laganna að skapa 
grundvöll fyrir samhæfingu opinberrar eftirlitsstarfsemi og tryggja vönduð 
vinnubrögð við undirbúning og setningu og endurskoðun eftirlitsreglna. Í 

lögunum er kveðið á um að áður en að eftirlitsreglur eru settar af 
stjórnvaldi skal þörfin fyrir eftirlit hafa verið metin. Áhersla er lögð á að 
kostnaður vegna eftirlitsins sé metinn, svo og þjóðhagslegt gildi þess.  
 
Í lögunum er ákvæði um að eftirlitsreglur skuli hafa takmarkaðan 
gildistíma eða endurskoðunarákvæði. Slíkt er mjög til bóta enda eru 
eftirlitsreglur þess eðlis, tæknilega og að upplagi, að nauðsynlegt er að 
þær öðlist ekki sjálfkrafa eilíft líf, án tillits til aðstæðna. Í lögunum er 
kveðið á um að forsætisráðherra skuli skipa nefnd sem m.a. er ætlað að 
vera til ráðgjafar um eftirlit hins opinbera. Samkvæmt lögunum skal setja 
reglugerð um mat á eftirlitsreglum og þær aðferðir við eftirlit sem koma til 
greina. Við undirbúng að setningu laga og reglna skal hafa hliðsjón af 
þessu mati. Reglugerðin hefur verið sett og er hún nr. 812/1999 um 
eftirlitsreglur hins opinbera.  
 
Þróun einkavæðingar á sviði eftirlitsstarfsemi síðustu ár hefur verið 
jákvæð en hæg. Bifreiðaeftirlit, reglubundin skoðun ökutækja, hefur verið 
fært frá hinu opinbera til einkaaðila. Rafmagnseftirlit ríkisins hefur og 
verið lagt niður og verkefni þess með sama hætti verið fært til einkaðila, 
sjálfstæðra skoðunarstofa. Sjávarútvegurinn hefur einnig notið góðs af 
endurbótum í eftirlitsiðnaði. Einkareknar skoðunarstofur hafa tekið við því 
eftirliti sem Fiskistofa áður gegndi. Löggilding á ýmis konar mælum hefur 
verið tekið undan Löggildingarstofu og fengið faggiltum skoðunarstofum.  
 
Allaf hafa þessar breytingar mælst vel fyrir, bæði hjá neytendum og 
öðrum þeim sem láta sig varða öryggismál þessara atvinnugreina.  
 
2. Kostnaður vegna eftirlitsstarfsemi hins opinbera 
 
Erfitt er að áætla þann heildarkostnað sem atvinnulífið þarf að bera 
vegna reglna um eftirlit. Ekki er óvarlegt að ætla að beinn kostnaður sé 
um 3 milljarðar en óbeinum kostnaði er erfiðara að henda reiður á. 
Óbeinn kostnaður kemur til m.a. vegna þeirrar vinnu sem atvinnulífið þarf 
að leggja í til að fylgjast með nýjum reglum og þeirrar fjárfestingar sem 
oft þarf að leggja út í til að framfylgja þeim. Einnig fellur undir óbeinan 
kostnað sú ójafna samkeppnisstaða sem eftirlit getur skapað milli 
atvinnugreina og leiðir til aukins kostnaðar fyrir þjóðfélagið sem 
hugsanlega neyðist af þeim sökum til að taka dýrari framleiðslukosti 
umfram þá sem raunverulega eru ódýrari. Erfitt er og að meta kostnað 
vegna strangra krafna um eftirlit sem draga úr nýsköpun. Þannig verður 
þjóðfélagið af nýjum og hagkvæmari framleiðsluaðferðum og vöruþróun 
ef nýsköpun er með þessum hætti gert erfitt fyrir.  
Vert er að hafa í huga að einungis lítill hluti hins beina kostnaðar sem 
atvinnulífið þarf að bera vegna eftirlits rennur í dag til sjálfstæðra 
skoðunarstofa en heildarvelta slíkra skoðunarstofa er talin vera um 500 
milljónir.  
 
Mikilvægt er að kostnaður við eftirlit sé gagnsær, þ.e. þeir taki á sig 
kostnaðinn sem eftirlitsins njóta.  
 
Jafnræði með landshlutum er síður mögulegt með kerfi sem byggist á 
opinberum eftirlitsaðilum. Tilhneiging er til að byggja upp eftirlitsstofnanir 
í þéttbýli og sinna eftirliti annars staðar einungis þegar færi eða tilefni 

gefst. Með sjálfstæðum skoðunarstofum gefst tækifæri til að dreifa eftirliti 
betur um landið og þannig þjóna atvinnulífinu betur.  
 
Verslunarráð hvetur til þess að hlutur sjálfstæðra skoðunarstofa verði 
meiri.  
 
3. Tilgangur eftirlits 
 
Jafnvel þótt öllu eftirliti væri komið í hendur einkaaðila þyrfti enn að svara 
spurningunni um tilgang eftirlits.  
 
Svo sem hin nýju lög og reglugerð um eftirlitsstarfsemi hins opinbera 
kveða á um skal eftirliti ekki vera komið á nema að undangengnu mati á 
þjóðhagslegu gildi þess. Það þarf m.ö.o. að meta hvers virði eftirlitið er.  
 
Nú má sjálfsagt með sanni segja að allt eftirlit miði að því að vernda 
einhverja hagsmuni, yfirleitt hagsmuni neytenda. Þannig má halda því 
fram að allt eftirliti sé í raun einhvers virði. Álitamál er hins vegar hvort 
eðlilegt sé að vernda tiltekna hagsmuni með þeim lögbundnum 
aðgerðum sem eftirlit er. Taka má sem dæmi eftirlit með mælum og 
vogum í formi löggildingar slíkra tækja. Slíkt eftirlit er til hagsbóta fyrir 
neytendur. Engin rök hafa hins vegar verið færð fyrir því að slíkt eftirlit 
skuli vera viðhaft með þessum lögbundna hætti. Eðlilegra væri að 
neytendur sjálfir, sem sjálfsagt eru kröfuhörðustu eftirlitsaðilarnir, hefðu 
eftirlit með þeim varningi sem þeir borga fyrir eftir vigt. Dæmi um slíkt, að 
eftirlit hafi verið fært til neytenda, er þegar lögbundið mat á ferskum fiski 
var aflagt með lokun Ríkismats sjávarafurða. Í dag stunda kaupendur á 
ferskum fiski í raun eftirlit sjálfir með þeirri vöru.  
 
Ekki er þó ástæða til að telja að allt eftirlit megi missa sín en hins vegar 
þarf að hafa í huga að eftirlit hyrfi fráleitt þótt lög og reglugerðir kvæðu 
ekki á um það. Fyrirtæki þurfa alltaf að vinna traust neytenda og sjá sér 
auðvitað hag í því að koma sér upp eftirliti á þann hátt að traustvekjandi 
sé. Mjög líklegt er að eftirlit yrði einmitt betra væri það ekki lögbundið. 
Skuldbindingar Íslands vegna þátttöku á evrópska efnahagssvæðinu 
knýja þó oft á um að settar séu reglur um tiltekið eftirlit. Slíkar kröfur veita 
hins vegar oft svigrúm til vals á milli ýmissa leiða við eftirlit og gjalda þarf 
varhug við því að elta uppi ítrustu kröfur sem gerðar eru í hinum og 
þessum löndum kringum Ísland.  
 
4. Ofeftirlit 
 
Oft bregður svo við að fleiri en einn aðili er í raun að framkvæma sama 
eftirlitið. Einnig eru dæmi um að eftirlit á einu sviði heyri undir marga 
aðila, sbr. heilbrigðiseftirlit sem heyrir í dag undir þrjá aðila: 
heilbrigðisráðuneyti, umhverfisráðuneyti og sveitarfélög. Slíkt umfang 
hlýtur að veikja eftirlitið sem slíkt. Undir heilbrigðiseftirlit fellur 
matvælaeftirlit en áðurnefndri ráðgjafanefnd forsætisráðherra hefur nú 
verið falið að endurskoða matvælaeftirlit með það fyrir augum að 
samþætta það og einfalda. Slík endurskoðun þarf að eiga sér stað á fleiri 
sviðum, s.s. á sviði brunaeftirlits og byggingingaeftirlits, en á þeim 
sviðum hefur borið við að sama eftirlit sé í raun framkvæmt af fleiri 
aðilum en einum.  

Ofeftirlit kemur líka fram þegar eftirlits er krafist á Íslandi á vörum sem 
fluttar eru til landsins eftir að hafa sætt eftirliti í framleiðslulandi eða þriðja 
ríki. Dæmi um þetta er kvikmyndaeftirlit. Staðan í dag er sú að 
kvikmyndir sem sýndar eru í kvikmyndahúsum þurfa að sæta skoðun 
Kvikmyndaskoðunar. Ljóst er að um er að ræða kvikmyndir sem áður 
hafa sætt eftirliti í framleiðslulandinu, sbr. allar þær bandarísku myndir 
sem hvað vinsælastar eru. Í raun er því um tvíeftirlit að ræða. Varla er 
hægt að halda því fram að gildismat bandarískra og íslenskra áhorfenda, 
sem eftirlitið á að vernda, sé svo ólíkt að réttlætanlegt sé að verja 7 
milljónum króna á ári til að tryggja að engum ofbjóði leiklistin.  
 
Eftirliti í kvikmyndaiðnaði lýkur ekki þar með því að kvikmynd er ekki bara 
gert að sæta eftirliti áður en hún er sýnd í kvikmyndahúsi heldur þarf hún 
svo af fara aftur í gegnum nálarauga hins opinbera áður en henni er 
dreift á myndbandamarkaðnum. Allt með tilheyrandi gjaldtökum og 
tímakostnaði. Fullyrða má að þetta eftirlit, sem haft er uppi í nafni 
neytendaverndar, kemur neytendum afar illa og er beinlínis um skatt að 
ræða. 
 
Kvikmyndaskoðun er svo að auki dæmi um mismunun milli 
atvinnugreina. Í lögum um skoðun kvikmynda og bann við 
ofbeldiskvikmyndum, nr. 47/1995, eru sjónvarpsstöðvar nefnilega 
undanskildar kvikmyndaskoðun en þeim um leið uppálagt sjálfum að 
stunda slíkt eftirlit. Slíkt er auðvitað eðlilegt og reynslan hefur sýnt að 
sjónvarpsstöðvarnar gera í engu síðri kröfur í þessum efnum en hið 
opinbera. Eftir stendur að kvikmyndahús er háð samþykki 
Kvikmyndaskoðunar á kvikmyndum sem til stendur að sýna. Þetta er 
augljós mismunun og engin rök sem standa til þess að öðruvísi skuli fara 
með kvikmyndir sem sýndar eru í kvikmyndahúsum heldur en þær sem 
sýndar eru í sjónvarpi.  
 
Verslunarráð Íslands leggur til að Kvikmyndaskoðun verði lögð niður með 
vísan til laga og reglugerðar um eftirlitsreglur hins opinbera sem kveða á 
um að meta skuli þjóðhagslega hagkvæmi eftirlits þegar endurskoða 
skuli eftirlitsreglur. Af því sem áður segir um eðli kvikmyndaeftirlits er ljóst 
að þjóðhagslegt hagkvæmi þess er ekkert en hitt þó víst að það 
mismunar atvinnugreinum og er íþyngjandi neytendum.  
 
Miklar vonir eru bundnar við réttaráhrif nýrra laga og reglna um eftirlit 
hins opinbera. Oft hafa reyndar fögur fyrirheit verið gefin með 
lagasetningu án þess að þau hafi náð að koma til framkvæmdar. 
Mikilvægt er að framkvæmd áðurnefndra reglna gangi vel. Það er hins 
vegar í höndum atvinnulífsins sjálfs að sjá til þess að þeim sé framfylgt, 
að hafa eftirlit með eftirliti ríkisins. 

